
ምእራፍ አንድ፡ ክመንት  
1.1. ክመንት ማለት ምን ማለት ነው 

አንዳንድ ባለጊዜ ታሪክ ጸሐፊዎች ክመንት ማለት በግእዝ “ከመ አንተ” 
ማለት ሲሆን፣ በአማርኛው ሲተረጎም “እንዳንተ ማለት ነው” እያሉ 
ይተርካሉ፡፡ አፈ-ታሪኩ እንዲህ ነው፡ አይነር የሚባለው የቅማንቶች 
አባት ከመካከለኛው ምሥራቅ ተሰዶ ወደ ኢትዮጵያ በመምጣት በከርከር 
ጫካ ሰው ሳያየው ተደብቆ ለዘመናት ኖረ፡፡ ከጊዜ በኋላ ሌሎች ሰዎች 
በአካባቢው ሲንቀሳቀሱ አይነርን አይተው “ምንትኑ አንተ?” ማለትም 
“አንተ ምንድነህ?”ብለው በግእዝ ቢጠይቁት እርሱም “ከመ አንተ” ወደ 
አማርኛው ሲመለስ “እንዳንተ” ብሎ መለሰላቸው፡፡ በዚህም ምክንያት 
“ክመንት” ወይም “ቅማንት” ተብሏል የሚል ነው፡፡ ይህን አፈ-ታሪክ 
ስንገመግመው በመሰለኝ የሚናገር፣ ከእውነታው የራቀና ምንም ዓይነት 
ታሪካዊ ማስረጃ የሌለው ሆኖ እናገኘዋለን፡፡  

“ክመንት” ወይም “ቅማንት” የሚለው ቃል “ካም እንት” ከሚለው 
የክመንታ ሐረግ የተገኘ ስም ነው፡፡ ትርጉሙም “አንተ ካም” ማለት 
ነው፡፡ የክመንትን የካም ልጅነት ለማሳየት የተሠጠ ስያሜ ነው፡፡ 
ምክንያቱም ክመንት ከካም ልጅ ከከነዓን የተገኘ፣ ከአዳም ሲወርድ 
ሲዋረድ መጥቶ በኖኅ በኩል ለካም የተሰጠውን የአባቶቹን ትክክለኛውን 
አማልኮትና ስብእና የያዘ ሕዝብ ስለሆነ ነው፡፡ በመሆኑም ለክመንት 
ወይም ቅማንት ከላይ በግእዝ የተሰጠው ትርጉም ጭራሽ ተቀባይነት 
የሌለው መሆኑን እንረዳለን፡፡ ለዚህም ክርክራችን ሦስት ምክንያቶችን 
እናነሳለን፡፡ አንደኛ ሰዎች አይነርን በግዕዝ ቋንቋ ጠይቀውት በግእዝ 
ሊመልስላቸው አይችልም፡፡ “ለምን” ቢባል አይነር ግእዝን ከማን 
ሊማረው ይችላል? እነርሱ እንደሚተርኩት አይነር በከርከር ዱር እንደ 
አውሬ ተደብቆ ከኖረ ግእዝን ከየት አምጥቶ ሊያውቀው ይችላል? 
ደግሞስ ግእዝ ኢትዮጵያ ውስጥ በየትኛውም ጊዜ የሕዝብ ቋንቋ ሆኖ 
ስለማያውቅ አይነርን ያገኙት ሰዎች በግእዝ ቋንቋ ጠየቁት የሚለው 
መሠረተ ቢስ አፈ-ታሪክ ነው፡፡ ሁለተኛ አይነር በከርከር ጫካ ተደበቀ 
የተባለው ዘመንና ግእዝ ወደ ኢትዮጵያ ከመካከለኛው ምሥራቅ 
የመጣበት ዘመን የሰማይና ምድርን ያክል ርቀት ነበረውና ይህን ክርክር 

“እውነት ነው” ብለን እንድንቀበል የሚያደርገን ደካማ አእምሮ የለንም፡፡ 
የአለቃ ታየን መጽሐፍ መመልከት ይቻላል፡፡ ሦስተኛ አይነር እና 
እንተላ የሚባሉ ሰዎች ምናባዊ ሰዎች እንጂ በገሃዱ አለም አልበሩም 
የሚል ግርክር መኖሩ ነው (ነጋ ጌጤ፣ 1993)፡፡  

1.2. ክመንት የት የት ይኖር ነበር? 

የክመንት ሕዝብ ዛሬ እንደምናውቀው ትንሽ ቁጥር ያለው በትንሽ 
አካባቢዎች የተወሰነ ሕዝብ አልነበረም፡፡ አሁን ያለው የክመንት ሕዝብ 
የውስጠኛዋን የኮክ ፍሬ ክፍል የሚያክለው ብቻ ነው፡፡ የኮክ ፍሬ ሦስት 
ክፍሎች አሉት፡፡ የመጀመሪያው ለምግብነት የሚውለው የውጩ ክፍል 
ነው፡፡ ይህን ክፍል ተመግበን ስንጨርስ ቀጥሎ ያለውን ለመስበር በጣም 
አስቸጋሪ የሆነውን ጠንካራውን ክፍል እናገኛለን፡፡ የኮክ ችግኝ ለማፍላት 
ስንፈልግ ይህን ክፍል በብልሃት እንሰብረውና ለዘር የሚያገለግለውን 
የውስጠኛውን ክፍል እናገኛለን፡፡ ሁላችንም እንደምረዳው የኮክ ዘርን 
የሚተካው የሚጠቅመው ይህ የውስጠኛው ክፍል ነው፡፡ አሁን ያለው 
የክመንት ሕዝብም በተለያዩ ምክንያቶች እያነሰ መጥቶ የኮኩን ፍሬ 
የውስጠኛዋን ክፍል የሚያክል ሆኖ እናገኘዋለን፡፡ አሁን ያለው የክመንት 
ሕዝብ የተፈጠሩበትን ኁልቈ መሳፍርት የሌላቸው ጫናዎችን ተቋቁሞ 
የተረፈ ሕዝብ ነው፡፡ እንዲህ ከሆነ የድሮው ሰፊው የክመንት ሕዝብ 
የት ይኖርና አንዴት ይተዳደር ነበር? ለምን እንዲህ እያነሰ መጣ? ሞቶ 
አልቆ ነው ወይስ ወደ ሌላ ሕዝብነት ተቀይሮ? ለማነሱ ምክንያቶቹ ምን 
ምን ናቸው? የሚሉ ጥያቄዎችን አንስተን ማየት ያስፈልጋል፡፡  

1.3. የክመንት ሕዝብ ሕልውና 

የክመንት ሕዝብ ህልውና የሚጀምረው ከጥፋት ውሃ መጉዳል ማግስት 
ነው፡፡ በመጽሐፍ ቅዱስ እንደተጻፈው ኖኅ ዓለምን ያጠፋው ንፍር ውሃ 
እንደጎደለ ከውሃ ዓለም ወጥቶ ለመጀመሪያ ጊዜ ምድርን የረገጠው 
በዚሁ አሁን የክመንት ሕዝብ ሰፍሮበት በሚገኘው አካባቢ ነበር፡፡ ለዚህ 
ሌላ ማስረጃ ሳያስፈልገን የእርሱንና የሚስቱን እሜቴ አይከልን መቃብር 
መመልከት ብቻ በቂ ነው (ፍስሃ ያዜ፣ 2003፤ ነጋ ጌጤ፣ 1993)፡፡ 
የአባታችን የኖኅ መቃብር በክመንቶች ምዝገኒ ድግና (አሁን ጎንደር 
ከተማ ውስጥ የፋሲል ግንብ የተሰራበት ቦታ) የሚገኝ ሲሆን የባለቤቱ 

የእሜቴ አይከል መቃብር ደግሞ የጭልጋ ወረዳ ዋና ከተማ በሆነችው 
አይከል ከተማ ውስጥ እስከ አሁን ድረስ ተጠብቆ ይኖራል፡፡  

ኖኅ ከመርከብ ወጥቶ ለእግዚአብሔር የሚገባውን መስዋእት ከሰዋ በኋላ 
ኑሮውን አደላድሎ መኖር ሲጀምር ሴምና ያፌት የተባሉ ልጆቹ ከእርሱ 
ተለይተው ወደ መካከለኛው ምስራቅ ሄደው ኑሯቸውን በዛው 
መሥርተዋል፡፡ ኖኅ ግን በጣም ከሚወደው ከሁለተኛው ልጁ ከካም ጋር 
በዚሁ በክመንቶች ምድር እስከ ሕይወት ፍጻሜው ተቀመጠ፡፡ የካም 
ልጆችና የልጅ ልጆችም በቁጥር እየበዙና እየተባዙ ሲመጡ ወደ ተለያዩ 
የአፍሪካ ክፍሎች መስፋፋት ጀምረዋል፡፡ በተለይም ከጎንደር ምእራብና 
ደቡብ ያለውን አቅጣጫ ይዘው እስከ ዛንዚባርና የአሁኑ ምዕራብ አፍሪካ 
ድረስ ባለው ክፍለ አህጉር ሰፍረው የራሳቸውን ወጥ ሥልጣኔ ሲያስፋፉ 
ኖረዋል፡፡ በዚህ አሁን ክመንቶች በሚኖሩበት ምድር ከአባቱ ከካምና 
ከአያቱ ከኖኅ ጋር የቀረው ከነዓን የተባለው የካም ልጅ ነው፡፡ ከነዓን 
እጅግ በጣም ታማኝና ለአባቶቹ ሃይማኖታዊ ሥርዓትና ትውፊት ቀናኢ 
የሆነ ሰው ነበር፡፡ አያሌ ልጆችንም ወልዷል፡፡ ከልጆቹ መካከልም 
የተወሰኑት በሆነ ጊዜ ወገኖቻቸው ሴምና ያፌት ወደ ሄዱበት 
መካከለኛው ምሥራቅ ተሰደው በመጽሐፍ ቅዱስ የምናውቀውን የከነዓን 
ምድርን መሥርተው መኖር ጀምረዋል፡፡ ይህች ቦታ በከነዓናዊያን ስም 
“የከነዓን ምድር” ተብላለች፡፡ በኋላም የያዕቆብ ልጆች ከ430 የባርነት 
ዘመን ወጥተው ወደ ከነዓን ወይም የተስፋይቱ ምድር ገብተው 
ሰፍረውበታል፡፡ ይህን ታሪክ የማያውቁ ሰዎች በመካከለኛው ምሥራቅ 
ውስጥ የከነዓን ምድር እየተባለ የሚጠራ ቦታ ከነበረና ክመንቶች ደግሞ 
“የከነዓን ልጆች ነን” ከሉ “ክመንት ከመካከለኛው ምሥራቅ ተሰዶ የመጣ 
ሕዝብ ነው” የሚል ታሪክ ለመጻፍ በር ከፍቶላቸዋል፡፡ ከላይ 
የጠቀስናቸው ታሪካዊ ማስረጃዎች ማለትም የኖኅና የሚስቱ መቃብሮች 
ከዚህ አረ-ታሪክ ጋር በጭራሽ አብረው ሊሄዱ አይችሉ፡፡ ይልቁንም “ኖኅ 
ወደ ኢትዮጵያ ተሰዶ መጥቷል” ብለው ቢከራከሩ ክርክራቸው ውሃ 
የሚያነሳ ሊሆን ይችል ነበር፡፡ ይሄም ቢሆን በኖኅ ዘመን የከነዓን ምድር 
የሚባል ሃገር ሊኖር መቻሉ በራሱ በጣም አጠራጣሪ ነው፡፡ ምክንያቱም 
ኖኅ በልጅ ልጁ መሬት ይኖር ነበር ብሎ ማሰብ ይከብዳልና ነው፡፡   

የክመንቶች አባት የሆነው የከነዓን ልጅ አራዲዎን ልክ እንደ ካምና 
አባቱ ከነዓን ሲወርድ ሲዋረድ የመጣውን የአባቶቹን የአምልኮት 
ሥርዓትና ትውፊት በቅንነትና በትጋት ሲያከናውን የኖረ ደግ ሰው 
ነበር፡፡ እርሱም እንደ አባቶቹ ይከተለው የነበረውን አምልኮትና ማንነት 
ለተወዳጁ ልጁ ለአደረይኪ አስተላልፎ ይህን ዓለም ተሰናብቷል፡፡ 
የክመንቶች ቀጥተኛው አባት ይህ አደረይኪ የተባለው የካም የልጅ ልጅ 
ነው፡፡ የአደረይኪ ልጆች እየበዙ ሲመጡ ወደ ሌሎች የኢትዮጵያ 
ክፍሎች እንዲሁም አሁን ሱዳንና ግብፅ ብለን ወደ ምናውቃቸው 
አገሮች ተስፋፍተዋል፡፡ የጥንታዊያን ግብፅ፣ ሜሮ፣ ናፓታ እና 
አኹሱም ሥልጣኔዎችን የመሠረቱት እነዚህ የአደረይኪ ልጆች የሆኑት 
ክመንቶች ነበሩ፡፡ ለዚህ እኮ ነው የጥንታዊት ግብፅ ሥልጣኔ “የካሚት” 
ወይም “ቃምት” ሥልጥኔ እየተባለ የሚጠራው (ሃሚልተን፣ 2017፣ 
ቤንቻናን፣ 1973)፡፡ ይህን ታሪክ መነሻ አድርገው “ክመንት ከግብፅ 
ተሰዶ መጣ” እያሉ የሚተርኩ አሉ፡፡ እነዚህ ካሚት እና ቃምት 
የሚሉት ስያሜዎች ካምንት (አንተ ካም) ከሚለው ስያሜ ጋር የጎላ 
ልዩነት አይታይባቸውም፡፡ በጣም ተቀራራቢዎች ናቸው፡፡ በኢትዮጵያ 
ምድርም ከኤርትራ ጫፍ እስክ ህንድ ውቅያኖስ ያለውን ሥፍራ 
ለመጀመሪያ ጊዜ የሠፈቱበትና ያቀኑት  የአደረይኪ ልጆች ናቸው፡፡  

ክመንቶች የራሳቸውን የአምልኮት፣ አስተምህሮትና መንፈሳዊ 
የአስተዳደር ሥርዓትን በተለያዩ የኢትዮጵያ ክፍሎች መሥርተው 
ለረጅም ዘመናት ተጉዘዋል፡፡ “በኢትዮጵያ ምድር ቀደምት ሕዝብ 
ማነው?” ተብሎ ቢጠየቅ መልሱ “ክመንት ነው” የሚል ይሆናል 
(ግራሃም ሃንኮክ፣ 1985)፡፡ በጥንታዊት ኢትዮጵያና አካባቢዎቿ 
የራሳቸውን ጠንካራ መንግሥት መሥርተው ሃገራትን ሲያስተዳድሩ 
የነበሩት ክመንቶች ከራሳቸው ከውስጣቸው በተፈጠሩ መከፋፈሎች 
ምክንያት እየተዳከሙ መጡ፡፡ የመጀመሪያው ክፍፍል በሃይማኖት 
ምክንያት የመጣ ክፍፍል ነበር፡፡ የክመንት ንግሥት የነበረችው ንግሥት 
ማክዳ ከእስራኤላዊያን ጋር በፈጠረችው ግንኙነት አማካኝነት የኦሪት 
የአምልኮት ሥርዓት ወደ ኢትዮጵያ እንዲገባ እድል በመፈጠሩ ምክንያት 
የተወሰኑ ክመንቶች ኦሪታዊ ሆኑ፡፡ በዚህም በሃገሪቱ ውስጥ የሕገ ልቡና 
እና የሕገ ኦሪት አምልኮት ተከታይ የሆኑ ሁለት የክመንት ሕዝቦች 
እንዲፈጠሩ ተደርጓል፡፡ ይሁን እንጂ በእነዚህ ሁለቱ የአምልኮት 

ሥርዓት ተከታይ ሕዝቦች መካከል የተፈጠረ ሰፊ መካረርና መቃረን 
አልነበረም፡፡ ልዩነቱ የሃይማኖት እንጂ የባህል፣ የቋንቋ፣ የታሪክ፣ ወዘተ 
ልዩነት አልነበረምና ለረጅም ዘመናት ተስማምተው ቀጥለዋል፡፡  

1.4. ጥንታዊ የክመንት የአስተዳደርና ማኅበራዊ አስተምህሮ ማእከላት 

ከላይ ለማንሳት እንደተሞከረው የጥንት ክመንቶች በጣም ጎልተው 
የሚታወቁ ሦስት የአስተዳደር፣ አምልኮትና ማህበራዊ አስተምህሮ 
ማዕከላት ነበሯቸው፡፡ አንደኛው ማእከል የጎንደር አካባቢን 
የሚያካትተው ሲሆን ሁለተኛው ማዕከል ደግሞ የአቤር የተራራንና 
“የአኹሱምን” አካባቢዎች የሚያጠቃልል ማዕከል ነበር፡፡ ሦስተኛው 
ደግሞ የሸዋው ወይም የሽምኹላው ማእከል ተብሎ ይታወቃል፡፡ ይህ 
ማዕከል ከአባይና ከበሽሎ ወንዞች ደቡባዊ አቅጣጫ ያሉትን አካባቢዎች 
ሁሉ የሚያጠቃልል ማዕከል ሲሆን ኖኅ ከጥፋት ውሃ ለመዳን 
የተሳፈረባት መርከብ ያረፈችበት የረር (አራራት) ተራራም በዚህ ቦታ 
ይገኛል፡፡ እነዚህ ማዕከላት በአዲሱ ቋንቋ “ሃገረ ስብከት” እንደምንለው 
ሆነው ሲያገለግሉ የነበሩ ማዕከላት ናቸው፡፡ እነዚህን የመሳሰሉ ሌሎች 
ቦታዎች የነበሩ ቢሆንም በዋናነት በጣም ጎልተው የሚታወቁት ግን 
ሦስቱ ናቸው፡፡ እነዚህ ማዕከላት የየራሳቸው ወንበሮች የነበራቸው 
ሲሆን፣ ተጠሪነታቸው ማዕከሉን አኹሱም ላይ አድርጎ ለነበረው የበላይ 
ወይም ጠቅላይ ወንበር ነበር፡፡ ይህ የበላይ ወይም ጠቅላይ ወንበር 
“እንበረም” በመባል ይታወቃል (ኤርሚያስ ከበደ፣ 1993፤ ያሬድ ግርማ፣ 
1999)፡፡ እነዚህ ማዕከላት የሃይማኖት አስተምህሮ፣ የባርኮት፣ 
የቅድስና፣ የመንፈሳዊ አስተዳደር፣ ወዘተ ማዕከላት ሆነው ለረጅም 
ዘመናት አገልግለዋል፡፡ በእነዚህ አካባቢዎች ዛሬ ድረስ ዘልቀው የሚታዩ 
ታሪካዊ ማስረጃዎች ይህን ይመሠክራሉ፡፡  

እነዚህ የክመንቶች ማዕከላት፣ የሕገ ልቡናው አምልኮትና ተከታይ 
የሆነው ሕዝብ እንዲሁም የኦሪት እምነት አራማጅ የነበሩ ክመንቶች 
አደጋ ላይ የወደቁት ቤተመንግሥቱን የተቆጣጠሩት ተራማጅ ክመንት 
ነገሥታት በፈጠሩት ሁናቴ ነበር፡፡ የወቅቱ ተራማጅ ነገሥታት ሁለት 
ነገሮችን ከውጭ አምጥተው ሃገር ውስጥ በነበረው ሃይማኖታዊና 
ባህላዊ ሥርዓቶችና ትውፊቶች ላይ በግድ እንዲጫኑ አድርገዋል፡፡ 
አንደኛው የግእዝን ቋንቋ ከመካከለኛው ምሥራቅ በማምጣት በክመንታ 

ቋንቋ ተናጋሪው ሕዝብ ውስጥ በማስረጽ የቀደመውን ክመንታ 
ለማጥፋት ሞክረው ነበር፡፡ ነገር ግን እነዚህ ነገሥታት በወቅቱ ግእዝን 
ለቤተመንግሥትና ለቤተ ክህነት የስነጽሑፍ ቋንቋ ሆኖ እንዲያገለግል 
ከማድረግ በዘለለ እንደተመኙት በቀሉን ክመንታ አጥፍተው ግዕዝ 
ቋንቋን ብሄራዊ ቋንቋ ማድረግ አልቻሉም፡፡ ሕዝቡ የራሱን ጥንታዊ 
ቋንቋ አጥብቆ ያዘ እንጂ በቀላሉ አለቀቀም፡፡ ሁለተኛው ጫና ደግሞ 
በ334 ዓ. ም ገደማ ክርስትና ወደ ሃገሪቱ እንዲገባ መደረጉ ነው፡፡ 
ክርስትናው ወደ ኢትዮጵያ ሲመጣ መጀመሪያ ተቀባይነት ያገኘው 
እንደሌላው ዓለም በተራው ሕዝብ ዘንድ ሳይሆን በቤተ መንግሥቱ 
ዙሪያ በነበሩት ነገሥታትና የነገሥታት ቤተሰቦች መካከል ነበር፡፡ ይህ 
ቤተመንግሥት ውስጥ የገባው ክርስትና የቤተመንግሥት የሥነጽሁፍ 
ቋንቋ የነበረውን ግእዝ ቋንቋን የአምልኮትና አስተምህሮ ማከናወኛ 
ቋንቋው አድርጎ ተቀበለው፡፡ የእንግዳ ዐይነ ደረቅ የሆኑት ሁለቱም 
መጤዎች ከላይ እንደተመለከትነው አንድነት ፈጥረው በንጉሥና 
ሠራዊቱ እየታገዙ አገር በቀል የሆኑትን ባህላዊ እሴቶችን ሊያጠፉ 
ቆርጠው ተነሱ፡፡ ክርስትናውን ከአገር በቀሉ ቋንቋና መንፈሳዊ 
የአስተዳደር ሥርዓትና ልምድ ጋር አዋህዶ ባለማስኬድ ምክንያት 
ሃገሪቱ በመጤ አስተሳሰቦችና አሠራሮች እንድትወረር ሰፊ እድል 
ተከፈተ፡፡ ይህን የባእድ ባህልና አስተዳደር መቀበልን በተመለከተ 
ንቡረእድ ኤርሚያስ ከበደ “ኢትዮጵያ የዓለሙ መፋረጃ” በተሰኘው 
መጽሐፋቸው ውስጥ ስለ እንበረም ወይም ወንበር ሥርዓት መጥፋት 
ባነሱበት ክፍል በጣም አምርረው ጽፈዋል (ኤርሚያስ ከበደ፣ 1993)፡፡   

እንግዲህ ከዚህ ጊዜ በኋላ ነበር ፈታኙ መከራና ክፍፍል በክመንት 
ሕዝቦች መካከል የተፈጠረው፡፡ ያን የመሠለ ታላቅ የክመንት ሕዝብ 
በተለያዩ ጊዜያት ሲደርሱበት በነበሩ የመንግሥት ድርጅታዊ ጫናዎች 
ምክንያት ወደ ተለያዩ ቡድኖች መከፋፈል ጀመረ፡፡ የነበሩት ቀደምት 
የሃይማኖትና ማህበራዊ አስተምህሮ ማዕከላት ተፈቱ ወይም ተዘጉ፡፡ 
አንዳንዶቹ ሆን ተብሎ እንዲወድሙ ተደረገ፡፡ ሌሎቹ ደግሞ ወደ 
ገዳማትና አድባራት ማዕከልነት እንዲቀየሩ ተደረገ፡፡ በጣም የሚያሳዝነው 
ደግሞ ወደ ገዳማትና አድባራት መቀየራቸው ሳይሆን በውስጣቸው 
ይዘዋቸው የነበሩት ጥንታዊ ታሪካዊ ቅርሶች ሙሉ በሙሉ 
እንዲመዘበሩና እንዲወድሙ መደረጉ ነው (ሃንኮክ፣ 1985)፡፡ በተለይም 



7 
 

የመስዋእት ድንጋዮችና ሌሎች ንዋየ ቅድሳት እንዳልነበሩ ተደርገው 
ጠፍተዋል፡፡ 

1.5. በጥንቱ የክመንት ሕዝብ ላይ የተፈጸመ ጥፋት 

የቀደመውን ታሪካችን የሚያሳውቁን ድንቅ ድንቅ ቀደምት ድግናዎች፣ 
የመስዋእት ድንጋዮችና ንዋየ ቅድሳት እንዲሁም የህገ ልቡና አስተምህሮ 
ቦታዎች ሙሉ በሙሉ በመውደማቸው ምክንያት የጥንቱ የኢትዮጵያ 
ሃይማኖታዊ አምልኮትና አስተምህሮ እንዴት ሲከናወን እንደነበር ማወቅ 
አስቸጋሪ ሆነ፡፡ በእርግጥ የጥንቱን አገር በቀል የአምልኮና የአስተምህሮ 
ሂደት በታሪክ እንዲታወቅ ከመጠበቅና ከመንከባከብ ይልቅ የቀደመውን 
የኢትዮጵን ድንቅ ታሪክ የሚያሳዩ ሌሎች የክመንት ታሪካዊ ቅርሶች 
በዘመቻ ከገጸ ምድር እንዲጠፉ ተደረገ፡፡ ሁሉንም ለማውደም ሞክረው 
ብዙ ተሳክቶላቸዋል፡፡ ያልተሳካላቸው የቦታ ስያሜዎችን መቀየር ነው፡፡ 
ይህም የቦታዎች በክመንታ ቋንቋ መሰየም የክመንት ሕዝቦችን ታሪክ 
የሚያፀባርቅና የሚመሰክር መስሎ ስላልታያቸው እንጂ ስያሜዎችን 
ከማጥፋት ወደ ኋላ አይሉም ነበር፡፡ ከዛግዌ ሥርዎ መንግሥት 
መውደቅ በኋላ የነገሡት ክርስቲያን ክመንት ነገሥታት የክመንታ 
ቋንቋን ለማጥፋት ያልሄዱበት እርቀት አልነበረም፡፡ መጀመሪያ በሸዋ፣ 
በወሎና በጎጃም የነበሩትን የክመንት ሕዝቦች ሃይማኖትና ቋንቋ 
አስቀይረው ሌላ ሕዝብ ለማድረግ ብዙ ጥረው በመጨረሻም 
ተሳክቶላቸዋል፡፡ ቀጥለውም ማንነቱን አጥብቆ የያዘውን የበጌምድርንና 
የሰሜን ክመንት ሕዝቦችን ማንነት ለማስጣል ያላደረጉት ጥረት፣ 
ያልዘመቱት ዘመቻ አልነበረም፡፡ በተለይም አፄ አምደ ፅዮን በ1332 ዓ. 
ም የሕገ-ልቡናና የሕገ-ኦሪት እምነት ተከታይ ክመንቶችን 
ለመጨፍጨፍና ማንነታቸውን ለማጥፋት የጦር ሠራዊቱን ወደ ጎንደር 
አዝምቶ ብዙ ጥፋት ፈጽሟል (ሮዚኒ፣ 1912)፡፡ የሰቀልትና የሰሜን 
ክመንቶች ላይ ትልቅ ወረራ አከናውኖ አያሌ ውድመት አድርሷል፡፡ 
ሕዝበ ክመንቱም በተለያዩ የግድያ ዐይነቶች እንዲረሸን ተደርጓል፡፡  

እነዚህ የጥንቱን ኢትዮጵያዊ ማንነት እያጠፉ አዲስ ማንነት 
የሚመሠርቱ ነገሥታት ይህን እኩይ ተግባራቸውን እስከ 20ኛው መቶ 
ክፍለ ዘመን አጠናክረው ቀጥለውበታል፡፡ በተለይም አፄ ዳዊት፣ አፄ 
ዘርዓ ያዕቆብ፣ አፄ ይስሐቅና አፄ በእደ ማርያም የተባሉ የሰሎሞናዊ 



8 
 

ስርዎ መንግሥት አራማጅ ነገሥታት በክመንት ሕዝብ ላይ 
ያልፈጸሙት የጭካኔ ዐይነት አልነበረም፡፡ በሕዝቡ ላይ ከፈጸሙት 
ጭፍጨፋ በተጨማሪ የክመንቱን ማንነት ለማስጣል ሲሉ ያጠፏቸው 
ታሪካዊ ቅርሶች የኢትዮጵያን ታሪክ ጨለማ ሆኖ እንዲቀር 
አድርገውታል፡፡ ጥንታዊት ኢትዮጵያ ምን እንደምትመሥል የሚያሳዩ 
ማስረጃዎች ሙሉ በሙሉ በሚባል ደረጃ ወድመዋል፡፡   

ከዛ ሁሉ የጭፍጨፋ ዘመን የተረፈው የዛሬው የጎንደር ክመንት 
በመጠኑም ቢሆን ትንሽ ፋታ ያገኘው ግራኝ መሃመድ የተባለ ተቃዋሚ 
ተነስቶ የሰሎሞናዊውን ሥርወ መንግሥት ክፉኛ ካደቀቀው በኋላ 
ነበር፡፡ በእርግጥ ክመንት በዚህ ወቅት ከሁለቱም ወገኖች ከማንኛውም 
ጋር ወግኖ አልተሰለፈም፡፡ ተደራጅቶ ራሱን ሲጠብቅ ነበር፡፡ ከግራኝ 
መሐመድ በኋላም ቢሆን ይህ የሰሎሞናዊው ሥርወ መንግሥት 
ከኦሮሞዎች ጋር በጀመረው ተከታታይ ጦርነት እረፍት ስላላገኘ ያን 
የቀደመውን ክመንትን የማጥፋት ዘመቻ አጠናክሮ እስከፍጻሜው 
ማስቀጠል አልቻለም፡፡ በእነዚህ ጊዜያት ከጭፍጨፋ የተረፈው ክመንት 
በጭልጋ፣ በደንቢያ፣ በአርማጭሆ፣ በወገራ፣ ወዘተ ራሱን አደራጅቶ 
ቀጥሎ የምናነሳውን ጠንካራ ራስን የመከላከል ወታደራዊ ጀብዶችን 
ሠርቷል፡፡   

ይህ የሰሎሞናዊያን ሥርዎ መንግሥት በመሃል ሃገር በተፈጠረበት 
ጫና ምክንያት የንግሥና ማእከሉን ከሸዋ ወደ ጎንደር ለማዛወር 
ስለተገደደ ከ16ኛው መቶ ክፍለ ዘመን መጨረሻ ጀምሮ ጎንደር 
በመግባት የንግሥና ማዕከል ለመመሥረት ብዙ ጥረት አድርጎ 
በክመንቶች ጠንካራ የተቃውሞ ውጊያዎች ምክንያት ስላልተሳካለት 
ለጊዜው ደንቀዝ፣ ጎርጎራ፣ ወዘተ አካባቢዎች ቤመንግሥት እንዲቋቋም 
ተደረገ፡፡ ክመንቶችም ይህን የንጉሡን መስፋፋት እስከ መጨረሻው 
ለመከላከል አያሌ ጦነቶችን አድረገዋል፡፡ በመጨረሻልም የጎንደርን ስርዎ 
መንግሥት ለመመሥረት እንድለኛ የሆነው አፄ ፋሲል ከክመንቶች ጋር 
ነገሮችን በሠላም ለመፍታት ወደ ውይይትና ደርድር ስለመጣ፣ በኋላ 
የምንገለጸውን በሠላም አብሮ የመኖር ሥምምነት ተፈራርሟል፡፡ 
እንግዲህ በዚህ ሥምምነት መሠረት ነበር አጼ ፋሲለደስ በክመንቶች 
የምዝገኒ ድግና (ጎንደር) ላይ ቤተመንግሥቱን መሥራት የቻለው፡፡ 

በግንባታው ወቅትም የክመንት ሕዝብ ታሪክ የማይረሳው እጅግ በጣም 
ትልቅ ዐይነተኛ አስተዋጽኦ አበርክቷል፡፡  

የክመንት ሕዝብ ከነበረው ታላቅነትና ሥልጣኔ “በዘመነኛ የራሳቸውን 
ናቂ ቀቢጸተስፋ ናፋቂ” ልጆቹ እራስ እራሱን እየተጨፈጨፈ 
እንዲኮሰምን ተደርጎ አሁን ላለበት አስቸጋሪ ሁኔታ ተዳርጓል፡፡ በእርግጥ 
እንደ አጥፊዎቹ እልህ አስጨራሽ ጭፍጨፋና አፈና ቢሆን ኖሮ 
የክመንት ሕዝብ አሁን ያለው የኮክ ፍሬ የውስጠኛውን ክፍል የሚያህል 
ሕዝብም አይተርፍም ነበር፡፡ እግዚአብሔር “ጥፋ” ያላለው ስለማይጥፋ 
ክመንት አሁን ያለበት ደረጃ ላይ ደርሷል፡፡ ያሳለፈው መከራና ግፍ ግን 
ተቆጥሮ አይዘለቅም፡፡ እንኳን በድሮው ባልሠለጠነው የድንቁርናው 
ዘመን ቀርቶ ዛሬ ዓለም የሥልጣኔ ማማ ላይ በደረሰበት ዘመን እንኳ 
ክመንትን ቆፍሮ ለመቅበር የማያደረጉበት ክፋትና አሻጥር የለም፡፡ 
ወገኖቻችን በመተማ ዮሃንስ፣ ጎንደር ከተማ፣ ግጀን የገጠር ቀበሌ፣ 
ወዘተ ከነሕይወታቸው እንደ ድንች በእሳት ተጠብሰዋል፡፡ በጥይት 
የሚገደለውንማ ቤት ይቁጠረው፡፡ ይሄ ሁሉ ግፍና ጭፍጨፋ በዚህ 
በእኛው ዘመን እንዲህ ከተፈጸመ በድሮዎቹ ክመንቶች ላይ ምን 
ሲፈጸምባቸው እንደነበር መገመት አያዳግትም፡፡  

በቀደምት ኢትዮጵያዊያን ጽሑፎች ውስጥ ክመንት የሚለውን ስም 
ፈልጎ ማግኘት እጅግ ከባድ ነው፡፡ ይህን በተመለከተ ሮዚኒ (1912) 
እንዲህ ይላል፡ “በኢትዮጵያዊያን ሥነጽሑፍ ውስጥ ክመንት የሚለውን 
ስም ለማግኘት እስከ 1726 ዓ. ም መጨረሻ ድረስ መሄድ አስፈላጊ 
ይሆናል፡- አፄ በካፋ በእግረ ሙቅ የታሰረበትና በነገታው ሁሉም ሰው 
ክመንቱ ካሳን ጨምሮ እንዲያየውና መቀጣጫ እንዲሆን በገቢያ መካከል 
በተተከለ ግንድ ላይ የተሰቀለበት ቀን፡፡” (ገጽ፡ 6)፡፡ በእርግጥ ከዚህ 
ቀደም ክመንት ከጎንደር ነገሥታት ጋር በሠላም መኖርና መተባበር 
የጀመረበት ዘመን ስለ ነበር ስለ ክመንት መስማት “አዲስ ነገር ይሆናል” 
ብለን አንገምትም፡፡ ዞሮ ዞሮ ግን ብዙ የአገር ውስጥ ጽሑፎች ክመንት 
የሚባል ስምን መጥቀስ አይወዱም፡፡ እንኳን የቀደምቶች የቅርብ 
ጊዜዎቹ እንኳ ይህን ስም አጥብቀው ሲሸሹት እንመለከታለን፡፡ ስለ 
ክመንቱ አፄ ቴዎድሮስ የሚጽፉ ኢትዮጵያዊያን ቴዎድሮስ ክመንት 
መሆኑን እያወቁ እንኳ “ክመንት ነው” ብለው መናገርም ሆነ መጻፍ 

አይፈልጉም፡፡ እንዲያውም ክመንትነቱን በጠራራ ፀሐይ ይዘርፉታል፡፡ 
በቅርቡ ክመንት የሚለውን ስም ከ1999 ዓ. ም የሕዝብና ቤቶች ቆጠራ 
ሪፖርት የሰረዙት እኮ ይህን ስም መስማት ሕመም ስለሚሆንባቸው 
ነው፡፡ 

ምእራፍ ሁለት፡ ስለ ክመንት እነማን ምን ጻፉ? 
 

“ስለ ክመንት ሕዝብ እነማን ምን ጻፉ?” የሚል ጥያቄ ማንሳት ተገቢ 
ነው፡፡ በእርግጥም ስለ ክመንት ሕዝብ አብዛኛውን ጊዜ መረጃ 
የምናገኘው ከአውሮፓዊያን ተጓዦች፣ ሚሲዮናዊያን እና ተመራማሪዎች 
ሰነድ ነው፡፡ አገር ውስጥ ስለ ክመንት የተጻፉ መረጃዎችን ማግኘት 
እጅግ በጣም ከባድ ነው፡፡ ምናልባትም “የአለቃ ታዬ ወልደማሪያም 
መጽሐፍ ስለ ክመንት ትንሽም ቢሆን የሆነ ነገር ማለት የቻለች ብቸኛዋ 
ቀደምት አገር በቀል ሥራ ሳትሆን አትቀርም” የሚል ግምት አለን፡፡ 
ከዚህ ቀጥለን ስለ ክመንት ሕዝብ የተለያዩ ሰዎች የጻፉትን መረጃዎች 
በጊዜ ከፋፍለን እንደቅደም ተከተላቸው አንድ በአንድ እያቀረብን 
እንመለከታለን፡፡ በእያንዳንዱ ሃሳብ ላይ የራሳችን አስፈላጊ ግምገማም 
እናቀርባለን፡፡ እነዚህን ቀደምት ሥራዎች በሦስት የታሪክ ጊዜያት 
ከፋፍለን አቅርበናቸዋለን፡ ከ1800 በፊት፣ ከ1800 እስክ 1900 እና 
ከ1900 እስከ አሁን፡፡  

2.1. ከ1800 ዓ. ም በፊት የተጻፉ 

ስለ ክመንት ሕዝብ ለመጀመሪያ ጊዜ የተናገረው ሰው ከሦስት ባልደረቦቹ 
ጋር ጐንደርን የጎበኘው ጣሊያናዊው ሚሲዮያዊ ካፒውቺን ሊበራቶ ዴ 
ሳን ሎረንዞ ነው፡፡ ግንቦት 18 ቀን 1714 ዓ. ም በጻፈው ሚሲዮናዊ 
ሪፖርት የአገሩን የሃይማኖት ሁኔታና በኢትዮጵያ ውስጥ የነበሩትን ዋና 
ዋና ቤተ እምነቶች አካቶ ነበር፡፡ እንደ ሎረንዞ አባባል ከሆነ እነዚህ ቤተ 
እምነቶች የአባ ተክለሃይማኖት፣ የአባ ኤወስጣጢዎስ፣ የአባ ዘርዓብሩክ 
ደቀመዛሙርት እና የክመንት (በጽሐፊው “ኮማንት”) ቤተ እምነቶች 
ናቸው፡፡ ካፒውቺን ሎረንዞ ስለ ክመንት ሕዝብ እንዲህ አለ፣ 
“ለኮማንቶች ዓሣ መብላት ትልቅ ኀጢያት ነው፣ ማንኛውም ዓይነት 
ጥንቆላም አይፈቀድም ብለው ያምናሉ፡፡” ሎረንዞ ለመጀመሪያ ጊዜ ስለ 
ክመንት ሕዝብ ተናገረ እንጂ ይሄ ነው የሚባል ዝርዝር ነገር 
አልጻፈም፡፡ ነገር ግን የተናገራቸው ነገሮች ሁሉም ምንም ስህተት 
አልነበረባቸውም፡፡  

2.1.1. ጀምስ ብሩስ (1769) 

በ18ኛው መቶ ክፍለ ዘመን ሁለተኛው አጋማሽ ላይ ጀምስ ብሩስ 
የተባለው እስኮትላንዳዊ ተጓዢ ክመንትን በተመለከተ አጭር ጽሑፍ 
አቅርቦ ነበር፡፡ ብሩስ ስለ ክመንት ሕዝብ የጻፈው በአንድ ወቅት 
ከጐንደር ተነስቶ በማውራ በኩል አድርጎ የመሃና ወንዝን በመሻገር ታች 
አርማጭሆ ጭርክኝ የሚባል ቦታ ደርሶ በተመለሰበት የአንድ ወቅት 
ጉዞው ባደረገው የጨረፍታ ምልክታ እና ጐንደር ከተማ የጠየቃቸው 
ክመንት ያልሆኑ ሰዎች በሰጡት ቃለ መጠይቅ መሠረት እንጂ 
ከክመንቶች ጋር ረጅም ቆይታን አድርጎ እዳልጻፈ አንባቢያን ቀድመው 
ሊረዱት ይገባል፡፡ ጀምስ ብሩስ (1769) ክመንትን “ክሞውንት” ብሎ 
ይጠራው ነበር፡፡ በዚህ መጽሐፉ ውስጥ ስለ ክመንት የተጻፈው በጣም 
አጭር ነገር ብቻ ነው፡፡ በመጽሐፉ ከገጽ 5 እስከ 7 ባለው ክፍል ስለ 
ክመንት ሕዝብ የተናገረውን ቃል በቃል እንዲህ አቅርበነዋል፡፡  

አራት ሰዓት ከሩብ ላይ ከክሞውንት አገር ተነስቶ ወደ መሃና 
ወንዝ ወደ ሚፈሰው ቱም አረዶ ወደ ሚባለው ወንዝ መጣን፡፡ 
... የክሞውንት ሕዝብ ... በደቡብ ምዕራብ [ከጐንደር ከተማ 
ማለቱ ነው] ባሉ ከፍተኛ ቦታዎች ሠፍሮ ይገኛል፡፡  
ክሞውንቶች በአንድ ወቅት ከፈላሻዎች ጋር የአንድ ሕዝብ 
ክፍሎች ነበሩ፡፡ ነገር ግን አፄ ፋሲለደስ ሲነግሥና ከዚያም በኋላ 
በመጠመቃቸው ምክንያት ከጥንት ወንድሞቻቸው ከፈላሻዎች 
ጋር ተለያዩ፡፡ ክሞውንቶች ክርስትናን ከተቀበሉ በኋላ ወደ 
ቀደመ ባህላቸው ቢመለሱም እንኳ የሚደርስባቸው ብዙም ከባድ 
መከራ አልነበረም፡፡ ክርስቲያኖች ያረዱትን ሥጋ ይበላሉ፡፡ ነገር 
ግን እስላሞችና ፈላሻዎች ያረዱትን አይበሉም፡፡ እንደ ዶግማ 
የያዙት “አንዴ ከተጠመቁና አንዴ ከፈጣሪ ጋር ከተገናኙ በኋላ 
ምንም ዓይነት ጸሎትም ሆነ አምልኮት አስፈላጊ አይደለም” 
የሚል ነው፡፡ ክሞንቶች ከገቢያ ወይም ከማንኛውም የህዝብ 
መሰብሰቢያ ቦታዎች ቆይተው ወደ ቤታቸው ሲመለሱ ከራስ 
ፀጉራቸው እስከ እግር ጥፍራቸው ድረስ ይታጠባሉ፡፡ ይህን 
የሚያደርጉት በእነዚህ ቦታዎች በነበራቸው ቆይታ ከእነሱ የተለዩ 
ንጹህ ያልሆኑ ሰዎችን ነክተው ሊሆን ስለሚችል ራሳቸውን 

ከርኩሰት ለማንጻት ነው፡፡ በዕለተ ቅዳሜ ምንም ዐይነት ሥራ 
አይሠሩም፤ ቤቶቻቸውንም ዘግተው ይውላሉ፡፡ ነገር ግን በእሑድ 
ቀን እህል ይፈጫሉ፣ ሌሎችን ሥራዎችም ይሠራሉ፡፡  

“ክመንቶች በአንድ ወቅት ከፈላሻዎች ጋር አንድ ሕዝብ ነበሩ” የሚለው 
ሃሳብ ትክክል ነው፡፡ ፈላሻዎችና ክመንቶች የተለያዩት ኪዜያት በኋላ 
“ፈላሻ” የተባሉት ክመንቶች የአይሁድን እምነት በተቀበሉበት ወቅት 
ነበር እንጂ ጀምስ ብሩስ እንዳለው ክመንት በአፄ ፋሲለደስ ዘመን 
ስለተጠመቀ አይደለም፡፡ በመሠረቱ ክመንት ላይ ጸሐፊው በጠቀሰው 
ዘመን የተፈጸመለት ጥምቀት አልነበረም፡፡ አንዳንድ ክመንቶች 
በፈቃዳቸው ቢጠመቁም ለይስሙላ የሚደረግ ጥምቀት ነበር (ኲሪን፣ 
1998)፡፡ አንደሚታወቀው ጀምስ ብሩስ ጐንደር በነበረበት ወቅት 
ክመንቶች ጥንታዊውን የሕገ ልቡና ሥርዓት የሚከተሉ እንጂ 
ክርስቲያኖች አልነበሩም፡፡ ፈላሻዎችም ቢሆን በዓለም የአምልኮት 
ሥርዓት ታሪክ ውስጥ ከሕገ ልቡናው ቀጥሎ የመጣውን ጥንታዊውን 
የሕገ ኦሪት እምነት የሚከተሉ ሰዎች ነበሩ፡፡ ስለዚህ ቀደም ከነበረው 
ትልቁ ሕዝብ ወጥቶ አዲስ ማነነት የያዘው ፈላሻው እንጂ ክመንቱ 
አልነበረም፡፡ ለመለያየታቸው የተጠቀሰው ምክንያትም ቢሆን ትክክል 
አልነበረም፡፡   

ከክርስትናው ጋር በተያያዘ ክመንቶች “’አንዴ ከተጠመቁና አንዴ ከፈጣሪ 
ጋር ከተገናኙ በኋላ ምንም ዓይነት ጸሎትም ሆነ አምልኮት አስፈላጊ 
አይደለም’ የሚል የሃይማኖት መርህ ነበራቸው” የሚለው የብሩስ ክርክር 
በአንድ በኩል እውነታነት ነበረው፡፡ ምክንያቱም በወቅቱ ክመንቶች 
ለይስሙላ ይጠመቃሉ ወይም ሳይጠመቁ የተጠመቁ ለመምሰል 
ካንገታቸው ማተብ ያስራሉ እንጂ በውስጣቸው የጥንቱን ወይም የሕገ 
ልቡናውን አምልኮት ነበር የሚያከናውኑት፡፡ ለዚህም ነው ይህን መርህ 
አጥብቀው የሚከተሉት፡፡ ምክንያቱም አንድ ሰው የማስመሰል ጥምቀት 
ከተጠመቀ በልቡ ያላመነበትን ሃይማኖት የአምልኮት ሥርዓት መፈጸም 
አይፈልግምና ክመንቶች ይህን መርህ ይከተሉ ነበር፡፡ እንዲሁም 
“ክርስቲያን ሆነናል” የሚሉት ክመንቶች በመንግሥት የአስተዳዳራዊና 
ወታደራዊ ቷቋማት ውስጥ ሲሠሩ ክርስቲያን ያረደውን መብላት ግድ 
ስለሆነባቸው አንደተባለው ጀምስ ብሩክ ጐንደር ከተማ የሚመጡት 

አንዳንድ የመንግሥት ሠራተኛ ክመንቶች ክርስቲያን ያረደውን ሥጋ 
ሲበሉ ተመልክቶ ሊሆን ይችላል እንጂ በግልጽ የሕገ ልቡና እምነት 
ተከታይ የሆነ ክመንት ክርስቲያን ያረደውን አለመብላት ብቻ ሳይሆን 
ከክርስቲያን ቤትም አይገባም ነበር፡፡ ለዚህም እኮነው እራሱ ጀምስ ብሩስ 
ክመንቶች ከገቢያ ወይም ከሌላ ማህበራዊ ግንኙነቶች ቆይተው ሲመለሱ 
ሰውነታቸውን እንደሚታጠቡ የጻፈው፡፡  

ጀምስ ብሩስ የክመንቶችን ከገቢያ ሲመለሱ መላ ሰውነታቸውን 
እንደሚታጠቡ የጠቀሰውም ትክክልኛ ነገር ነበር፡፡ ይህ ክመንቶች 
በወቅቱ የነበራቸው ትክክለኛ ሃይማኖት ምን እንደነበር የሚያሳይ ጥሩ 
ማስረጃ ነው፡፡ ከክርስቲያንም፣ ከፈላሻ፣ ከሙስሊምም ሆነ ከሌላ ሰው 
ጋር ተገናኝተው ወደ ቤቶቻቸው ሲመለሱ መታጠባቸው ለሕገ ልቡና 
ሥርዓታቸው ምን ያክል ቀናኢ የነበሩ መሆናቸውን የሚያሳይ ነው፡፡ 
የመታጠቡ ድርጊትም ክመንቶች ማንነታቸውን ለማጠበቅ 
ይጠቀሙባቸው ከነበሩ አያሌ መንገዶች መካከል አንዱ ነበር፡፡     

የክሞውንት ሴቶች ጆሯቸውን ተበስተው የጆሯቸውን ቅጠል 
ወደ ታች እንዲጎትትላቸው ከእንጨት የተሠራ ከባድ ጉትቻ 
ያደርጋሉ፡፡ በዚህም ምክንያት የተበሳው የጆሯቸው ቀዳዳ በጣም 
ትልቅ ይሆናል፡፡ ይህን በማድረጋቸው ከሶሪያዊያንና 
ፍልስጤማዊያን ባድዊኖች ጋር ይመሳሰላሉ፡፡ ቋንቋቸው 
ከአንዳንድ የዘዬ ልዩነቶች ውጭ ከፈላሻዎች ጋር ተመሳሳይ 
ነው፡፡ ለዓሣ በጣም ትልቅ ጥላቻ አላቸው፡፡ ዓሣን ከመብላት 
መከልከል ብቻ ሳይሆን፣ ማየትም አይወዱም፡፡ ለዚህ 
የሚሠጡት ምክንያት ደግሞ ‘ነብዩ ዮናስ (ከነብዩ ተወልደናል 
ብለው ያምናሉ) በዓሣ አንበሪ ወይም በሌላ ትልቅ ዓሣ ተውጦ 
ነበር’ የሚል ነው፡፡ የጐንደር እንጨት ለቃሚዎች፣ ውሃ 
ቀጂዎች ናቸው፡፡ በዚህም ምክንያት በአቢሲኒያዊያን ዘንድ በጣም 
ይጠላሉ፡፡  

የክመንት ሴቶች ከጐንደር መንግሥት ምሥረታ ማግስት ጀምሮ 
እንደተባለው ጆሯቸውን በስተው ትልቅ የእንጨት ጉትቻ በማድረግ 
ባህላቸውን ከመበ’ረዝ መጠበቅና ማንነታችውን ከአጥፊዎች መከላከል 
ችለዋል (ኲሪን፣ 1998)፡፡ ይህን ድጊታቸውን እስከ አፄ ቴዎድሮስ ዘመነ 

መንግሥት ድረስ ይዘውት ከዘለቁ በኋላ ቀስ በቀስ እየከሰመ መጥቶ 
በደጀዝማች ቢተዋ ዘመን ላንዴና ለመጨረሻ ጊዜ እንዲቀር ተደርጓል፡፡ 
ይህን ድርጊት አዛዥ ቹሳ ሚስቱን ከንጉሡ ሠይጣናዊ የዝሙት መሻት 
ለማትረፍ እንደጀመረውና ከዚያም ወደ ሌሎች የክመንት ሴቶች በአጭር 
ጊዜ ውስጥ እንደተዛመተ ታሪክ ያስረዳናል፡፡ ታሪኩን የጀምስ ኲሪንን 
ጽሑፍ በምናይነበት ክፍል ቆይተን እናነሳዋለን፡፡   

ክመንቶች የጐንደር እንጨት ለቃሚዎችና ውሃ ቀጂዎች እንደሆኑ 
ተደርጎ የተነገረው ጉዳይ ትክክል አይደለም፡፡ በጎንደር አካባቢ የነበሩ 
አነስተኛ ገቢ ያላቸው ክመንቶች እንጨት፣ ገለባና ሳር ወደ ከተማው 
እየወሰዱ በመሸጥ ሕይወታቸውን ይመሩ ነበር እንጂ ይህን ተግባር 
እዲፈጽሙ ተገደው አያውቁም (ኲሪን፣ 1998)፡፡  

ጀምስ ብሩስ ክመንቶች “ለከተማው እንጨትና ውሃ ስለሚያመጡ 
በአቢሲኒያዊያን ዘንድ በጣም ይጠላሉ” ሲል ያነሳው ሃሳብም ቢሆን 
ከሃቅ የራቀ ነው፡፡ ምክንያቱም ከላይ አንዳየነው ክመንቶች ከሌላው 
ሕዝብ ጋር እንዳይቀላቀሉ ራሳቸውን ያርቁና ከሌላው ማህበረሰብ ጋር 
ከመቀላቀለ ይታቀቡ ነበርና (ብሩስ፣ 1769)፡፡ በሌላ አባባል ክመንቶች 
ከአፄ ፋሲል ጋር በገቡት ሥምምነት መሠረት የራሳቸውን ባህልና ወግ 
ጠብቀው ለመዝለቅ ከሌላው ጋር እዳይቀላቀሉ ጠንክረው ሲሠሩ 
ኑረዋል፡፡ “እንጨት በመሸጣቸው ይጠሉ ነበር” የሚለው አባባል 
ከእውነት የራቀ ሐሰት ነው፡፡ ሲጀመር ጀምስ ብሩስ በእሳቤው ውስጥ 
ክመንቶች ኢትዮጳያዊ አልነበሩም ለማለት የዳዳውም ይመስላል፡፡ 
ምክንያቱም “በዚህ ድርጊታቸው በአቢሲኒያዊያን ዘንድ በጣም ይጠሉ 
ነበር” ሲል ‘አቢሲኒያዊያን’ የሚባሉት የነገሥታቱን አምልኮተ ሥርዓት 
የተቀበሉ ሕዝቦች ብቻ እንደሆኑ በተዘዋዋሪ መንገድ እየነገረን እንደሆነ 
ይገባናልና ነው፡፡ 

ጀምስ ብሩስ ይህን መረጃ ያገኘው ከራሳቸው ከክመንቶች ሳይሆን 
በወቅቱ ራሳቸውን ‘ክመንት አይደለንም፣ የነገሥታት ዘር ነን’ ብለው 
ከሚያምኑ የጐንደር መኳንትና መሳፍንት ስለነበር፣ በአቀረበው ጽሑፉ 
ውስጥ ብዙ የሀሳቦች መምታታትና መጣረስ እንዲሁም መረጃ አልባነት 
ይታይበታል፡፡ ለምሳሌ በአንድ ቦታ “ክመንቶች ከተጠመቁ በኋላ ወደ 
ቀደመ ባህላቸው ቢመለሱም የሚመጣባቸው ጫና አልነበርም” ይላል፡፡ 

በሌላ በኩል ደግሞ “ክመንቶች በአቢሲኒያዊያን ዘንድ በጣም ይጠላሉ” 
ይላል፡፡ ይሄ እርስ በእርሱ የሚጣረስ ነገር ነው፡፡ አሁንም በአንዱ 
የጽሑፉ ክፍል “ክመንቶች ተጠምቀው ክርስቲያን ሆነዋል” ይለንና ትንሽ 
ቆይቶ ደግሞ “ክመንቶች ከገበያ ወይም ሌሎች የሰዎች መሰብሰቢያ 
ቦታዎች ውለው ወደ ቤቶቻቸው ሲመለሱ መላ ሰውነታቸውን 
ይታጠባሉ” ይላል፡፡ እነዚህ መጣረሶች የተፈጠሩበት መረጃዎችን 
ከትክክለኛው ምንጭ መሰብሰብ ባለመቻሉ እንደሆነ በቀላሉ እንረዳለን፡፡  

ይሁን እንጂ ይህ የጀምስ ብሩስ ጽሑፍ የሃሳቦች መጣረሶችና 
የመረጃዎች ክፍተት እንዳሉት ብንገመግምም፣ የክመንትን ታሪክ 
አስተካክልን ለመጻፍ በምናደርገው ጥረት እንደመነሻ ሥራ በመሆን 
ያገለግላል፡፡ እውቀት የሚያድገው የቀደሙ የምርምር ሥራዎችን 
በትክክለኛ መረጃዎች አስደግፎ እውነተኛነታቸውን በመፈተን ያላቸውን 
ጠንካራ ጎን አጠናክሮና ጉድለታቸውን ሞልቶ በመሄድ መሆኑ 
መዘንጋት የለበትም፡፡ ስለዚህ የጀምስ ብሩስን ሥራ ከነጉድለቱ 
እንጠቀምበታለን እንጂ እንደምናምንቴ ነገር “ወደ ቆሻሻ ገንዳ ይውደቅ” 
ብለን አንወረውረውም፡፡ ትክክለኛውን ሀሳቡን ደግፈን የተወላገደውን 
አቃንተን እንጠቀምበታለን፡፡     

2.2. ከ1800 እስከ 1900 የተጻፉ 

በክመንት ሕዝብ ታሪክ ዙሪያ ሰፋ ያሉ ጽሑፎች ተሰንደው የምናገኘው 
ከ1800 እስከ 1900 ባለው ጊዜ ውስጥ ነው፡፡  

2.2.1. ኤድዋርድ ራፔል (1840) 

በዚህ ወቅት ስለ ክመንት ከጻፉ ቀደምት ጸሐፊዎች መካከል ዶ/ር 
ኤድዋርድ ራፔል የተባለው ጀርመናዊ ተመራማሪ አንዱ ነው፡፡ ዶ/ር 
ራፔል የጃኒፋንከራ ወረዳ ክፍል በሆነው ክርከርና አካባቢው ክመንቶች 
ሠፈር ድረስ ሄዶ መበጎብኘት ያየውንና የተረዳውን በገባውና ባወቀው 
ልክ እንደሚከተለው አቅርቧል፡፡ ራፔል (1840) ክመንትን “ጋመንት” 
እያለ ነበር የሚጠራው፡፡   

ሁሉም ነዋሪዎች በምዕራባዊና ደቡባዊ አቢሲኒያ ሸዋን ጨምሮ 
ባሉ አገሮች ተንሠራፍቶ የሚገኝ የአንድ የተለየ ቤተ እምነት 

ክፍል አባላት እንደሆኑ እርስ በእርሳቸው በየጎረቤቶቻቸው 
ይተዋወቃሉ፡፡ ጋመንት የዚህ ቤተ እምነት አባል ተብሎ 
ይጠራል፡፡ በኢትዮጵያዊያን ክርስቲያኖችና ሙስሊሞች ዘንድ 
ምንም ዐይነት ሃይማኖት የሌላቸው አረማዊዎች እንደሆኑ 
ተደርገው ስለሚታዩ በከፍተኛ ደረጃ የተጠሉ ናቸው፡፡ ስለ 
ሃይማኖታዊ እምነታቸው መረጃ ማግኘት በጣም አስፈላጊ 
ቢሆንም ማግኘት የቻልኩት ግን ያልተሟላ መረጃ ብቻ ነው፡፡ 
ጋመንቶች በአንድ አምላክና በዘለዓለማዊነት ያምናሉ፣ ነብዩ 
ሙሴንም በእግዚአብሔር የተመረጠ ነብይ እንደሆነ አድርገው 
ይቀበላሉ፡፡ ነገር ግን ምንም ዓይነት ሃይማኖታዊ መጽሐፍን 
አይቀበሉም፡፡ የሚያከብሩት የተለየ በዓል የላቸውም፡፡ ነገር ግን 
በዕለተ ቅዳሜ እርሻ ከማረስ ይከለከላሉ፡፡ የሚፆሙት ፆም የለም፣ 
ክርስቲያን፣ ፈላሻና ሙስሊም ያረዱትን ይበላሉ (ገጽ፡ 148 )፡፡  

ኤድዋርድ ራፔል ክመንቶች “የሚፆሙት ፆም የለም፣ ክርስቲያን፣ 
ፈላሻና ሙስሊም ያረዱትን ይበላሉ” በማለት ያቀረበው ሀሳብ ፍጹም 
ሐሰት ነው፡፡ ክመንቶች በዓመት ሁለት ጊዜ ማለትም የበጋው አጋማሽ 
ላይ ጀምረው ለአንድ ወር ያክል ጾመው የደብረዘይት (ሽምኹላ) 
የሚገድፉትና ከነሐሴ አንድ ጀምረው ጾመው መስከረም አንድ ላይ 
የሚገድፉት የጾም ሥርዓት አላቸው፡፡ እንዲሁም አርብና ረዕቡንም 
ይፆማሉ፡፡ የክመንት የሕገ ልቡና አምልኮ ሥርዓት ተከታዮች እንኳንስ 
ክርስቲያን፣ ፈላሻና ሙስሊም ያረደውን ሥጋ ሊበሉ ቀርቶ ገቢያ 
ወጥተው ወደ ቤታቸው ሲመለሱ በእምነት እነርሱን ከማይመስሉ ሰዎች 
ጋር በመነካካት እንዳይረክሱ ከራስ ፀጉራቸው እስከ እግር ጥፍራቸው 
ይታጠባሉ (ብሩስ 1769)፡፡ ግራሃም ሃንኮክም (1985) “ታቦተ ጽዮንን 
ፍለጋ” በተሰኘው መጽሐፉ ይህን የጀምስ ብሩስን ሃሳብ እንዲህ ሲል 
ያጠናክረዋል፡ “ቅማንቶች ንጹህ እንስሳ እንኳ ቢሆን በትክክል ያልታረደ 
ከሆነ አይበሉም” (ገጽ፣ 129)፡፡ ጀምስ ብሩስም ክመንቶች ፈላሻና 
ሙስሊም ያረዱትን ሥጋ አይበሉም ብሎ እንደጻፈ ቀደም ሲል 
ተመልክተናል፡፡ ስለዚህ ይህ የራፔል ሃሳብ ውድቅ ሆነ ማለት ነው፡፡  

ከዚህ ጋር የተያያዘው ደግሞ “ክመንቶች የሚያከብሩት በዓል የላቸውም” 
የሚለው የተሳሳተ ታሪክ ነው፡፡ ክመንቶች ዓለም የተፈጠረበትንና ይህ 

ዓለም የሚያልፍበትን የሽምኹላ (ደብረዘይት) መታሰቢያ ቀንን 
ያከብራሉ፡፡ ከእነዚህ ቀናት በተጨማሪም በየዓመቱ የቅዳሴ ሥርዓት 
የሚከናወንባቸው አያሌ በዓላት አሏቸው (ሃንኮክ፣ 1985)፡፡ ቅዳሚት 
ሰንበትን ማክበር በራሱ አንዱ የበዓል አከባበራቸውን የሚያሳይ ማስረጃ 
ነው፡፡ እንዲሁ ከመጀመሪያዋ ጨረቃ መታየት ቀጥሎ ያለው ሐሙስ 
ግማሽ በዓል ሆኖ እንደሚከበር ጀምስ ኲሪን (1998) ይነግረናል፡፡ ራፔል 
ከዚህ ቀጥሎ እንዲህ ይላል፡ 

የማህበረሰብ መሪ የሆነ አባት በሞተበት ቀን ሁሉም የአካባቢው 
ነዋሪዎች የሟቹ ወንድ ልጅ ጠላ ወደ ሚያቀርብላቸው ጎጆ ቤት 
ይሰባሰባሉ፡፡ ከፀባይ አንጻር ጋመንቶች የሌላ እምነት ተከታይ 
በሆኑ ትምክህተኛ ጠብአጫሪ ሰዎች እየተገደሉ የግፍ ሰለባዎች 
ቢሆኑም እንኳ ሩኅሩኅ፣ ሠላማዊና ታታሪ ሠራተኛ ሰዎች ናቸው 
(ገጽ፡ 149)፡፡  

ራፔል ስለ ክመንቶች ጠባይ የጻፈው በጣም ትክክል ነው፡፡ አዎ! 
ክመንት ሩኅሩኅ፣ ሠላማዊና ታታሪ ሕዝብ ነው (ስተርን፣ 1862፤ 
ፍላድ፣ 1866፤ ማሳይ፣ 1886፤ ኲሪን፣ 1886)፡፡ ክመንት ካልነኩት 
የማይነካ፣ እየነኩት እንኳ በጣም የሚታገስ ደግ ሕዝብ ነው፡፡ ይህን 
ሁሉ ትግስቱን ረግጠው ሲመጡ ደግሞ በሚያደርገው የራስ መከላከል 
ርምጃው ሁሉ እግዚአብሔር ከፊቱ እየቀደመ የሚዋጋለት ደግ ህዝብ 
ነው፡፡ እንዲያውም እኮ አሁን አሁን በተደረጉ መጠነ ሰፊ የባህል 
መወራረስ ምክንያት አንዳንድ መጥፎ ጠባያትን እየለመዱ ጥቂት 
ሰዎች እየተበላሹ መጥተው እንጂ የቀደምት ክመንቶች ራፔል 
ባላቸው ልክ የሚገለጥ ፀባይ የነበራቸው ሰዎች ናቸው፡፡ ክመንት 
አሁንም ቢሆን ሠላማዊነቱና ታታሪነቱ የተመሠከረለት ሕዝብ ነው፡፡ 
በቀደምት ክመንቶች ሰው መግደል፣ ትዳር መሥርቶ ማፍረስ፣ ቡና 
መጠጣት፣ አብዝቶ ጠላ መጠጣት፣ ሰው ሲሞት መፎከር፣ መስረቅ፣ 
መዝረፍ፣ ወዘተ የመሳሰሉት እንስሳዊ ባህርያት ሁሉ አይታወቁም 
ነበር፡፡ ክመንት ፈረንጆች ጨዋ ሕብረተሰብ (ethical society) 
የሚሉት ዓይነት ሕዝብ ነው፡፡  

በዚህ ቤተ እምነት አንድ አስገራሚ የሴቶች ባህል አለ፤ 
የመጀመሪያ ልጃቸውን እንደወለዱ ጆሯቸውን ይበሱና ትልቅ 

የእንጨት ቁራጭ በማስገባት ጆሯቸው ትልቅ የሥጋ ቀለበት 
ሠርቶ ሦስት ኢንች ያክል እስኪረዝም ወይም ትክሻቸውን 
እስኪነካ ድረስ ቀዳዳውን በጣም እያሰፉ ይለጥጡታል፡፡ ይህ 
በብራዚል የሚኖሩት የቦቶኩዶችና በቶሬስ ወንዝ አፍ ላይ 
ከሚገኙት የሙራይ ደሴቶች ጎሳዎች ብቸኛው የአካላዊ ውበት 
ጽንሰ-ሃሳብ ጋር ተመሳሳይ ነው (ገጽ፡ 149)፡፡  

በመሠረቱ የክመንት ሴቶች ጆሮ መበሳትና ትልቅ የእንጨት ጉትቻ 
ማድረግ እምነታቸው የሚያዘው ተግባር አልነበረም፡፡ እንዲህ 
በማድረጋቸው ለማጌጥም አልነበረም፡፡ የክመንት ሴቶች ይህን ድርጊት 
የጀመሩት በ17ኛው መቶ ክፍለ ዘመን አዛዥ ቹሳ ሚስቱን ከንጉሡ 
ሠይጣናዊ መሻት ለማትረፍ ሲል የወሰደውን ራስን የመከላከል ድርጊት 
ተከትሎ ነው፡፡ ይህም የጉትቻ ሥርዓት በሁሉም ክመንት ዘንድ 
እንዲፈጸም በማድረግ ሊፈጠር ከሚችል የራስን ባህልና ወግ የመበረዝ 
አደጋ ተከላክለዋል፡፡ ጉትቻው ሊፈጠር የሚችለን የባህል ቅለቅል 
ለማስቀረት የተፈጠረ የባህል መከላከያ መሣሪያ ነበር፡፡ ይህ የራስን 
ማንነት የመከላከያ ዘዴ እስከ 20ኛው መቶ ክፍለ ዘመን መጀመሪያ 
ድረስ ዘልቆ ነበር፡፡ በኋላ በኋላ የባህል መበረዝ ሥጋቱ እያሳሳ 
በመምጣቱና ክመንቶች የራሳቸውን ንጉሥ አፄ ቴዎድሮስን አንግሠው 
የፖለቲካውን ቁንጮ በመቆጣጠራቸው ምክንያት ሕዝቡ ይህን የእንጨት 
ጉትቻ እንዲያቆም ተደርጓል፡፡ በመሆኑም ይሄ ጉትቻ የክመንት ማጌጫ 
ስላልሆነ ከሌሎች የዓለም ጎሳዎች ጋር ማነጻጸር ትክክል አይደለም፡፡ 
የነገሩን መነሻ ታሪክ በዝርዝር ማጥናት ቢቻል ኖሮ ይሄን የተሳሳተ 
ንጽጽር ማቀረብ አስፈላጊ እንዳልሆነ መረዳት ይቻል ነበር፡፡   

የዚህ ሕዝብ [ክመንት] የራስ ቅል ቅርጽና የተወሰነ የፊታቸው 
አቀማመጥ ሁልጊዜ ተመሳሳይ የሆነና ከጥንታዊያን 
አቢሲኒያዊያን ጋር በፍጹም ተመሳሳይ ነው፡፡ ቀላል የራስ ቅልና 
ሞላላ ፊት፣ በመጠኑ ሰበር ወይም አጠፍ ያለ አፍንጫ፣ ትንሽ 
አፍና ቀጭን ከንፈሮች፣ ትልልቅ አይኖች፣ ቆንጆና ተወዳጅ የሆነ 
መልክ፣ ትንሽ ከርደድ ያለና የሚያምር ፀጉር አላቸው፡፡ ወንዶች 
በፈረንሳይ ጫማ ወደ አምስት ተኩል የሚሆን ቁመት አላቸው 
(ገጽ፡ 149)፡፡   

ኤድዋርድ ራፔል ብዙ ጊዜውን ያባከነው የአቢሲኒያናዊያንን ተክለ 
ሰውነት በማጥናት ሲሆን፣ በጥናቱ መጨረሻም ከላይ የገለጸውን ዐይነት 
የአካል ገጽታ ሪፖርት አድርጓል፡፡ በዚህም አብሲኒያዊያን ከባድዌን 
አረቦች ጋር ተመሳሳይነት እንዳላቸው እንዲህ ሲል ደምድሞ ነበር፡ 
“አብዛኞቹ በሰሜን ተራሮች እና በጣና ዙሪያ ባሉ ሃገራት የሚኖሩት 
ሕዝቦች እንዲሁም ፈላሻዎች ወይም ይሁዲዎች፣ አረማዊ ጋመንቶች 
እና አገዎች ምንም እንኳ የዘዬ ልዩነቶች ቢኖሯቸውም ከዚህ (ከላይ 
ከተገለጸው) ጋር ይዛመዳሉ” (ገጽ፡ 323-324)፡፡ በእርግጥ ጸሐፊው 
በገለጻቸው አካባቢዎች የሚኖሩት ሕዝቦች ምንጫቸው ክመንት ስለሆነ 
(ሮውክስ፣ 1917) እንዴት የተለየ ተክለ ሰውነትና የፊት ቅርጽ 
ሊኖራቸው ይችላል? የዛሬዎቹ አማራዎች፣ ትግሬዎች፣ አገዎች፣ 
ብሌኖች፣ ወልቃይቶች፣ ወዘተ የተቀዱት ከአንዱ የክመንቱ ምንጭ 
ነውና የተለየ ሥነ ሕይወታዊ ገጽታ እንዲኖራቸው አይጠበቅም፡፡  

ኤድዋርድ ራፔል በዚህ ዓይነት የአካል ገጽታ ጥናት ላይ እንዲያተኩር 
ያደረገው ሃገሩ ጀርመን በወቅቱ በራስ ቅል ቅርፅ ጥናት (phrenology) 
እና በፊት ቅርጽ ምርምር (physiognomy) ጽንሰ ሃሳቦች ክፉኛ ተጽእኖ 
ውስጥ የነበረችበት ዘመን ስለነበር ነው፡፡ ጀርመኖች አይሁዶችን 
ለመጨፍጨፋቸው ዋናው ምክንያትም እነዚህ የጥናት መስኮች 
የፈጠሩት ችግር እንደነበር አያሌ የመስኩ ባለሙያዎች ያስረዳሉ፡፡ 
ቀጥሎም ዶክተር ራፔል አንዲህ ይላል፡፡        

የጋምንት ቋንቋ ከፈላሻ ወይም የሃገሪቱ ይሁዲዎች ቋንቋ ጋር 
አንድ ነው፡፡ እንደ ሊቀ አትቁም ምስክርነት ከሆነ ጋመንቶች ድሮ 
ይሁዲዎች የነበሩ ሲሆን ይህ አሁን የያዙት ሃማኖት የተፈጠረው 
በ13ኛው መቶ ክፍለ ዘመን መገባደጃ ገደማ ማለትም የአኒሲኒያ 
ክርስቲያኖች ፈላሻዎችን በማናለብኝነት እያረዱ ሲፈጇቸው 
በነበረበት ወቅት ነበር (ገጽ፡ 150)፡፡  

አዎ! ያ ትልቁ የጥንቱ ክመንት ሕዝብ በተለያዩ ምክንያቶች እየተከፋፈለ 
አንሶ አሁን ያለበት ደረጃ ደርሶ እንጂ ድሮ አንድ ቋንቋ የሚናገር ሕዝብ 
ነበር፡፡ በንኡስ ክፍል 1.3 ሥር እንደምንመለከተው መረባ፣ ጭልጋ፣ 
ደንቢያ፣ ፈላሻ፣ ካይልኛና ቋረኛ የተባሉት አሁንም ድረስ የክመንታ 
ቋንቋ ዘዬዎች ናቸው፡፡ በእነዚህ ዘዬዎች መካከል የጎላ ልዩነት የለም፡፡ 

ያንዱ ዘዬ ተናጋሪ ከሌላው ዘዬ ተናጋሪ ጋር ያለምንም ችግር ይግባባል፡፡ 
ልክ የሸዋው አማርኛ ተናጋሪ ከጐንደሩ አማርኛ ተናጋሪ ጋር 
እንደሚግባባው ማለት ነው፡፡ የክመንቶችና የፈላሻዎች ቋንቋ መመሳል 
በሁለቱ ሕዝቦች መካከል የሆነ አንድነት አንዳለ እንድንገምት ያስችለን 
ይሆናል እንጂ “ክመንቶች ፈላሻዎች ነበሩ” የሚል መደምደሚ ላይ 
አንድንደርስ አያስችለንም፡፡ ምክንያቱም “ቀደምቱ ማነው?” የሚለውን 
መመርመር ግድ ይሆንብናል፡፡ በዚህ ረገድ ስንመለከተው ፈላሻዎች 
የይሁዲዎችን ሃይማኖት ተቀብለው እንጂ ጥንት ክመንቶች ነበሩ፡፡ 
“ማን ከማን ተገኘ?” የሚለውን ለማወቅ ብዙም ምርምር አያስፈልግም፡፡ 
ምክንያቱም የሰው ልጆች የመጀመሪያው የሕገልቡና ሥርዓትን 
የሚከተለው ሕዝብ መነሻ ሕዝብ ስለመሆኑ ጥርጥር የለውምና ነው፡፡ 
ክመንቶች ከአዳም ሲወርድ ሲዋርድ የመጣውን የሕገልቡና አምልኮት 
ከጥንት ጀምረው እየተከተሉ የመጡ እንጂ እንደተባለው ትናንት 
በ13ኛው መቶ ክፍለ ዘመን የተፈጠረ ሐይማኖት የላቸውም፡፡     

እንዴት የግርዛትንና ጽሬትን ሥርዓት እንደሚፈጽሙ መመልከት 
አልቻልኩም፡፡ ነገር ግን ሁለቱም ሥርዓቶች እንዳሏቸው 
እገምታለሁ፡፡ በጐንደር ከተማ ጋምንት አይኖርም፡ ነገር ግን 
በየቀኑ የጋምንት ሴቶች ወደ ከተማው የማገዶ እንጨትና ድርቆሽ 
ተሸክመው ይመጣሉ (ገጽ፡ 150)፡፡ 

ጐንደር ጥንት ርስትነቱ የክመንቶች ነው፡፡ አሁን ፋሲል ግንብ ተብሎ 
የሚታወቀው ቦታ የክመንቶች የምዝገኒ ድግና የነበረ ቦታ ነው፡፡ 
ክርስቲያኑ መንግሥት ወደዚህ ቦታ መጥቶ ከተማ መሥርቶ ሲቀመጥ 
ክመንቶች ከተማ ገብተው መቀመጥ ሃይማታቸውና ስብእናቸው 
ስለማይፈቅዱላቸው ከተማው ውስጥ ለመኖር አልፈለጉም፡፡ ወደ 
ከተማው የሚመጡት የሚፈልጉትን ነገር ሠርተው ለመመለስ ብቻ 
ነበር፡፡ ወደ ቤታቸው ሲመለሱም ከክርስቲያን ሰፈር ደርሰው ስለተመለሱ 
ሰውነታቸውን ይታጠቡ ነበር፡፡ ከዚህ በተጨማሪም የክርስቲያኑ 
መንግሥት ወታደሮቹን ወደ ክመንት ሠፍር አንዳይልክ ከላከም በቀን 
ብቻ መጥተው በጊዜ ተመልሰው ወደ ከተማ ሂደው እንዲያድሩ 
ሥምምነት ላይ ተደርሶ ነበር፡፡  



22 
 

ስለ ማገዶ እንጨትና ድርቆሽ ወደ ከተማው መውሰድ በተመለከተ 
ቀደም ሲል ያነሳነውን ሃሳብ መመልከት በቂ ነው፡፡ ጥያቄው ወደ 
“ጐንደር ከተማ እንጨትና ድርቆሽ እያመጡ የሚሸጡት ለምን 
ክመንቶች ብቻ ሆኑ?” የሚለው ነው፡፡ መልሱ “ድሮ በጐንደር ዙሪያ ባሉ 
ገጠሮች አንድም አማራ ወይም ሌላ ብሄር ስላልነበረ ነው” የሚል ነው፡፡ 
በአካባቢው የነበሩ ገጠሬዎች ክመንቶች ብቻ ስነበሩ ወደ ከተማው 
እጨትና ሳር እየወሰዱ የሚሸጡት ክመንቶች ብቻ ነበሩ፡፡ ይህን ሁኔታ 
ሳይረዱ አንዳድ እንደፈለጋቸው የሚያወሩና የሚጽፉ ሰዎች “ክመንቶች 
ለጐንደር ንጉሥ ውሃ ሊቀዱ እንጨት ሊለቅሙ የመጡ ሰዎች ናቸው” 
እያሉ የድንቁርና ወግ ሲያወጉ ኖረዋል (ታየ ወ/ማርያም፣ 1914)፡፡ 
ከሰው ርስት ገብተው ከተማ መሥርተው ባለርስቱን ዋጋ ለማሳጣት 
እንዲህ ዓይነት የንቀት ወግ ማውጋት በጣም አስተዛዛቢ ነው፡፡ በክመንት 
ርስት ሰፍረህ ክመንትን ማጣጣል ምን ይባላል?   

2.2.2. ሳሙኤል ጎባት (1835) 

እ. ኤ. አ. በ1830 ዓ. ም ጐንደር ከተማ የነበረው የፕሮቴስታንት 
ሚሲዮናዊ ሳሙኤል ጎባትም ስለ ክመንት ሕዝብ አንዳንድ ነገሮችን 
በሚሲዮን ሪፖረቱ አካቶ አቅርቧል፡፡ ጎባት (1835) ክመንትን 
“ካማውንት” እያለ ይጠራው ነበር፡፡ የጸሐፊውን ቃል እንዳለ 
እናቅርበውና የራሳችን የሰላ ትችት እናስከትላለን፡፡ 

የአቢሲኒያ ኑዋሪዎች ክርስቲያኖች፣ ሙስሊሞችና ይሁዲዎች 
ብቻ አይደሉም፤ ሌሎች ሁለት ትንንሽ ሕዝቦችም አሉ፡፡ አንዱ 
ካማውንት ነው፡፡ ካማውንቶች ገበሬዎች ብቻ ሲሆኑ፣ 
የሚኖሩትም በጎንደር ዙሪያ ባሉ ተራሮች ነው፡፡ ጆሯቸው 
የተበሳና እስከ ትክሻቸው የሚደርስ ሴቶቻቸው ለከተማው ገቢያ 
እንጨት ያቀርባሉ፡፡ መንደሮቻቸውን አልጎበኘሁም፡፡ ምክንያቱም 
አብሮኝ የሚሄድ ሰው ማግኘት ስላልቻልኩ ነበር፡፡ አንዳንድ ጊዜ 
አንዳንድ ሰዎቻቸውን በቤቴ አያቸው ነበር፡፡ ነገር ግን ሰለ 
ሃይማኖታቸው ምንም ነገር ማወቅ አልቻልኩም፡፡ “አምላክ አለ” 
ብሎ የማመንን ሃሳብ የሚያረጋግጥ የራሳቸው የሆነ አምልኮት 
እንዳላቸው አምናለሁ፡፡ ፈጣሪ ከሰው ጋር ስላለው ግንኙነት 
እምብዛም አይጨነቁም፡፡ እናም ብዙም አናምናቸውም፡፡ ስለሆነ 

ጉዳይ ጥያቄዎችን ስንጠይቃቸው በተለይም ስለ ሃይማኖታቸው 
ስንጠይቃቸው ግልፅ ባልሆነና ሊቀበሉት በማይቻል ሁኔታ 
ይመልሳሉ፡፡ ነገር ግን ቄሶች አሏቸው፣ በግል ቤቶቻቸው 
ያገኙትን ምግብ ወይም ቁርባን አብረው ይበላሉ፡፡ በቅዳሜ ቀን 
ከተቀቀለ በቀር ከክርስቲያኖችና እስላሞች ጋር አብረው ሥጋ 
ይበላሉ፡፡ ነገር ግን በጭራሽ ዓሣ አይበሉም (ጎባት፣ 1835፡ 113-
114)፡፡  

ሰዎች ሆይ! “ክመንቶችን በአካል አላገኘሁም” እያል ስለ ክመንቶች 
በእርግጠኝነት ማውራት ምን የሚሉት ቅዠት ነው? የብዙ ቀደምት 
ታሪክ ጸሐፊዎች ትልቁ ችግራቸው ስለ ሆነ ሕዝብ ባለ ጉዳዩን ሳያገኙ 
በስማ በለው ከሌላው ሕዝብ የሚያገኙትን የተሳሳተ መረጃ እንደ 
እውነተኛ ታሪክ አድርገው መጻፋቸው ነው፡፡ የክመንትን ሕዝብ 
ሃይማኖት ለመረዳት ለተወሰነ ጊዜ ከክመንቶች ጋ አብረህ መቆየትንና 
መመልከትን ይጠይቃል፡፡ ክመንቶች ከሙስሊምና ክርስቲያኖች ጋር 
አብረው ሥጋ ሲበሉ በዐይንህ መመልከት ይኖብሃል፡፡ ለዛም አንድ 
ወይም ሁለት ግለሰቦች ብቻ የሚያደርጉትን ሳይሆን ከሙስሊምና 
ክርስቲያን ጋር አብሮ ሥጋ መብላት በክመንት ማህበረስብ ውስጥ 
ተቀባይነት መኖሩንና አለመኖሩን ማረጋገጥ ያስፈልጋል፡፡ በመሠረቱ 
በተደጋጋሚ እንደምንገልጠው ክመንቶች አይደለም ክርስቲያን፣ 
ሙስሊምና ፈላሻ ያረደውን ሊበሉ ቀርቶ ራሱ ክመንቱ አርዶትም ቢሆን 
የሃይማኖታቸው ሥርዓት በሚፈቅደው መሠረት የታረደ ካልሆነ 
አይበሉትም (ሃንኮክ፣ 1985)፡፡ እናም የሕገ ልቡና እምነት ተከታይ 
ክመንቶች በጭራሽ ከክርስቲያን፣ ከሙስሊምና ከፈላሻ ጋር አብረው 
ሥጋ አይበሉም፡፡ አብረው ሥጋ አለመብላት ብቻ ሳይሆን ሊነኳቸውም 
አይፈልጉም፡፡ ከነኳቸውም ወደ ቤታቸው ሲመለሱ በመታጠብ ራሳቸውን 
ያነጻሉ (ብሩስ፣ 1769)፡፡          

ሳሙኤል ጎባት በሌላው የመጽሐፉ ክፍል ክመንቶች ውስጥ ባእድ 
አምልኮት እንዳለ ከቡዳ እምነት ጋር አያይዞ ይናገራል፡፡ አቢሲኒያዊያን 
ፈላሻዎች ወይም ይሁዲዎች፣ ብዙዎች ሙስሊሞችና የተወሰኑ 
ክርስቲያኖች ክመንቶች አስማተኞች እንደሆኑ ያምናሉ፤ ነገር ግን 

ሙስሊሞችና ፈላሻዎች ብዙውን ጊዜ የሚፈሩት ቡዳዎችንና 
ክርስቲያኖችን እንደሆነ ያብራራል፡፡  

አንድ ሰው ቡዳን ትንሽ ትንሽ አረማዊ ከሆነው በጐንደር ከተማ 
ዙሪያ ባሉ ተራራዎች ከሚኖረው ካማውንት ተብሎ ከሚጠራው 
ሕዝብ ጋር ሊያገናኘው ይችላል (ገጽ፡ 114)፡፡  

በድሮ ጊዜ የሕዝቡ ንቃተ ኅሊና ደረጃ በጣም ዝቅተኛ ስለ ነበር 
የማያውቁትን ሰው በቡዳነት መፈረጅ የተለመደ ስለሆነ ወደ ከተማው 
የሚመጡ አዳዲስ መጤ ሰዎች በውስጣቸው በሚፈጥሩት የፍርሃት 
መንፈስ ተነሳስተው ክመንቶችን “ቡዳ ናቸው” ብለው ሊያወሩ ይችሉ 
ይሆናል፡፡ እንኳን ይህን “ክመንቶች የእንጨት ዘር ናቸው፣ ጅራት 
አላቸው፣ የእሬት ዘሮች ናቸው፣ ወዘተ” ብለው ሲያወሩ ኑረዋል! 
በተለይም የኦሪት አምልኮ ሲፈጽሙ በነበሩ ክመንቶች (ፈላሻዎች) ላይ 
የቡዳነት ስም ሰጥተው ሌላው ሕዝብ ሁሉ እንዲፈራቸውና 
እንዲያገላቸው፣ እነርሱ ራሳቸውም በስነልቡናቸው እንዲሸማቀቁ 
አድርገዋቸው ኖረዋል፡፡ ሌላው ሰው ለሆነ ተግባር ወደ ፈላሻ ሠፈር 
ሲሄድ ወይም ወደ ገበያ ሲወጣ ነጭ ሽንኩርና ጤናዳም ቀጥቅጦ አስሮ 
ሲሄድ እንደነበር የቅርብ ጊዜ ትውስታ ነው፡፡ ይህ ዛሬም ድረስ 
ይደረጋል! በመሠረቱ ይሄ ሁሉ የሚደረገው እንደተባለው በቡዳነት ስም 
ማጥፋቱ እውነት ስለሆነ አልነበረም፡፡ በሃይማኖት ትንታኔ ቡዳ በአንድ 
ማህበረሰብ ውስጥ በዝርያ ሰንሰለት የሚተላለፍ ነገር ሳይሆን የሰይጣን 
መንፈስ ነው፡፡ ቡዳ ሰይጣን ደግሞ የተመቸውን ማንኛውንም ሰው 
የሚይዝ  መንፈስ ነው፡፡ ትልቁ ችግር ስም አውጭው ማህበረሰብ ራሱ 
በሚያመልከው አምላክ እምነት አልነበረውም፡፡ ሰው ክርስቲያን ሆኖና 
ሁሉን ቻይ በሆነው በክርስቶስ ኢየሱስ ታምኖ እያለ እንዴት “ቡዳ 
ይበላኛል” ብሎ ሊፈራ ይችላል? እምነተ ጎደሎ ስትሆን ወይም 
ያልገባህን ሃይማኖት ስትከተል ቡዳን የምትከላከለው በምታመልከው 
አምላክህ ሳይሆን ቀጥቅጠህ በምታስረው ነጭ ሽንኩርትና ጤናዳም 
የሆናል፡፡ አንዳንዴም ከውስጥህ ያለ የፍራት መንፈስ እንዳቀበለህ የሆነን 
ሰው ስታይ “ቡዳ” እያልክ ትሳደባለህ ወይም ስሙን ታጠፋለህ፡፡ 
የሚገርመው ነገር ይሄ ቡዳን የመፍራት ደካማነት ዛሬም ድረስ ዘልቆ 
በየሠረፈሩ “ቡዳ ናቸው” የሚባሉ ሰዎች ከየሁሉም የማህበረሰብ ክፍሎች 

አሉ፡፡ እነዚህ ሰዎች የቡዳ መንፈስ አድሮባቸው ሊሆን ይችላል፡፡ ነገር 
ግን ይህን መንፈስ የምናሸንፈው በሃይማኖታችን ጠንካራ በመሆን እንጂ 
ስም በማጥፋት ወይም በአልቲት አይደለም፡፡ ምንም ይሁን ምን ግን 
የቡዳነት ታሪክ በዚያ ዘመን ያንተን ሃይማኖት ያልተቀበሉትን ሰዎች 
ሁሉ የምታዋርድበትና የምታሸማቅቅበት መሣሪያ ስለነበር፣ 
ላልተጠመቀው ክመንት ይህን የማሸማቀቂያ ስም ቢሰጡት አይገርምም፡፡ 
ሳሙኤል ጎባት ቀጥሎስ እንዲህ ይላል፡ 

ወንዶች ወደ ጐንደር የሚመጡት ዘንቦ ተባርቆ ነው፡፡ ሴቶች 
ቅዳሜ ቀን ወደ ከተማው እንጨት ያመጣሉ፡፡ ብዙ ሴቶች 
በወጣትነታቸው ከብረት የተሰሩ ልዩ ልዩ ትልልቅ የጆሮ 
ጌጣጌጦች አሏቸው፡፡ እናም ከጊዜ ቆይታ በኋላ ጀሮዎቻቸው 
ከትክሳዎቻቸው ይደርሳሉ (ገጽ፡ 114)፡፡ 

ስለ ክመንት ሴቶች ጆሮ መበሳትና ስለሚያደርጉት ትልልቅ ጉትቻ ከዚህ 
በፊት በተደጋጋሚ አንስተነዋል፡፡ ስለሆነም በዚህ ጉዳይ ላይ ማብራሪያ 
መስጠት ጉዳዩን ከመደጋግም ውጭ ጥቅም ስለሌለው ትተነዋል፡፡ 
“ለምንድነው ወንዶች ወደ ጐንደር የማይመጡት?” ለሚለው ጥያቄ 
ማብራሪያ መስጠት ጠቃሚ ነው፡፡ የክመንት ሕዝብ አስገዳጅ ሁኔታ 
አጋጥሞት ካልሆነ በስተቀር ማንም ግለሰብ ዝሙትና ሌሎች ክፋቶች 
ወደ ሚከናወኑባቸው ቦታዎች እንዲሄዱ አይፈቅድም፡፡ በገቢ ዝቅተኛ 
የሆኑ ሴቶች በገቢያ ቀን ወደ ከተማው እንጨትና የከብት መኖ ወስደው 
ይሸጣሉ፡፡ በነገራችን ላይ ክመንት በከተማ ውስጥ ዛሬም ድረስ በቤት 
ሠራተኛነት አይቀጠርም፣ ልመናም አይለምንም፡፡ ያደገበት ማህበረሰብ 
ሃይማኖት፣ ባህልና ወግ ይህን አይፈቅድም፡፡ የክመንቶች ባህላዊ 
እሴቶች የሚፈቅዱት ተፍጨርጭሮ ማደርን፣ እውነት መናገርን፣ 
ኀጢያትን እንደ ቁምጥና ደዌ አድርጎ መጠየፍን፣ አዛኝነትን፣ 
ታታሪነትን፣ ወዘተ በሰዎች ልቡና መትከል ነው፡፡     

ስለ ሃይማኖታቸው ምሥጢርም ሆነ ስለ ሊባኖሱ ተራራ አደራ 
ምንም የሚታወቅ ነገር  የለም፡፡ የሚታወቀው ነገር በራሳቸው 
ቋንቋ “አደራ” ማለት “ጌታ” ማለት መሆኑ ብቻ ነው፡፡ ሁሉም 
በሚባል ደረጃ አማርኛ ይናገራሉ (ገጽ፡ 114)፡፡  

እውነቱን ለመናገር የክመንትን ሕዝብ እንኳን ድሮ ዛሬም በትክክል 
ማወቅ ከባድ ነው፡፡ ክመንት የኢትዮጵያ ታሪክ የሚስጥር ቁልፍ ነው፡፡ 
ለረጅም ጊዜያት አብሮ በመኖር ካልሆነ በስተቀር በሌላ በምንም መንገድ 
ክመንትን መረዳት ከባድ ነው፡፡ ዛሬም ቢሆን ሌሎች ሰዎች ክመንትን 
ቀርበው ምን እንዳለው፣ ምንን እንደሚያምንና ምን እደሚሠራ ማወቅ 
አይፈልጉም፡፡ የቀደሙ የታሪክ ቀበኞች እያወላገዱ በነገሯቸው ወልጋዳ 
አመለካከት ተጠምደው ስለሆነ ስለ ክመንት ሲነሳ ይነስራቸዋል፡፡ ከውጭ 
አገር መጥተው ክክመንት ማህበረሰብ ላይ ጥናት ለማድረግ የሚፈልጉ 
ሰዎችን ካገኟቸውም ቀድመው ይህን የተወላገድ አመለካከታቸውን 
ይጭኑባቸዋል፡፡ ሳሙኤል ጎባትም ቢሆን እነዚህ አገደል ሰዎች 
የነገሩትን ተቀብሎ ከመጻፍ በዘለለ ወደ ክመንት ሰፈር ዘልቆ መጎብኘት 
አልቻለም፡፡ ይህን ስህተቱን ለመሸፈን ደግሞ “ሽፍታ ስላለ አብሮኝ 
የሚሄድ አጣሁ” በማለት ሊያስተባብል ሞክሯል፡፡ ይህን ሳያደርግ ሰዎች 
ያወሩትን ብቻ ተቀብሎ የክመንት ሃይማኖት ምሥጢር ነው ይለናል፡፡ 
አዎ! ሂደህ ማየት እስካልቻልክ ድረስ ምሥጢር ነው፡፡ ምሥጢር ደግሞ 
የሚገለጠው ቀርበህ ስትመረምረው ብቻ ነው፡፡ ዓለም ስለ ክመንት 
ሕዝብ ማወቅ ያዳገተው ነገር ቢኖር የእነአዳም እምነት የሆነው ሕገ 
ልቡናው የአምልኮት ሥርዓት በክመንት ምድር ዛሬ ድረስ ዘልቆ 
በትክክለኛው መንገድ እየተከናወነ መሆኑን አምኖ መቀበልን ነው፡፡ ይሄ 
ሲያዳግታቸው ደግሞ የክመንትን ሕዝብ ሲፈልጉ “አረማዊ”፣ ሲፈልጉ 
“ጣኦት አምላኪ”፣ ሲገልጉ “አረማዊ-አይሁዳዊ”፣ ወዘተ እያሉ ስም 
ሲያወጡለት ኖረዋል፡፡  

ወደ እነሱ [ክመንቶች] እንዲሁም ወደ ፈላሻዎቹ ለመሄድ ፈልጌ 
ነበር፡፡ ነገር ግን በጐንደር ዙሪያ ሽፍታና ዘራፊ በመበራከቱ 
ምክንያት ማንም ሰው አብሮኝ ሊሄድ አይፈልግም ነበር (ገጽ፡ 
114)፡፡  

ለሳሙኤል ጎባት የምናቀርብለት ጥያቄዎች፡ (1) ከጐንድር ከተማ 
ተነስተህ እዛው ከተማው ጫፍ ካሉ የክመንት መንደር ለመድረስ 
ከፈራህ በዚያ ወቅት ከኢትዮጵያ ጠረፍ ገላባት ተነስተህ ጐንድር ከተማ 
ስትደርስ እንዴት አልፈራህም? (2) ያን ያክል ርቀት አጅበው ያመጡህ 
ሰዎችስ እንዴት ወደ ክመንት መንደር ሊወስዱህ ፈሩ? (3) በዚህ 

ሁኔታ እንዴት ብለን ይህን ምክንያትህን እንቀበለው? የሚሉት ዋና 
ዋናዎቹ ናቸው፡፡  

እንግዲህ ሳሙኤል ጎባት እንደሚገልጸው ከሆነ ስለ ክመንቶች የጻፈው 
በስማ በለው ወይም ጐንደር ከተማ ከሚኖሩ ክመንት ካልሆኑ ሰዎች 
(የጥንት ክመንትነታቸውን ከካዱ ሰዎች) ባገኘው መረጃ ላይ ተመሥርቶ 
እንጂ ከራሳቸው ከክመንቶች ባገኘው ወይም በአካል ክመንቶች ሰፈር 
ሄዶ በተመለከተው ማስረጃ ላይ ተንተርሶ እንዳልነበር ተገንዝበናል፡፡ 
ቀደም ሲል ጀምስ ብሩስም ቢሆን የሳሙኤል ጎባትን ዐይነት አካሄድ 
ተከትሎ ከሌሎች ሰዎች ጠይቆ ባገኘው መረጃ ላይ ብቻ ተመሥርቶ ስለ 
ክመንት በመጻፉ ብዙ እርስ በእርሳቸው የተጣረሱ ሃሳቦቸን አንዳቀረበ 
አይተናል፡፡ በዚህ አካሄድ የተጻፉት ነገሮች ሁሉ ተአማኒነት የጎደላቸው 
እንደሆኑ መገንዘብ ይቻላል፡፡ ይህ በስማ በለው መጻፍ የአብዛኛው 
ቀደምት ጸሐፊዎች መሠረታዊ ችግር ነበር፡፡ እንዲያውም እኮ እነዚህ 
የስማ በለው ጸሐፊዎች “የወንበር ላይ ታሪክ ጸሐፊዎች” ተብለው ነው 
የሚጠሩት፡፡ ምክንያቱም ከቢሯቸው ውስጥ ቁጭ ብለው በመሰላቸው 
የሚጽፉ መረጃ የለሽ ታሪክ ጸሐፊዎች ስለሆኑ ነው፡፡ ወደ ክመንቶች 
መንደር ዘልቆ በመጎብኘት የወቅቱ ሳይንሳዊ አሠራርና አካሄድ 
የሚፈቅደውን ምርምር አከናውኖ በማይቀርብበት ሁኔታ የሚጻፉ 
ታሪኮችም ሆኑ ሌላ ጭብጦች ተአማኒነት የጎደላቸው ስለሚሆኑ 
ተቀባይነት የሌላቸው ናቸው፡፡  

2.2.3. ማርቲን ፍላድ (1866) 

ከጀንዳ ፈላሻዎች ጋር ከ1857 እስከ 1863 ዓ. ም የቆየው ሌላው 
የፕሮቴስታንት ሚሲዮናዊ ማርቲን ፍላድ ስለ ክመንት ሕዝብ 
ከፈላሻዎች ጋር አገናኝቶ የበኩሉን ጽፏል፡፡ እንደሚከተለው 
አቅርበናዋል፡፡  

ስለ ፈላሻዎች የጥንት ታሪክ የተማሩ ከሚሏቸው ሰዎቻቸውም 
ቢሆን አስተማማኝ መረጃ ማግኘት በእርግጥም አስቸጋሪ ነው፡፡ 
ከእነርሱ አብዛኛዎቹ ወደዚች ሃገር የመጡ ተጓዦች የጻፉት 
ከክርስቲያኖች ጋር ተመሳሳይ የሆነን ትረካ ይጋራሉ፡፡ ይህ 
ትረካም ንጉሥ ሰሎሞን ከሳባ ንግሥት የወለደው ምኒልክ ብሎ 

የሚጠራው ልጅ ነበረው፡፡ ይህን ልጅ ንጉሥ ሰሎሞን የአቢሲኒያ 
ንጉሥ አድርጎ ላከው፡፡ የእስራኤል ይሁዲዎች ከተወዳጁ ምኒልክ 
ጋር እንዲልካቸው ሰሎሞንን ጠይቀውት ስለነበር፤ ሰሎሞንም 
እያንዳንዱ ሰው የበኩር ወንድ ልጁን ከምኒልክ ጋር ወደ 
አቢሲኒያ እንዲልክ አዘዘ፡፡ አፈታሪኩ እንደሚለው፡ ከምኒልክ ጋር 
አብረው የመጡት ይሁዲዎች ሁሉም የአቢሲኒያ ሴቶችን አገቡና 
ከአቢሲኒያዊያን ጋር ተዋልደው አንድ ሆኑ (ገጽ፡ 16)፡፡  

ይህን የፈላሻዎችንም ሆነ የክመንቶችን ታሪክ ደብዛዛነትና መረጃ 
አልባነት ቀደም ሲል በንኡስ ክፍል 1.1 አብራርተነዋል፡፡ ትክክለኛ አገር 
በቀል ጥንታዊ መረጃዎች እንዲጠፉ ለማድረግ የታቀደ ትልቅ ሥራ 
ስለተሠራ የክመንቶች ታሪክ በጣም ደብዛዛ ነው፡፡ በዚህ ምክንያትም 
የውጭ ጸሐፍት መረጃ የሚያገኙት የጥንታዊ ታሪክ አጥፊ ከሆኑ 
ሰዎች ዘንድ ነበር፡፡ “ታቦተ ፅዮን በምን መንገድ ወደ ኢትዮጵያ 
መጣች?” የሚለው ጥያቄ ብዙ ጥናት የሚያስፈልግው ቢሆንም 
በእርግጠንነት የምንናገርው ግን እነዚህ ፈላሻ የተባሉ የኦሪት እምነት 
አራማጆች የኦሪትን እምነት ከመቀበል ውጭ ከሌላ ከየትም አገር 
ተሰደው የመጡ አልነበረም፡፡ “ይመስላል” ሲሉ “ነው” ብሎ መጻፍ 
የተለመደ ስለሆነ ነው ይህ “ተሰደው መጡ” የሚለው የግምት ታሪክ 
የተጻፈው፡፡ ታቦተ ፅዮንና ሕገ ኦሪት ከመካከለኛው ምሥራቅ መጡ 
የሚል ታሪክ ካለ “ፈላሻዎች አብረው መጡ” ብሎ መጻፍ “ታሪክ 
ያመሳስላል” በሚል የሚነገር እንጂ ተሰዶ የመጣ አንድም ክመንት 
የለም፡፡   

በሌላ አባባል ደግሞ፣ ብዙ ፈላሻዎች የሚሉት፣ ጥንት 
አባቶቻቸው የጥቁር አባይን ፈለግ ተከትለው ከግብጽ በመምጣት 
በምዕራብ አቢሲኒያ በሚገኘው ቋራ አውራጃ ሠፈሩ፡፡ የዛሬ 250 
ዓመታት ገደማ ከመጀመሪያው ሠፈራቸው (ቋራ) እየለቀቁ ወደ 
ሌሎች አውራጃዎች መበተን ጀመሩ፡፡ እንደ ሰፋሪ በአለፋ፣ 
ጣቁሳ፣ ደምቢያ፣ ደልጊ፣ አርማጭሆ፣ ወገራና ሰሜን ብቻ ነው 
የሚገኙት፡፡ ወንዶች ሥራ ፍለጋ ከሚኖሩበት ግዛት ርቀው ወደ 
ሌሎቹ ግዛቶች ይሄዳሉ፡፡ አብዛኛዎቹ በሁሉም ግዛቶች 
አናጢዎች፣ ብረት ቀጥቃጮች፣ ግንበኞና ሸማኔዎች ሆነው 

ይሠራሉ፡፡ ሥራቸውን ሲጨርሱ ወደ መንደሮቻቸው ይመለሳሉ፡፡ 
እንዲሁም ከአቅም በላይ የሆነ አስገዳጅ ችግር ሲገጥማቸው ወደ 
ቋራ ይሰደዳሉ፡፡ ይህ ሃሳብ ከሌሎች ይልቅ አስተማማኝ እንደሆነ 
ማስረጃዎች ያረጋግጣሉ፡፡ በቋራ ያለው የፈላሻዎች ቋንቋና 
የተበላሸው የክርስቲያኖች አማርኛ ሁለቱም ልዩነት የለውምና 
(ገጽ፡ 16-17)፡፡፡፡  

“ከግብፅ ተሰደው መጡ” የሚለው አፈ-ታሪክ ቀደም ሲል በንኡስ ክፍል 
1.1 ሥር ውድቅ አድርገን አብራርተነዋል፡፡ “ክመንቶች ከግብፅ የጥቁር 
ዓባይን ፈለግ ተከትለው የመጡ ናቸው” እያሉ የሚያስወሩት እነዛው 
የክመንትን ታሪክ የቻሉትን እያጠፉ ያልቻሉትን ደግሞ የራሳቸው 
እያደረጉ ሲሄዱ የኖሩ ሰሎሞናዊያን ናቸው (ሮውክስ፣ 1917)፡፡ 
ደጋማው ቋራ ከጥንት ጀምሮ የክመንት ሕዝብ ሰፍሮበት የነበረ አገር 
ነው፡፡ ከ13ኛው መቶ ክፍለ ዘመን በኋላ የኦሪት እምነታቸውን 
አንጥልም ያሉትን ፈላሻ ክመንቶችን ከርስታቸው እያፈናቀሉ ወስደው 
በቋራ ቆላማው ክፍል ያግዟቸው እንደነበር አያሌ ጸሐፍት ያብራራሉ፡፡ 
እናም በዚህ ጉዳይ ላይ ፍላድ የደረሰው ድምዳሜ ትክክል ነበር፡፡    

የጥንት ኢትዮጵያዊያን ነገሥታትን ታሪክ በያዘ አንድ የቆየ 
ኢትዮጵያዊ መጽሐፍ ውስጥ እንዲህ የሚል መረጃ አገኘሁ፡ 
ከኢየሱስ ክርስቶስ ልደት በኋላ ከ325 ዓመታት በኋላ ክርስትና 
ወደዚች አገር የመጀመሪያ ስሙ ፍሬምናጦስ ይባል በነበረው 
በአባ ሰላማ አማካኝነት ገባ፡፡ በዚያ ጊዜ የኢትዮጵያ ነገሥታት 
ማዕከል አክሱም ነበራት፡፡ ክርስትና ከመምጣቱ በፊት ከግማሽ 
በላይ የሚሆነው ሕዝብ የኦሪትን ትእዛዛት የሚከተል ይሁዲ 
ነበር፡፡ ሌላው ሕዝብ ደግሞ ዘንዶ አምላኪ ነበር (ገጽ፡ 117)፡፡ 

ይህ ጥንታዊ ኢትዮጵያዊ መጽሐፍ የተባለው ክበረ ነገሥት የሚባለው 
ግብፅ በኢትዮጵያ የሰሎሞን ሥርዎ መንግሥት የሚባል አሻንጉሊት 
መንግሥት አቋቁማ የቀደሙ ኢትዮጵያዊ ማንነቶችን አውድማ በአዲስ 
የፈጠራ ማንነት አገሪቱን እንደፈለገች ለማድረግ የጻፈችው ኢ-
ክርስቲያናዊ መጽሐፍ ነው፡፡ አንዳንድ እውነታን ተመርኩዘው አያሌ 
ቅጥፈቶችን ደርተው ምስቅልቅል ታሪክ ውስጥ የከተቱን በዚህ 
የቁልቁለት መጽሐፍ ነው፡፡ ክርስትናው ወደ ኢትዮጵያ ከመምጣቱ 

በፊት በሃገሪቱ ይኖር ከነበረው አብዛኛው ሕዝብ የሕገ ልቡና ሃይማኖት 
የሚከተል ሲሆን የተወሰኑት ደግሞ ኦሪታዊ ክመንቶች ነበሩ፡፡ ከዚህ 
ወጭ የሆኑ ጥቂት ሕዝቦች የራሳቸው የሆነ ያምልኮት ሥርዓት 
የሚከተሉ እንደነበሩ ይነገራል፡፡ ነገር ግን ኢትዮጵያዊያን ዘንዶ ያመልኩ 
ነበር የሚለው የፈጠራ ታሪክ የግብፃዊያን ሰው ሠራሽ ዘንዶ ነው፡፡ በዚህ 
የሐሰት መጽሐፍ “ንግሥት ማክዳ የዘንዶ ደም እግሯን ስለነካት እግሯ 
ላይ ቀንድ በቅሎባት ነበር፡፡ ወደ ሰሎሞን በሄደች ወቅት ከሰሎሞን 
ቤተመንግሥት በር ላይ ተጥሎ የነበረ አንድ ግንድ ቢነካት የእግሯ 
ቀንድ ወልቆ ወደቀ” እያሉ ይተርታሉ፡፡ ይሄ ግን ፍጹም ሐሰት የሆነ 
ልብወለድ ነው፡፡ በዚህ ጉዳይ በቀጣይ የሮውክስን (1917) ጽሑፍ 
በምናቀርብበት ክፍል በሰፊው እናብራራዋለን፡፡  

እነዚህ የታሪክ ቀበኞች ከጥንት ጀምረው የክመንት የሆነውን ሁሉ 
ሲያጣጥሉና ሲዘርፉ ኖረዋል፡፡ ንግሥት ማክዳ የክመንት ንግሥት 
እንደነበረች በትክክል ያውቃሉ፡፡ እነርሱ ራሳቸውም ይመሰክራሉ 
(ሮውክስ፣ 1917ን ተመልከት)፡፡ ነገር ግን ክመንት የነበረውን ሥልጣኔ፣ 
ክብርና ሞገስ ለማጣጣል “ዘንዶ ይመለክ ነበር፣ ንግሥት ማክዳም ዘንዶ 
አምላኪ ነበረች” እያሉ ይተርካሉ፡፡ በእርግጥ የታሪክ አጥኚዎች ነን 
ባዮች ዘንድ የተፈበረከው የዘንዶ አምላኪነት ቁማር ጨዋታ ከንቱ 
ውንጀላ እንደሆነ ሊቀ ጠበብት አያሌው ታምሩ (1953) “የኢትዮጵያ 
እምነት በሦስቱ ሕግጋት” በተሰኘው መጽሐፋቸው ከገጽ 19 እስከ 20 
ባለው ክፍል አሳምረው ገልጸውት እናገኛለን፡፡  

ማንኛውም አቢሲኒያን የሚጎበኝ ሁሉ በክርስቲያኖች ውስጥ 
የይሁዲዎችን በዓላትና ትውፊቶች ማግኘቱ ግድ ነው፡፡ በዕለት 
ከዕለት ሕይወታቸው ብቻ አይደለም በሃይማኖታዊ እሳቤያቸውና 
በቤተክርስቲያናቸው ውስጥ እነዚህን ነገሮች ያገኛል፡፡ ይህ 
የሚያሳየው ደግሞ የጥንቱ ኢትዮጵያ ታሪክ በተወሰነ ደረጃ 
እውነትነት ያለው መሆኑን ነው፡፡ የቋራ አውራጃ ከህዝብ 
የሚገለሉ ሰዎች የሚጋዙበት ቦታ ሆኖ ከድሮ እስካሁን 
ሲያገለግል የቆየ ነው፡፡ ማለትም ክርስትና በሃገሪቱ ሲስፋፋ 
“ክርስትናን አልቀበልም” የሚሉ ይሁዲዎች የሚጋዙበት ቦታ 
ነበር (ገጽ፡ 17)፡፡  

ሁሉም የታሪክ ጸሐፍት የማይረዱት የሕገ ልቡና፣ ሕገ ኦሪትና ሕገ 
ወንጌልን ግንኙነት ነው፡፡ እነዚህ ሦስቱ እምነቶች በአንድ ቤት 
መሠረት፣ ግድግዳና ጣራ ይመሠላሉ፡፡ ሕገ ልቡናው የሁለቱ እምነቶች 
መሠረት ነው፡፡ ኦሪቱ የቆመው በሕገ ልቡናው መሠረትነት ነው፡፡ 
በዘመነ ኦሪት በሕገ ጽላቱ ላይ የተጻፉት ሕግጋት ከአዳም እስክ ሙሴ 
ባለው ጊዜ ውስጥ የነበሩ አበው ልብ ውስጥ ተቀርጾ የነበረ ሕግ እንጂ 
እግዚአብሔር ለሙሴ የሰጠው አዲስ ሕግ አልነበረም፡፡ ሕገ ወንጌሉም 
በሕገ ልቡና መሠረትነትና በሕገ ኦሪት ግድግዳነት ተጀምሮ ለነበረውን 
ቤት ጣራ በመሆን የሰው ልጆችን አምልኮተ እግዚአብሔር ምሉእ 
እንዲሆን ያደረገ ሕግ ነው፡፡ እነዚህን ነጣጥሎ ማየት አይቻልም፡፡ ታዲያ 
በክመንት ሕገልቡና ውስጥም ሆነ በክርስትናው ውስጥ የኦሪቱ ትውፊት 
መገኘቱ እንዴት አዲስ ነገር ሊሆን ይችላል? ሲጀመር ኦሪቱ ከሕገ 
ልቡናው መጣ እንጂ ሕገ ልቡናው ከኦሪቱ አልመጣም፡፡ ቀድሞ 
የመጣው ሕገ ኦሪቱ አልነበረምና፡፡ የእነዚህ ሦስቱ እምነቶች መመሳሰል 
የሚፈጠረው ከላይ በጠቀስነው ምክንያት መሆኑን መዘንጋት የለብንም፡፡     

ምንም እንኳን ክመንቶች በትልቅ ኋላ ቀርነትና ጨለማ ውስጥ 
ቢሆኑም በፈላሻዎችና በክመንቶች መካከል ትልቅ መመሳሰል 
አለ፡፡ ከትንሽ የዘዬ ልዩነቶች በስተቀር በቋንቋቸው በትክክል 
ይግባባሉ (ገጽ፡ 18)፡፡፡  

ጸሐፊው ኋላ ቀርነትን የመዘነበት መንገድ ምን እንደሆነ ማወቅ 
ባለመቻላችን “ክመንት ኋላቀር ነበር አልነበረም” ብለን መከራከር 
አንፈልግም፡፡ ምናልባትም ሰውየው የሃይማኖት ሰባኪ ሚሲዮናዊ 
ስለነበር ክመንትን ከአምልኮት አንጻር ገምግሞት ከሆነ የክመንት 
ሃይማኖት ኋላ ቀር ሊባል አይችልም፡፡ የማንም አምልኮት ሥርዓት 
ለራሱ ለተጠቃሚው ሕዝብ ምሉዕ ነውና፡፡ በሌላ መንግድ ቢሆንም 
በወቅቱ ክመንት በጣም ተራማጅ ሕዝብ ነበር እንጂ ኋላ ቀር 
አልነበረም፡፡ ክመንት የአፄ ቴዎድሮስን መንግሥት የመሠረተ በጣም 
ሥልጡን ሕዝብ ነው፡፡ የጸሐፊው ችግር በወቅቱ የነበረው መንግሥት 
የክመንት መንግሥት እንደነበር አለማወቁ ነው፡፡ እርሱን ራሱን ማርቲን 
ፍላድን እና ሌሎች ስምንት ምዕራባዊያን ነጮችን አስሮ መድፍ 
ያሠራቸው ባለራእዩ ጀግናው አፄ ቴዎድሮስና ሠራዊቱ እንዲሁም 



32 
 

ከፍተኛ ባለሥልጣናቱ ክመንቶች እንደነበሩ አያውቅምና ይህን ሊል 
ችሏል፡፡  

መጽሐፍ ባይኖራቸውም ቅሉ የኦሪት መጻሕፍት ሃይማኖታቸው 
እንደሆኑ እውቅና ይሰጣሉ፡፡ ከመዘና ተብለው የሚጠሩ በሰውና 
በእግዚአብሔር መካከል ሆነው የሚያገናኙ ባለትዳር ቄሶች 
አሏቸው፡፡ የራሳቸው አበነብስም አላቸው፡፡ በሆነ ጊዜ ቄሱ 
ካልተገኘ የቄሱ ሚስት ኑዛዜን የመስማትና የማንጻት ሥልጣን 
አላት፡፡ የዶሮና የእህል መስዋእት ያቀርባሉ፡፡ ያለምንም ማዛነፍ 
የሚከተሏቸው የተወሰኑ የማንጻት ሕጎች አሏቸው (ገጽ፡ 18)፡፡፡፡  

ስለ ኦሪት መጽሐፍ ጋር ለተነሳው ሃሳብ ቀደም ብለን ለመግለጽ 
ሞክረናል፡፡ የኦሪቱ መሠረት ሕገልቡናው ነው ማለት ኦሪቱ ላይ ያሉ 
ትንቢቶችና ሕጎች ሕገ ልቡናውን ለሚከተል ሕዝብ ሊቃረኑ 
አይችሉም፡፡ ኦሪት ማለት የተጻፈ የሕገ ልቡና ሕግጋት ያለበት እምነት 
ማለት እንጂ ሕገ ልቡናን አሽቀንጥሮ የጣለ፣ ሃይማኖተ አበውን 
የማይቀበል ማለት አይደለም፡፡ ሲጀመር የኦሪት መጻሕፍት እኮ 
በሐይማኖት አበው ነው የሚጀምሩት፡ “አዳም፣ አቤል፣ ሴት፣ ያሬድ፣ 
ሔኖክ፣ ኖኅ፣ አብራሃም፣ ይሳቅ፣ ያዕቆብ፣ ወዘተ” እያሉ ነው 
የሚያትቱት፡፡ ይሄ ማለት ሕገ ልቡናና ሕገ ኦሪት የአንድ ሳንቲም 
ሁለት ገጽታዎች እንጂ ተቃራኒ ነገሮች አይደሉም ማለት ነው፡፡ ስለዚህ 
የኦሪት መጽሓፍት ሃማኖቶቻቸው እንደሆኑ እውቅና ቢሰጡ በእነዚህ 
መጽሐፍት ውስጥ በቀለምና በብራና ተጽፈው ያሉ ሕጎች ቀደም 
በክመንት ሕዝብ ልቦና ውስጥ ተጽፈው የነበሩ ሕገች ናቸው፡፡   

የሚያቀርቡትን መስዋቸእት ቁርባን ብለው ይጠሩታል፡፡ 
በተራሮችና በቋጥኞች ለወፎች የሚበትኑትን እህል የሙታን 
ቁርባን ብለው ይጠሩታል፡፡ ይህ ባህል ከፈላሻዎቹ ባህል ጋር 
አንድ ነው፡፡  የጸሎት ቤት የላቸውም፡፡ ነገር ግን በቅዳሴ ጊዜ 
ከተራራ ላይ በሚገኙ ጥቅጥቅ ያሉ ዛፎች መካከል ይሰባሰባሉ፡፡ 
በክርስቲያኖችና በፈላሻዎች ዘንድ በጣም ኋላቀር የሆነ ልማድ 
እንዳላቸው ተደርገው ይወነጀላሉ፡፡ [ለምሳሌ] ዘመድ ማግባት 
የተለመደ ነው፡፡ የታመመ ሰው በተፈጥሯዊ መንገድ እንዲሞት 
አይተውትም፣ ይልቁንም ወደ ሞት አፋፍ የደረሰ ዘመድ ሲኖር 

ቄሱን ይጠሩትና እንዲያርደው ያደርጋሉ፣ ይህ ካልሆነ ግን 
‘የሟቹ ሰው ነብስ ከቅዱሳን አዳራሽ አትገባም’ ብለው ያምናሉ፡፡ 
በጣም ሐብታም የሆነ ሰው ከብት፣ ድኻ ደግሞ በግ ወይም 
ፍየል ካልቻለም ዶሮ በዘመዶቹ መቃብር ላይ ያርዳል፡፡ ይህም 
ተስካር ተብሎ ይጠራል፡፡ ከፈላሻዎችና ከክርስቲያኖች ጋር 
ተመሳሳይ ነው፣ ነገር ግን ፈላሻዎችና ክርስቲያኖች የሚያርዱት 
በመቃብር ላይ አይደለም (ገጽ፡ 18-19)፡፡  

አዎ! ክመንቶች እምነታቸውን በምሥጢር ይዘው ስለሚኖሩ ፈላሻ 
ክመንቶች ሆኑ ክርስቲያን ክመንቶች የክመንትን ሕገ ልቡና እንደ 
ኋላቀር አድርገው ቢያዩ አይፈረድባቸውም፡፡ ሲጀመር እነዚህ ሁለቱ 
ቡድኖች ሕገ ልቡናን ነቅፈው ወደ ሕገ ኦሪትና ሕገ ወንጌል የሄዱ 
ስለሆነ እንዴት አድርገው ሕገ ልቡናን ሊደግፉ ይችላሉ? በተመሳሳይ 
መንገድ ክርስቲያኑ ፈላሻዎችን በጣም ኋላቀር አድርጎ ነው የሚያየው፡፡ 
ለዚህም እኮ ነው ከርስታቸው አፈናቅሎ “ፈላሻ” የሚል ስያሜ 
የሰጣቸው፡፡ ከፍ ብለን ለመግለጽ እንደሞከርነው ኋላ ቀርነት 
እንደተመልካቹ ነው፡፡ ለምሳሌ የሕገ ልቡናው ተከታይ እሁድን “ሰንበት” 
ብለው የሚያከብሩ ክርስቲያኖችን “ከእግዚአብሔር ያለተሰጠን የሰው 
ትእዛዝ ያከብራሉ” ብሎ ይሳለቅባቸዋል፡፡ 

ክመንቶች “ዘመዳቸውን ያገባሉ እንዲሁም የሞት አፋፍ ላይ የደረሰን 
ሰው ቄሶች ያርዱታል” የሚለው ታሪክ የክመንትን ሕዝብ  ከሰውነት 
የሞራል ልዕልና አውርዶ በማንቋሸሽ በሌላው ማህበረሰብ ዘንድ በከፍተኛ 
ደረጃ ማስጠላትና ይህን ተከትሎ በሚፈጠር ማግለል ክመንት የሆነ 
ሁሉ እየተሳቀቀ ራሱንም እየካደ ማንነቱን እንዲጥልና በማነቱ 
እንዲሸማቀቅ ለማድረግ የሚወሩ የስም ማጥፋት ጭራቃዊ 
ፕሮፓጋንዳዎችን ናቸው፡፡ በመሠረቱ በክመንት ሕዝብ እምነት፣ ወግና 
ሥርዓት መሠረት በደምም ሆነ በጋብቻ የተሳሰረን ዘመድ እርስ በእርሱ 
እንዲጋባ አይፈቀድም፡፡ የሥጋ ዘመድ እስከ ሰባት ቤት አይገባም፡፡ 
እንዲሁም እስከ ሰባት ቤት ዝምድና ሰንሰለት ውስጥ ያለ/ች ዘመድ 
አግብቷት/አግብታው የነበረን/ችን ሰው ማግባት ክልክል ነው፡፡ 
እውነታው ይሄ ነው፡፡ “ቄሶች ለሞት ደርሶ የሚያጣጥር ሰው ያርዳሉ” 
የሚለውም የፈጠራና የጠላት ወሬ ነው፡፡ “ባላጠፋው ስሙን ላጥፋው” 

ይሏል እንዲህ ነው፡፡ በእርግጥ ይሄ ሁሉ ውንጀላ የሚወራው በሌሎች 
ሃይማኖት ተከታዮች ዘንድ ሆን ተብሎ ስምን ለማጥፋት የሚደረግ 
ጥረት እንደሆነ ማርቲን ፍላድ በሚከተለው ጥቅስ አብራርቷል፡፡      

ይሁን እንጂ እነዚህን ስለቅማንት የተነገሩኝን ሪፖርቶች ሁሉ 
“እውነት ናቸው” በሚል ተቀብየ ለራሴ ኀላፊነት አልወስድም፡፡ 
አቢሲኒያዊያን ክርስቲያኖችም ሆኑ ፈላሻዎች በሃይማኖት 
የማይመስላቸውን ሁሉ የማጥፋት ጉጉት ስላላቸውና ክመንቶች 
ደግሞ ሃይማኖታዊ ሥርዓታቸውን ለሌላው ማሳየት 
ስለማይፈልጉ እነዚህ ውንጀላዎች እንዲፈጠሩ አድርገዋል፡፡ ነገር 
ግን በክርስቲያኖች፣ በፈላሻዎችና በክመንቶች ተመሳሳይ የሆነ 
የበአድ አምልኮ ልምድ አለ (ገጽ፡ 19)፡፡   

ከፍ ብለን በክመንት ሕዝብ ላይ ስለሚደረጉ የፈጠራ ስም ማጥፋት 
ዘመቻዎች ማርቲን ፍላድ እንቅጩን አስቀምጧል፡፡ ትልቁ ችግር የአንዱ 
እምነት ተከታይ ምንም በማያውቀው ሁኔታ የሌላውን ያንቋሽሻል፡፡ 
ሁሉም የራሱን ብቻ ጣራ ላይ ይሰቅልና የሌሎችን መሬት ላይ 
ይጥላል፡፡ ለዚህም ይመስላል ኢትዮጵያ ውስጥ ከጥንት ጀምሮ ሲካሄዱ 
ከኖሩት የእርስ በእርስ ጦርነቶች መካከል አብዛኛዎቹ የሃይማኖት 
ጦርነቶች እንደነበሩ ተዘግበው የምናገኛቸው፡፡ እናም ጸሐፊው እንዳለው 
አንዱ አንዱን ሲቦጭቅ መኖር የዘር በሽታ እስኪመስል ድረስ ስለ 
ክመንት ሕዝብ የሚናገሩት እና የሚጽፉት ሁሉ ከአያት ከቅድመ 
አያቶቻቸው የተወረሰ የጥላቻ ቀርስ የሆነው፡፡  

ክመንቶች በአብዛኛው የሚኖሩት በጐንደር ከተማ ዙሪያ፣ 
በወገራ፣ በከርከር እና በጭልጋ ነው፡፡ ለጐንደር ቅርብ የሆኑት 
በጠቅላላው በጉልበት ሥራ የሚተዳደሩ ድሃዎች ናቸው፡፡ 
ወንዶች የከብት ሳርና ድርቆሽ፣ ሴቶች ደግሞ የማገዶ እንጨት 
ወደ ከተማው እያመጡ ይሸጣሉ፡፡ በጭልጋና ከርከር የሚኖሩት 
ሁሉም በግብርና ሥራ የሚተዳደሩ በጣም ሃብታሞች ናቸው፡፡ 
የራሳቸው ገዢ አላቸው፤ እንደሌላው አቢሲኒያዊ ሕዝብ ሁሉ 
ለንጉሡም ግብር ይከፍላሉ፡፡ አሁን ያለው ንጉሥ (አጼ 
ቴዎድሮስ) ከነገሠ ጊዜ ጀምሮ ክመንቶች ክርስትናን ተቀብለዋል፡፡ 
ነገር ግን ክርስትናቸው የግል ፍላጎታቸው ማሳኪያ ማለትም 

ወይ ንጉሡን ለማስደሰት አለበለዚያም የመንግሥት ሥልጣን 
ለማግኘት ብቻ ነው የሚጠቀሙበት (ገጽ፡ 19-20)፡፡  

አዎ! በቴዎድሮስ ዘመነ መንግሥት የነበረው የክመንቶች ክርስትና 
ማርቲን ፍላድ እንደገለጸው ነው፡፡ በኋላም ጀምስ ኲሪን (1998) ይህ 
ጉዳይ በሰፊው አብራርቶታል፡፡ ቴዎድሮስ ወገኖቹን ክመንቶችን 
የእውነት ክርስትና ካልተጠመቃችሁ ብሎ ማስገደድ አይጠበቅበትም 
ነበር፡፡ ክመንቶችም ነገር አዋቂዎች ናቸውና “ክርስቲያን ያልሆኑትን 
ክመንቶች በወታደሩና ባስተዳደሩ አስገብቶ” እየተባለ ወንድማቸው 
ቴዎድሮስ እንዲነቀፍባቸው አይፈልጉምና ይህን የማስመሰል ክርስትና 
ይጠመቁ ነበር፡፡ ሳይጠመቁ የክርስትና ምልክት የነበረውን ሰማያዊ 
ማተብ ከአንገታቸው ያስሩና ክርስቲያን ያረደውን ሥጋም ይበሉ ነበር፡፡ 
ነገር ግን እነዚህ ተግባራት ውጫዊ ወይም አፍአዊ እንጂ ልባዊ 
አልነበሩም፡፡ ልባቸው የሕገልቡናው አምልኮት ተገዢ ነበር፡፡  

በድሮ ጊዜ ልጆቻቸውን ለማስጠመቅ ወደ ጐንደር ያመጡ 
እንደነበር ይነገራል፡፡ ነገር ግን ላለፉት አስር ዓመታት ያክል 
ይህን ተግባር አቁመዋል፡፡ በጐንደርና በጭልጋ ያላቸውን ጸባይ 
እንደገመገምኩት ከሆነ የሃይማኖት ነጻነት ቢፈቀድ 
የፕሮቴስታንትን ሚሲዮን በደስታ መቀበል እንደሚችሉ 
የማልጠራጠራቸው ንቁና ታታሪ ሕዝቦች ናቸው፡፡ እንደ ፋላሻዎች 
ምስል ወይም ጣዖት ማምለክን ይጠላሉ፡፡ በቅዳሜ ዕለት ከታረደ 
ሥጋና በቅዳሜ ዕለት ተፈጭቶ ከተጋገረ እንጀራ ውጭ ሁሉንም 
የክርስቲያን ምግብ ይበላሉ፡፡ ክርስቲያኖችም ክመንቶች ካረዱት 
ሥጋ ውጭ ሌላውን የክመንት ምግብ ሁሉ ይበላሉ፡፡ ለመባረክ 
የሚጠቀሙትና የሚጠሩት ስም ልዩነት ይህን ይመስላል፡ 
ክርስቲያኖች በሥላሴ ስም ያርዳሉ፤ ፈላሻዎች ደግሞ “የእስራኤል 
አምላክ ይባርከው” ብለው ያርዳሉ፤ ክመንቶች ደግሞ “በሰክ 
በሰክሰክ” ብለው ያርዳሉ (ገጽ፡ 20)፡፡  

በእርግጥ ማርቲን ፍላድ ምኞት አይከለከልምና “የፕሮቴስታንትን 
ሚሲዮን በደስታ ሊቀበሉ የሚችሉ ናቸው” ቢል አይገርምም፡፡ ግን 
የንጉሡን ሃይማኖት እንኳ ለመቀበል ያን ያክል ያልተበገሩ ሰዎች 
“ፈረንጅ ይዞ የመጣውን እምነት በቀላሉ ይቀበላሉ” ማለት የክመንቶችን 

መሠረታዊ ባህርይ አለማወቅ ነው፡፡ ከክርስቲያን ጋር ማንኛውንም 
ምግብ ይበላሉ የሚለውም ሃሳብ ቢሆነ እውነት አይደለም፡፡ ምክንያቱም 
ራሱ ማርቲን ፍላድ እንዳነሳው አንዳንድ ክመንቶች ለሆን ወቅታዊ 
ጉዳይ ክርስቲያን ለመምሰል ካንገታቸው ክር ያስራሉ፣ ከክርስቲያን ጋር 
ሥጋ ይበላሉ፡፡ ይሄ የፖለቲካ ስልት ነበር እንጂ ክርስትናን ተቀብለውት 
አልነበረም፡፡  

በራሳቸው መካከል ቅማንቶች በሁለት ይከፈላሉ፡ የላይኞቹ 
“ክብርቲ” ብለው ራሳቸውን ሲጠሩ የታችኞቹ ደግሞ “ይተንቲ” 
ይባላሉ፡፡ እነዚህ እርስ በእርሳቸው አይጋቡም፡፡ ቄሶች ሁልጊዜ 
ከክብርቲ ነው የሚመረጡት፡፡ ከአንድ በላይ ማግባት የተፈቀደ 
ነው፡፡ ፍችም ይፈቀዳል፣ የተፈታችውን ሴት የቀድሞ ባሏ 
ወንድም ሊያገባት ይችላል፡፡ ልክ እንደፈላሻዎች አንዲት ሴት 
የወር አበባዋ በመጣ ጊዜ ለ7 ቀናት ለብቻዋ ተለይታ 
ትቀመጣለች፡፡ በየዓመቱ በተራራ ላይ ተሰብስበው የሚያከብሩት 
የስርየት ቀን አላቸው፡፡ በዚህ ቀን የእያንዳንዱ ቤተሰብ አባት 
ለቤተሰቡ ሁሉ የሚሰዋ ዶሮ ያመጣል፡፡ የመስዋእቱ ስርዓት 
እንደተከናወነ የቀረው የቀኑ ክፍል የደስታና የፍስሃ ቀን ሆኖ 
ሲከበር ይውላል (ገጽ፡ 20-21)፡፡ 

“ክብርቲና ይተንቲ” የሚለው ክፍፍል “የበላይና የበታች፣ ቅዱስና 
እርኩስ፣ የሚወደድና የማይወደድ” የሚል ክፍፍል አይደልም፡፡ 
እንዲሁም በግለሰቦች ምርጫ የሚመጣ ክፍፍልም አይደለም፡፡ 
በማንኛውም የጥንት ማህበረሰብ ሲደረግ እንደነበረው ለአንዳንድ 
ተግባራት የማህበረሰብ ክፍፍል ይደረጋል፡፡ ለምሳሌ በጥንት 
እስራኤላዊያን ዘንድ የሌዊ ዘሮች ለክህነት የይሁዳ ዘሮች ደግሞ ለንግስና 
ይመደቡ ነበር፡፡ አንዴ ይህን የመሠለ ማህበራዊ ክፍፍል ከተሠራ በኋል 
የግለሰቦች እጣ ፋንታ የሚወሰነው በአጋጣሚ ጉዳይ ነው፡፡ ፈልገህ ሌዊ 
አትሆንም፣ ወይም ይሁዳ አትሆንም፡፡  

የክመንቶች የክብርቲና የይተንቲ ክፍፍልም ልክ እንደዚህ ሁሉ 
በክመንት ማህበረሰብ የተፈጠረ ማህበራዊና መንፈሳዊ ክፍፍል ነው፡፡ 
ከሁለቱም ዘር ቄስ መሆን ይቻላል፡፡ የክብርቲና የይተንቲ ልዩነቱ በአንድ 
ጉዳይ ብቻ ነው፡፡ እሱም በመባረክ ወቅት ክብርቲ የሆነው ቄስ ነው 

የሚባርከው፡፡ ለምሳሌ ከቅዳሴ በኋላ የሚቀርበውን መስዋእት 
የሚባርከው ወይም የሚሰዋው ክብርቲው ነው፡፡ ይተንቲው ረዳት ቄስ 
ሆኖ ያገለግላል፡፡ እንዲሁም አንድ የመቃብር ቦታ የሚመሠረተው 
ለመጀመሪያ ጊዜ ክብረቲ የሆነ ሰው ከተቀበረበት በኋላ ነው፡፡ 
በክመንቶች የጋብቻ ሥርዓት ክብርቲው ይተንቲ፣ ይተንቲው ክብርቲን 
ብቻ ስለሚያገባ ይተንቲው ክብርቲ፣ ክብርቲው ይተንቲ የመሆን እድል 
አለው፡፡ ለምሳሌ አንድ ክብርቲ ወንድ የይተንቲን ሴት አግብቶ 
የሚወልዳቸው ልጆቹ ክብርቲ ይሆናሉ ማለት ነው፡፡ እንዲሁም አንድ 
የይተንቲ ወንድ የክብርቲን ሴት አግብቶ የሚወልዳቸው ልጆች ይተንቲ 
ይሆናሉ ማለት ነው፡፡ ምክንያቱም በክመንት ማህበረሰብ ዝርያ 
የሚተላለፈው በአባት በኩል ስለሆነ ነው፡፡ ለዚህም ነው ይሄ ክፍፍል 
የራስን ዘር ከፍ አድረጎ የሌላውን ዘር ዝቅ ለማድረግ አይደለም 
የምንለው፡፡ ክብርቲው ራሱን ከፍ የሚያደርግ ቢሆን ከይተንቲ ጋር 
መጋባት አይኖርበትም ነበር፡፡ ለክብርቲው ሕልውና ይተንቲው የግድ 
ያስፈልጋል፤ ለይተንቲውም እንዲሁ ነው፡፡ ይተንቲን አልባ ክብርቲ፣ 
ክብርቲን አልባ ይተንቲ አይኖሩም፡፡ ምናልባት በአሁኑ ጊዜ ይሄ የጋብቻ 
ሥርዓት ትተነው እርስ በእርስ እየተጋባን ሊሆን ይችላል እንጂ ክብርቲ 
ክብርቲን፣ ይተንቲ ይተንቲን አያገባም፡፡ ቢጋቡም በአካል፣ በሞራል፣ 
በመንፈስና አስተሳሰብ ልፍስፍስ የሆነ ትውልድ መፍጠራቸው አይቀሬ 
እንደሆነ ቀደምት የክመንት አባቶች ይናገሩ ነበር፡፡       

እስከ አሁን ካየናቸው ቀደምት ጸሐፊዎች ማርቲን ፍላድ በተሻለ ሁኔታ 
ስለ ክመንት ሕዝብ አውነታን መናገር ችሏል፡፡ በተለይም የሌላ እምነት 
ተከታይ የሆኑት ቡድኖች በክመንቶች ላይ የሚያካሄዱትን ጭፍን የስም 
ማጥፋት ዘመቻዎችና ተንኮሎች አሳይቶናል፡፡ ለፍላድ ይህን ሁሉ 
እንዲረዳ ያደረገው ረዘም ላለ ጊዜ በፈላሻዎችና በክመንቶች መካከል 
በመቆየቱ ምክንያት ነው፡፡ የአንድን ሕዝብ ባህል፣ ወግ፣ ልምድ፣ 
እሴት፣ ስነልቡናና አጠቃላይ መስተጋብር ለመረዳት የሚፈልግ 
ማንኛውም ተመራማሪ ከሚጠናው ሕዝብ ጋር ለረጅም ጊዜ መኖር ግድ 
ይሆንበታል፡፡ ይህንም ማርቲን ፍላድ በመከተሉ ምክንያት ከእርሱ በፊት 
ስለ ክመንት ሕዝብ ከጻፉ ሰዎች የተሻለ እውነታን እንዲያቀርብ 
አስችሎታል በለን እናምናለን፡፡  

2.2.4. ሔንሪ ኤ ስተርን (1882) 

ሔንሪ ኤ ስተርን የተባለው ሌላው አገር አሳሽ ምዕራባዊ በሱዳን በኩል 
ወደ ኢትዮጵያ ሲገባ እግረ መንገዱን የጭልጋ ክመንቶችን የመጎብኘት 
እድል ገጥሞት ነበር፡፡ ስተርን በወቅቱ ስለክመንቶች ያየውንና 
የተገነዘበውን በማስታወሻው ላይ አስፍሮ ቆይቶ በ1862 ዓ. ም 
Wandering among the Felasha በሚል ርእስ ባሳተመው መጽሐፉ 
አካቶታል፡፡ ይህን የስተርንን ሪፖርት ቃል በቃል እንደሚከተለው 
እያቀረብን የበኩላችን የሰላ ትችት እናስከትላልን፡፡  

በጭልጋ አውራጃ የሚኖሩት ክመንቶች “ባእድ አምላኪ ናቸው” 
ተብለው ከሚፈረጁት መካከል ሲሆኑ፣ በጣም የተጠላና የተዛባ 
ግንዛቤ የተፈጠረባቸው ናቸው፡፡ ስለ እግዚአብሔር ያላቸውን 
እውቀትና ስለ ዘለዓለማዊነት ያላቸውን ተስፋ ለማወቅ ብዙ 
ጠይቄ ነበር፡፡ ነገር ግን የሚነግሩን በጣም ትንሽ ነገር ብቻ ነው፡፡ 
ስለ አንድ ሃይልና የወደፊት ኀልወት ከማመን ባሻገር ያሉ ቀላል 
ጥያቄዎች እንዲገረሙና እንዲደነቁ ያደርጓቸዋል፡፡ የተወሰኑ 
ጥቂት ቄሶች አሏቸው፡፡ በተወሰኑ ጊዜያት ምስጢራዊ የአምልኮት 
ሥራዎችን ለማከናወን ቋጥኞችን ያስተካክላሉ፡፡ ነገር ግን 
የእምነታቸው ሥርዓት ውስጥ ስሜትን የሚመሥጡ ሳቢ የፍቅር 
መገለጫ የሆኑ ነገሮችና ማንኛውም ልብን የሚነካ መንፈሳዊ 
እውነት ሊፈጥሩ የሚችሉ ማንኛውም ሰብአዊ ይዘትና መለኮታዊ 
ተገልጦ የለም፡፡ ቋንቋቸው አማርኛ ነው፡፡ ነገር ግን በመካከላቸው 
በፈላሻ ልሳን ይናገራሉ፡፡ “የይሁዲነት ተፈጥራዊ መገለጫ 
አላቸው” ብለን እንድንመሰክር የሚያደርጉን የይሁዲነት ገጽታዎች 
በብዙዎች ወንዶችና ሴቶች መካከል ይታያሉ (ገጽ፡ 43)፡፡ 

ቀደም ሲል እንደገለጽነው የክመንቶችን የእምነት ሥርዓት በሚገባ 
ለመረዳትና ለመተንተን የረጅም ጊዜ አብሮነትና ምልከታ ያስፈልጋል፡፡ 
ከዚህ ውጭ ግን በአንድ ወቅት አልፈህ ስትሄድ እግረ መንገድህን 
ባየኸውና በሰማኸው ነገር ብቻ ተመሥርተህ ስለ ክመንት ወግና ባህል 
እንዲሁም ትውፊት መጻፍ ከስሕተተኛነት አያድንም፡፡ ስተርን 
ከክመንቶች ጋር በነበረው አጭር ቆይታ ብቻ ላይ ተመሥርቶ 



39 
 

“የእምነታቸው ሥርዓት ውስጥ ስሜትን የሚመስጡ ሳቢ የፍቅር 
መገለጫ የሆኑ ነገሮችና ማንኛውም ልብን የሚነካ መንፈሳዊ እውነት 
ሊፈጥሩ የሚችሉ ማንኛውም ሰብአዊ ይዘትና መለኮታዊ ተገልጦ የለም” 
ብሎ እንዲደመድም የሚያስችለው ምንም ዐይነት መረጃ አልነበረውም፡፡ 
እርሱ የሚያውቀው የፕሮስቴንታንቱን ዓለም ነው፡፡ በፕሮቴስታንቱ 
የአምልኮት ስርዓት የሚደረጉት ውስጣዊ የሚመስሉ ነገር ግን ውጫዊ 
የሆኑ ነገሮች በክመንት የህገልቡና አምልኮት ሥርዓት ውስጥ የሉም፡፡ 
የክመንት ሕዝብ የአምልኮት ሥርዓት መረጋጋትና ፈጣሪህን በልብ 
የማሰብ እንዲሁም የሚደረገው ጸሎት የፈጣሪን መልስ የሚሰጥና 
በፍጹም እምነትና ተመስጦ የሚከናወንበት የአምልኮት ሥርዓት ነው፡፡ 
ፈጣሪያቸውን በሚገባ ያውቁታል፤ እርሱም ያውቃቸዋል፡፡ ክመንቶች 
መቼ እንደሚጸልዩና ምን ሲያደርጉ ፈጣሪ ምን እንደሚመልስላቸው 
በሚገባ ያውቃሉ፡፡ እነርሱ ተረጋግተው የሚጠበቅባቸውን ብቻ ያደርጋሉ 
እንጂ “አሁን ጸልየ አሁን ፈጣሪየ ካልተገለጠልኝ ወይም ካልታየኝ” 
የሚል የችኮላ አምልኮ የላቸውም፡፡ እንዲያውም ክመንቶች ጸልየው 
ያሰቡት ሳይሳካ እንደማይቀር ሌሎች ጎረቤት ኢትዮጵያዊያን 
ሲመሰክሩላቸው እንዲህ ይላሉ፡፡ 

አውርድና ስቀል ከሚሉት አገር፣1 
እየሄደ አለቀ ሞኙ ባላገር፡፡  

እዚህ ላይ አንድ እውነታ እንረዳለን፡፡ የሌሎች ሕዝቦችን እውነተኛ 
ባህላዊ እሴቶችን ለማጥናት ስንፈልግ መጀመሪያ “የኛ” ብለን 
የምናስባቸው ባህላዊ እሴቶች እንደሌሉ አድርገን ማሰብ ያስፈጋል፡፡ 
የሌሎችን ሃይማኖትና የአምልኮት ሥርዓት በእኛው ሃይማኖትና 
የአምልኮት ሥርዓት እይታ መገምገም ከጀመርን እውነታን ማውጣት 
አንችልም፡፡ ስተርና ሌሎች የውጭም ሆኑ የሃገር ውስጥ ጸሐፊዎች 
ብዙውን ጊዜ ስለ ክመንት የሕገልቡና አምልኮት የተዛቡና የተንሻፈፉ 

                                                            
1 ክመንቶች ፈጣሪ ዝናብ እንዲሰጣቸው ሲፈልጉ ይጸልያሉ፣ ዝናብ ይመጣል፡፡ ዝናቡ ከበዛባቸው ደግሞ ወደ 
ፈጣሪያቸው ይጸልዩና ዝናቡን እንዲያቆምላቸው ይነግሩታል፣ እንዲሁ ይሆንላቸዋል፡፡ ይህ ግጥም ይህን 
ለመመስከር የተገጠመ ነበር፡፡ በአንድ ወቅት በትእቢት ክመንቶች ምድር ዘልቀው መጥተው ውጊያ የከፈቱ 
አማራዎች በደረሰባቸው ከፍተኛ ጉዳት ምክንያት ብዙዎቹ ሞቱ፡፡ በዚህ የትእቢተኞች የእብሪት ውጊያ  ባሏ 
የሞተባት ሴት ይህን የሙሾ ቅኔ ተቀኘችውና እውነቱን አፈረጠችው፡፡ የግጥሙ ዋና መልእክት “የክመንቶች 
አምላክ ለክመንቶች እንደሚዋጋላቸው ያላወቀ ሞኝ ባላገር ሄዶ ከክመንት አምላክ ጋር ውጊያ ገጥሞ አለቀ” 
የሚል ነው፡፡  

ሪፖርቶች የሚያቀርቡት፣ ነገሮችን ገለልተኛ ባልሆነ መንገድ ከራሳቸው 
እይታ አንጻር ብቻ ስለሚረዱ ነው፡፡ የክመንትን አምልኮትና እምነት 
ሥርዓት በክርስቲያን እምነትና የአምልኮ ሥርዓት መመዘኛ 
ከገመገምነው በምንም መንገድ ስለ ክመንት ሕዝብ እምነትና የአምልኮት 
ሥርዓት እውነትንና መልካም ነገርን ልንጽፍ ከቶ አንችልም፡፡ 
ምክንያቱም የአንድ ማህበረሰብ እምነት፣ ባህል፣ ሞራልና የአምልኮ 
ሥርዓት ከሚገኝበት ወይም ከተፈጠረበት ከአንድ ከተወሰነ ባህል ጋር 
ተዛምዶ ያሉ እንጂ ለሁሉም የዓለም ሕዝቦች የሚሠራ ወይም 
ተቀባይነት ያለው አይደለምና ነው፡፡ ይህን ጽንሰ ሃሳብ 
አንትሮፖሎጂስቶችና ሶሲዮሎጂስቶች የባህል አንጻራዊነት (culture 
relativism theory) በሚለው ጽንሰ-ሃሳብ አካተው ይመለከቱታል፡፡ 
በዚህ ጽንሰ-ሃሳብ (theory) መሠረት በማንኛውም ባህል ውስጥ የሚገኝ 
እምነት፣ ሞራል፣ ልምድ፣ ወዘተ ለተጠቃሚው ሕዝብ ትክክል ነው፡፡ 
ሲጠናም ከዚህ አንጻር መታየት አለበት፡፡ ነገር ግን ብዙ ቀደምት 
የታሪክና ሥነ ሕዝብ ጸሐፊዎች የሳቱት ነገር ይሄን ነበር፡፡ ሁሉን ነገር 
ከራሳቸው አንጻር ብቻ መገምገምና መጻፍ የተለመደ ነበርና ስተርን 
የክመንትን የሕገ ልቡና አምልኮ ሥርዓት በራሱ ሃይማኖት መመዘኛ 
አይቶ ያልሆነ ነገር ጽፏል፡፡ በነገራችን ላይ የፕሮቴስታንቱን የአምልኮት 
ሥርዓት በሕገ ልቡናው ዐይን አይተን ከመዘነውም የተሳሳተ 
መደምደሚያ ላይ መድረሳችን አይቀርም፡፡ እናም የባህል አንጻራዊነት 
ጽንሰ-ሃሳብን በተግባር ላይ ካላዋልን በስተቀር ስለ አንድ ሕዝብ የተሳሳቱ 
ታሪኮችን ማዘባረቅ አይቀሬ ነው፡፡ ከዚህ ቀጥሎ ስተርን እንዲህ ይላል፡ 

እንደ አቢሲኒያውያን ትውፊት፣ የትግሬው ንጉሥ ወደ 
ክርስቲያንነት እንደተቀየረ የተከዜን ወንዝ ተሻግሮ ሰሜንና 
አማራን ወረረ፡፡ በእነዚህ ቦታዎች የገዢውን አእምሮ ለጥያቄ 
የሚቀሰቅስ አረማዊም፣ ክርስቲያንም ያልሆኑ ሕዝቦችን አገኘ፡፡ 
እናም ምን እንደሚያምኑ ጥያቄ አነሳ፡፡ እነሱም በተጠየቁበት ዘዬ 
መልስ እንዲህ ሲሉ ሰጡት፡ ‘ከማንተ’ ወይም ‘ከመ አንተ’፣ 
ትርጉሙም ‘እንደ አንተ’ ማለት ነው፡፡ ከዚያ ጊዜ ጀምሮ የአሁኑን 
ስማቸውን ይዘው ዘልቀዋል (ገጽ፡ 44)፡፡  

ስተርን እንደ አቢሲኒያዊያን ትውፊት ብሎ ስለጻፈው በዚህ ሃሳብ ላይ 
ትችት ማቅረብ አንችልም፡፡ ምንም እንኳ እርሱ በገባው መንገድ ብቻ 
ቢሆንም ስተርን በግርጌ ማስታወሻው ይህን አፈታሪክ ለማስተባበል 
ሞክሯል፡፡ ይህ የአቢሲኒያዊያን ትችት “ትክክል ነው ወይስ ትክክል 
አይደለም” በሚለው ጉዳይ ላይ ግን የበኩላችን ብለን ማለፍ ስላለብን 
አንዳንድ እውነታዎችን እናንሳ፡፡ ቀደም ሲል እንደገለጽነው “ክመንት” 
የሚለው ስያሜ “ካም እንት” ከሚለው የክመንታ ቋንቋ የተገኘ ስያሜ 
ነው፡፡ ትርጉሙም “አንተ ካም ነህ” ማለት ነው (ነጋ ጌጤ፣ 1993፤ 
ሰማልኝ ክንዴ፣ 2010)፡፡ እንደተባለው ተከዜን ተሻግሮ የመጣው ንጉሥ 
ክመንቱን በግእዝ ቋንቋ ጠይቆት ክመንቱም በግእዝ “ከመ አንተ” ብሎ 
ሊመልስለት አይችልም፡፡ ምክንያቱም አንደኛ በኢትዮጵያ ውስጥ ግእዝ 
የስነ-ጽሑፍ ቋንቋ እንጂ የህዝብ መግባቢያ ቋንቋ ሆኖ አያውቅምና 
ጠያቂው በግእዝ ሊጠይቅ አይችልም፡፡ ሁለተኛው ምክንያት ደግሞ 
“ጠያቂው ግእዝ ተናጋሪ ነበር” ብለን ብናስብና “ጥያቄውን በግዕዝ 
ጠየቀው” ብለን ብንቀበል እንኳ ክመንቱ ግእዝ ስለማይችል በግእዝ 
መልስ ሰጠ ብሎ መጻፍ ወይም መተረክ በጣም ስህተት ነው፡፡ ስተርን 
ከዚህ ቀጥሎ እንዲህ ይላል፡ 

በተክለ ቁመናቸው ታታሪ፣ ጉልበታም፣ ንቁ ዘር ናቸው፡፡ 
የሚኖሩባቸው ወረዳዎችም በቂ የከብት ግጦሽ ያላቸውና የእርሻ 
ድካማቸውን የሚክስ ለም አፈር ያላቸው ናቸው፡፡ ብዙ ሴቶቻቸው 
እንጨት ለመሸጥ በየቀኑ ወደ ጐንደር ይመጣሉ (ገጽ፡ 44)፡፡፡  

ስተርን ስለ ክመንቶች ፀባይ ያስቀመጠው ቀደም ሲል ኤድዋርድ ራፔል 
(1840) ከጻፈው ጋር ተመሳሳይ ነው፡፡ በእውነትም የክመንት ሕዝብ 
ታታሪ፣ ንቁ፣ ጉልበታም፣ ትሁትና ጨዋ ሕዝብ ነው፡፡ ሌላው ስተርን 
ስለ ክመንት ሕዝብ መሬት ለምነትና ራሱን መጋቢነት ያነሳው ሃሳብ 
ቀደም ሲል ወደ “ጐንደር ከተማ እንጨትና የከብት መኖ እየሰወዱ 
የሚሸጡት ክመንቶች በከተማው አካባቢ የሚገኙ ዝቅተኛ የገቢ ምንጭ 
ያላቸው ክመንቶች ናቸው” ብለን ያብራራነውን ጉዳይ የበለጠ 
ስለሚያጠናክርልን በጣም ጠቃሚ ሆኖ አግኝተነዋል፡፡ ከዚህ ቀጥሎ ደግ 
ስተርን እዲህ ይላል፡ 

ለመጀመሪያ ጊዜ እነዚህን ወጣት ሴቶች [ለገብያ ወደ ጐንደር 
ከተማ የሚመጡትን ክመንቶች] ማየት አግራሞትን ይፈጥራል፡፡ 
የቆዳ ልብስ ለብሰውና ጆሯቸው ላይ በትንሽ ዓመታት ውስጥ 
የጆሯቸውን ቅጠል ትክሻቸው ላይ ሊያደርስ የሚችል ትልቅ 
የእንጨት ጉትቻ አንጠልጥለው በገቢያ መካከል ሲሄዱ፣ በከባድ 
የእንጨት ሸክም ሥር ሆነው ሲያወሩና በአንገታቸው ዙሪያ 
ከተንጠለጠለው የሚያምር ያንገት ጌጥ ድምጽ ውጭ ለማንም 
ሳይጨነቁ ሲንቀሳቀሱ ማየት እንግዳ ነገርን ይፈጥራል (ገጽ፡ 
44)፡፡፡  

በእርግጥ አንድ የውጭ ዜጋ ወደ ሌላ ሃገር ውስጥ ገብቶ በሚያያቸው 
አዳዲስ ነገሮች መደነቅ የተለመደ ነው፡፡ በተለይ ደግሞ ሁሉም 
እየተደነቁ የሚጽፉት የክመንቶችን የጆሮ ጉትቻ ነው፡፡ ይህ ጉትቻ 
በክመንት ሕዝብ ምናልባትም ከ1630ዎቹ በፊት በፍጹም አይታወቅም 
ነበር፡፡ ጉትቻው የመጣው የጐንደር መንግሥት በተመሠረተ ማግስት 
ነው፡፡ ክመንቶች ራሳቸውን ከሌላው መጤ የባህል፣ የጋብቻና ሌሎች 
ቅልቅል ሥርዓት ለመከላከል ሲሉ የፈጠሩት የራስ መከላከያ ሥልት 
ነው፡፡ በመጨረሻም ክመንቱ ቴዎድሮስ ወደ ንግሥና ሲመጣ የእንጨት 
ጉትቻዎችን የመጠቀሙ ልምድ እየቀረ መጥቶ በደጃች ቢተዋ ጊዜ 
ሙሉ በሙሉ እንዲቀሩ ተደርገዋል፡፡ ከዚህ በተጨማሪ ስተርን 
ክመንቶች ወደ ከተማ ሲመጡ ከራሳቸው ወገን ጋር ብቻ እንደሚያወሩና 
የሌላውን ማህበረሰብ ጉዳይ እንደማያዳምጡ የተናገረው ነገርም ቢሆን 
ክመንቶች ያላቸውን ራሳቸውን የመከላከልና ያለመቀላቀል ጥረት 
የሚያሳይ ነው፡፡ ከዚህም በተጨማሪ የነበራቸውን በራስ የመተማመን 
ደረጃም ቅልብጭ አድርጎ ያሳያል፡፡ ስተርን ቀጥሎ እንዲህ ይላል፡    

ከጥቂት ዓመታት በፊት ንጉሥ ቴዎድሮስ በነበረው ድል 
አድራጊነትና የጋለ ፍላጉት አንጻር ተነሳስቶ ይህን ማንንም 
የማይነካ ዘር [ክመንቱን] የክርስቲያን እምነትን እንዲቀበል 
ማስገደድ ፈልጎ ነበር፡፡ ነገር ግን ይህን እቅዱን ለዋናው ምክር 
ቤቱ ባቀረበ ጊዜ አያሌ ገዢዎች ግርማዊነቱን እንዲህ ሲሉ 
አሳሰቡት፡ ‘ይህ እቅድ ከተፈጸመ ክመንቶች በክርስቲያንነታቸው 
ይኮሩና የማገዶ እንጨት ወደ ከተማው ማምጣት ያቆማሉ፡፡’ 

እናም እቅዱ ተተወ፡፡ በዚህ የዋናው ም/ቤት ተንኮል ያ ምስኪን 
ሕዝብ በልፋቱና በሚሠራው ሥራ ምንክንያት ሊደርስበት 
ከሚችለው ጭፍጨፋና ግድያ ወይም የተጠላና የተበረዘ እምነትን 
ከመቀበል ተጠበቀ (ገጽ፡ 44-45)::   

ይህ ታሪክ ስተርን እንደተነገረው አስቀመጠው እንጂ በብልሃት 
የመረመረው አይመስለንም፡፡ ምክንያቱም ክመንቱ አጼ ቴዎድሮስ 
ኮትኩተው ባሳደጉት በእነ ከመዘና አይከል ኮልባ ላይና በራሱ ሕዝብ ላይ 
እንዲህ አይነት ነገር ይሠራል ብሎ ማመን ሞኝነት ነው፡፡ አንደኛ 
ቅማንቱ ቴዎድሮስና በከፍተኛ ምክር ቤታቸው ውስጥ የነበሩት 
ክመንቶች ይህን ነገር ለፖለቲካ ትርፍ ወደ ምክር ቤቱ እንዲቀርብ 
አደርገውት ሊሆን ይችላል፡፡ ሁለተኛ በእርግጥም ንጉሡ ከልባቸው 
አስበውበት ይህን ሃሳብ ለምክር ቤታቸው አቅርበውት ከነበር የከፍተኛ 
ምክር ቤታቸው አባላት አብዛኞቹ ክመንቶች ስለነበሩ (ኲሪን፣ 1998) 
የቀረበው ምክረ-ሃሳብ በምስኪኑ የክመንት ሕዝባቸው ላይ ተግባራዊ 
ቢሆን ምን ያክል ችግር ሊያስከትል እንደሚችል ስለተገነዘቡ በጥበብ 
እንዲህ ባለ ሃሳብ ውድቅ አድርገውት ሊሆን እንደሚችል መገመት 
አያዳግትም፡፡ ደግሞም ክመንቶች እንጨት ወደ ጎንደር እየወሰዱ 
የሚሸጡት በፈቃዳቸው እንጂ ማንም አስገድዷቸው ወይም የህገ ልቡና 
አምልኮት ይከተሉ ስለነበር እንዳልሆነ ማርቲን ፍላድ (1866) በሚያምር 
አገላለጽ አስቀምጦታል፡፡ አዎ! ድሃ የሆኑ የጐንደር አካባቢ ክመንቶች 
ኑሯቸውን ለማሸነፍ ሲሉ እንጨት ወደ ከተማው እየወሰዱ ይሸጣሉ 
እንጂ እንጨት ወደ ጐንደር ከተማ ማምጣት በክመንትነታቸው 
የተጣለባቸው ግዴታ አልነበረም፡፡ እንደዛማ ቢሆን ኖሮ የዛሬዎቹ 
ክርስቲያን ክመንቶች እንጨት መሸጥ ባቆሙ ነበር! 

2.2.5. ጆሴፍ ሃልቪ (1869) 

ጆሴፍ ሃልቪ (1869) የተባለ ተመራማሪ ደግሞ አሁን የክመንትን 
ሕዝብ ተብሎ የሚታወቀውን ሕዝብ በቀጥታ ባያጠናም ደምቢያ ድረስ 
ዘልቆ የክመንታ ቋንቋ አንዱ ዘዬ የሆነውን የደንቢያን ወይም የፈላሻን 
ቋንቋ ሲያጠና እግረ መንገዱን ስለ ክመንት በጨረፍታ የተወሰነ ነገር 

ጽፎ ነበር፡፡ ቀጥሎ እንመለከተዋለን፡፡ ሃልቪ ክመንትን ቅማንት እያለ 
ይጠራው ነበር፡፡  

በመጀመሪያ ምልከታ ፈላሻዎችን ከአቢሲኒያዊያን ክርስቲያኖች 
የሚለያቸውም ምንም ነገር የለም፡፡ አለባበሳቸው ተመሳሳይ ነው፡፡ 
ቄሶቻቸው እንደ ክርስቲያን ቄሶች ይጠመጥማሉ፡፡ ተመሳሳይ 
ቁሳቁስ ያለው ተመሳሳይ ቤት ይሠራሉ፡፡ ያለምንም መቸገር 
ትክክለኛ አማርኛ ይናገራሉ፡፡ ነገር ግን የእነዚህን ሁለቱን አካላት 
ልዩነቶች ለማመን ጥንቃቄ የተሞላበት ምርምር ያስፈልጋል፡፡ 
በጥቅሉ ፈላሻዎች ከአማራ በበለጠ ወፍራሞችና ጠይሞች ናቸው፡፡ 
ፀጉራቸው አጭርና ብዙ ጊዜ ከርዳዳ ነው፡፡ ዐይኖቻቸው ብዙም 
ፈጣጣ አይደሉም፡፡ ፊታቸው ደግሞ አጭር ነው፡፡ ባየኋቸው 
ወቅት ከላስታ አገዎች የሚወለዱትን የቦገሶችን ተክለ ሰውነት 
አስታወስኩ፡፡ እንዲሁም ከወህኒ እስከ ጃኒፋንቀራ ባለው ቦታ 
ሰፍረው የሚገኙትን ጣኦት አምላኪ የአገው ዝርያ የሆኑትን 
የቅማንቶችን ነገድ ስመለከት ከፈላሻዎች ጋር ያላቸውን የተክለ 
ሰውነት ተመሳሳይነትና የንግግር ዘዬ አንድነት እንድረዳ ሆኛለሁ፡፡ 
ምክንያቱም ፈላሻዎች የአገው ቋንቋ ቤተሰብ የሆነ ፈላሽኛ ወይም 
ካይልኛ የሚባል ዘዬን ይናገራሉና ነው (ገጽ፡ 283-284)፡፡ 

ጆሴፍ ሃልቪ ከላይ በሌሎች ጸሐፍት ላይ እንዳነሳነው ስለ ክመንት 
በስማ በለው ወይም በሆነ አጋጣሚ የተመለከተውን ነገር ብቻ መሠረት 
አድርጎ የተናገረው እንጂ ከክመንት ሕዝብ ጋር ተናኝቶና አስፈላጊውን 
የሳይንሳዊ ምርምር መርህ ተከትሎ ባገኘው መረጃ ስላልጻፈ ስለ 
ክመንት ሕዝብ ከደመደማቸው ነገሮች ውስጥ ግማሾቹ ተቀባይነት 
የሌላቸው ናቸው፡፡ የክመንትን የአምልኮ ሥርዓት በአካል ተገኝቶ 
ሳይመለከትና ረዘም ያለ ጊዜ ወስዶ ጥናት ሳያደርግ “ጣኦት አምላኪዎች 
ናቸው” ብሎ መደምደም አይቻልም፡፡ የስማ በለው ምርምር የተሳሳተ 
ድምዳሜ ላይ ያደርሳል፡፡  

ስለ ክመንት ቋንቋ የተናገረውም ፍጹም ስህተት ነው፡፡ ፈላሽኛ ወይም 
ካይልኛ ወይም ደምቢያ የክመንታ ቋንቋ ዘዬዎች እንጂ የአገው ቋንቋ 
ዘዬዎች አይደሉም፡፡ እርግጥ ነው በንኡስ ክፍል 1.3 ሥር 

እንዳብራራነው የቋንቋ ተመራማሪዎች ቀድመው “አገውኛ” የሚባልን 
ቋንቋ ስላጠኑና የመጀመሪያውን ስያሜ “አገው” ብለው ስለሰጡት በኋላ 
በጥናት የተገኙ እንደ ቋራ፣ ደምቢያ፣ ፈላሽኛ፣ ካይልኛ፣ መረባ፣ 
ጭልጋ ወዘተ የመሳሰሉን የክመንታ ዘዬዎች የአገው ቋንቋ ቤተሰብ 
በሚል መዝግበዋቸዋል፡፡ በዚህ የቋንቋ ምደባ ላይ ተነስተውም “ክመንት 
አገው ነው” እያሉ የሚከራከሩ ጸሐፊዎች አሉ፡፡ ነገር ግን ይህ የተሳሳተ 
ድምዳሜ ነው፡፡   

2.2.6. ካርዲናል ማሳያ (1886) 

ስለ ክመንት ሕዝብ ከጻፉ ሌሎች ሚሲዮናዊያን መካከል ካርዲናል ማሳያ 
የተባለው ሰው አንዱ ነው፡፡ ካርዲናል ማሳያ (1886) በጻፈው 
ማስታወሻው ውስጥ ክመንትን ከመንት የሚል መጠሪያ ሰጥቶታል፡፡ 
የእርሱንም ጽሑፍ ቃል በቃል እንመልከተው፡፡  

ከመንት እየተባለ የሚጠራው የጭልጋ አውራጃ በአቢሲኒያ ካሉት 
ግዛቶች ሁሉ በጣም ለም የሆነው አውራጃ ነው፡፡ ቦታው ከባህር 
ጠለል በላይ 2000 ሜትር ስለሆነ መካከለኛ የሙቀት መጠን፣ 
ተስማሚ አየር ንብረትና ውብ የሆኑ የእፅዋት ዝርያዎችና ሽፋን 
አለው፡፡ ይህ አውራጃ የራሱ የሆነ ወጥ ማንነትን ጠብቆ የሚኖር 
ልዩ የሰው ዘር ሰፍሮበተት ይገኛል፡፡ ይህ ሕዝብ ጠንካራ፣ ደፋር፣ 
ቀጥተኛ ባህርይ ያለው፣ ግብርናን አፍቃሪና አርበኛነትንና 
ተዋጊነትን የሚወድ ህዝብ ነው (ገጽ፡ 118)፡፡  

ካርዲናል ማሳያ ክመንትን “የራሱ የሆነ ወጥ ማንነትን ጠብቆ የኖረ ልዩ 
የሰው ዘር” ብሎ የገለጠበት አባባሉ ተቀባይነት አለው፡፡ ምክንያቱም 
ክመንት ከጥንት ጀምሮ የነበረውን የሕገ ልቡና ሥርዓትን የሚከተል፣ 
ያን ያክል ረዥም እድሜ ተጉዞ ከዚህ ከእኛው ዘመን ድረስ ዘልቆ  
በድሮ ዘመን የነበረውን የጥንቱን ማንነቱን ያልጣለ ድንቅ ሕዝብ ነውና 
ካርዲናል ማሳያ እንዳለው ልዩ የሰው ዘር ቢባል ያንሰዋል እንጂ 
አይበዛበትም፡፡ ከዚህ ጠንካራ አቋሙ በመነጨ የክመንት ሕዝብ 
ጠንካራ፣ ደፋር፣ ቀጥተኛ ባህርይ ያለው፣ አርበኛና ተዋጊ፣ አራሽ 
አንደፋራሽ፣ ለዓላማው ሟች፣ ሰው አክባሪና ደግ ሕዝብ ነው፡፡ ለዚህም 
እኮ ነው የክመንት ሕዝብ ከ2006 ዓ. ም ጀምሮ ማንነቱን ለማጥፋት 

የተደረጉበትን መጠነ ሰፊ ዘመቻዎች ሁሉ በፅናትና በጀግንነት እየተዋጋ 
መክቶ እስከ አሁኑ ሰዓት የደረሰው፡፡  

ሃይማኖታቸው ምሥጢራዊ ነው፡፡ አቢሲኒያዊያን [ክርስቲኖች] 
“ክመንቶች አረማዊዎች ናቸው” ይላሉ፡፡ ቢያንስ ቢያንስ በሆነ 
እይታ አረማዊ የሚለው ስም ቢሰጣቸው ይገልጻቸዋል፡፡ 
ምክንያቱም የአንዱን ወይም የሌሎችን አንዳንድ ሥርዓት 
እያከናወኑ ነገር ግን ክርስቲያን ወይም ይሁዲ ወይም ሙስሊም 
አይደሉምና ነው፡፡ በአንድ አምላክ ያምናሉ፡፡ ጣኦት አምላኪም 
ወይም ሃይማኖት የለሾችም አይደሉም፡፡ በጣም ተግባቢ፣ ሰው 
አክባሪ፣ እንግዳ ተቀባይ ናቸው፡፡ እምብዛም የወረደ ሞራል 
የላቸውም (ገጽ፡ 118)፡፡    

እዚህ ላይ በተደጋጋሚ በብዞዎቻችን አእምሮ የሚመላለስን ጥያቄ 
ማንሳትና ካርዲናል ማሳያ ካነሳው ማብራሪያ አንጻር ማየት ጠቃሚ 
ነው፡፡ ጥያቄው፡ “ክመንቶች ለምን አረማዊዎች ወይም እምነት የለሾች 
ይባላሉ?” የሚለው ነው፡፡ ካርዲናል ማሳያ ይህን ጥያቄ በእርግጠኝነት 
የመለሰው ክመንቶች “ይህ ስያሜ የተሰጣቸው ክርስቲያን ወይም 
አይሁድ ወይም ሙስሊም ስላልሆኑ ነው” በማለት ነው፡፡ በእርግጥም 
ካርዲናል ማሳያ ትክክል ነው፡፡ በዓለም ያለው ማህበረሰብ እንደ 
ሃይማኖት የሚቆጥራቸው እነዚህን ሦስቱን እምነቶች ብቻ ነበር፡፡ በዚህ 
ምክንያትም ከእነዚህ ሦስቱ የአምልኮት ሥርዓቶች ውጭ የሆነ 
አምልኮት ሁሉ የአረማዊ አምልኮ ይባላል ማለት ነው፡፡  

በትክክልም “የሕገልቡናውን አምልኮ ሥርዓት የዓለም ሕዝብ 
አያውቀውም” ብንል አንሳሳትም፡፡ ምክንያቱም ይህ የእምነት ሥርዓት 
የሚገኘውም በክመንት ማሕበረሰብ ውስጥ ብቻ ስለሆነ ነው፡፡ ቀደም 
ሲል በተደጋጋሚ እንደተመለከትነው ሌሎች የማያውቁትን ሕዝብ 
የሚፈርጁት በሚያውቁት መጠን ስለሆነ በሚያቁት ልክ ሲገመግሙት 
ደግሞ ክመንት ለእነርሱ አረማዊ ነው፡፡ እነርሱ እንደሚሉት በእርግጥም 
የአረማዊነት መለኪያው ክርስቲያን ወይም አይሁድ ወይም ሙስሊም 
መሆን አለመሆን ነው ወይ? ይህን ለማረጋገጥ “አረማዊ ምንድነው?” 
የሚለውን ጽፈን በጉግል የመፈለጊያ ሳጥን ውስጥ በመጨመር “ፈልግ!” 
ስንለው ወዲውኑ የሚመልስልን መልስ “a person holding religious 

beliefs other than those of the main world religions” የሚል 
ነው፡፡ ሲተረጎም “የዓለም ዋና ዋና ሃይማኖቶች ከሆኑት ውጭ የሆነ 
የሃይማኖ እምነት የሚያራምድ ሰው ሁሉ አረማዊ ነው” የሚል ነው፡፡ 
እናም ዓለም የተስማማው በዚህ ትርጉም ስለሆነ የክመንት ሕዝብ 
አምልኮት ሥርዓት ክመንትን አረማዊ እንዲያስብለው አድርጎት እንጂ 
ክመንት በትክክል አረማዊ አይደለም፡፡  

እዚህ ላይ ግን ሁሉም ተመራማሪዎችና ጸሐፊዎች የማይገነዘቡት አንድ 
እውነታ አለ፡፡ የክመንት ሕገ ልቡና አምልኮ አረማዊ ከተባለ 
ክርስትናው፣ ይሁድነትና እስልምናው ሁሉ አረማዊ መሆኑ አይቀርም፡፡ 
ምክንያቱም የሰው ልጆች የመጀመሪያውና ትክክለኛ አምልኮ ሕገ 
ልቡናው ስለነበር ሲሆን፣ እነዚህ አሁን የዓለም ዋና ዋና ሃይማኖቶች 
ተብለው የሚታወቁት በተለይም ይሁድነትና ክርስቲያንነት እንደቅደም 
ተከተላቸው ከዚህ የሕገልቡናው አምልኮት የተገኙ ሃይማኖቶች ስለሆኑ 
ነው፡፡ ያለ ሕገ ልቡና ኦሪት የለም፡፡ ያለ ኦሪትም ክርስትና የለም፡፡ 
ሕገልቡናው አረማዊ ከሆነ ሕገ ኦሪቱ አረማዊ ይሆናል፡፡ እንዲሁም ሕገ 
ኦሪቱ አረማዊ ከሆነ ደግሞ ሕገ ክርስትናው አረማዊ ይሆናል ማለት 
ነው፡፡ በጣም የሚያስገርመው ግን የቀደሙ የአባቶቻችንን የአዳምን፣ 
የአቤልን፣ የኖኅ፣ የአብራሃምን፣ ወዘተ የሕገልቡና እምነት ትክክለኛነት 
የተቀበሉ አይሁዶችና ክርስቲያኖች ዛሬ ተመልሰው ይህንኑ አምልኮት 
የሚከተለውን ክመንት “አረማዊ ነው” ሲሉ መመልከታችን ነው፡፡ 
ክርስቶስም በመዋዕለ ሥጋዌው ሲያስተምር “እኔ ሕግንና (ሕገ ልቡናን) 
ኦሪትን ልሽር አልመጣሁም” አለን እንጂ “ሕገ ልቡናንና ኦሪትን 
ሽሬያቸዋለሁና እነሱን የሚከተል አረማዊ ነው” አላልንም፡፡ ይህን ሐቅ 
ወደ ጎን በመተው ክመንትን አረማዊ ማድረግ ራስን አረማዊ 
እንደማድረግ ይቆጠራል፡፡ 

ቀደም ሲል ማርቲን ፍላድ (1866) እንደገለጸው በኢትዮጵያ ውስጥ 
የነበሩ የክርስትና ወይም የአይሁድ እምነት ተከታዮች የእነሱን 
ሃይማኖት የማይከተለውን ሁሉ የማጥፋት በሽታ የተጠናወታቸው 
ስለሆነ የክመንትን ሕገ ልቡናም ለማጥፋት ያለቆፈሩት የተንኮል 
ጉድጓድ አልነበረም፡፡ ለዚህም ነው ክመንቱ ላይ የአረማዊነት ስያሜ 
ፈጥረው የለጠፉባትና ኢትዮጵን ለመጎብኘት ለሚመጣው አዲስ የውጭ 



48 
 

ዜጋ ሁሉ አረማዊነታችን ሲሰብኩ የኖሩት፡፡ ሮዚኒ (1912) ይህን 
በክመንት ሃይማኖት ላይ የሚዘመትበት የስም ማጥፋት ዘመቻ እንዲህ 
ሲል ገልፆታል፡ “ክምንቶች ዘወትር ሃይማኖታቸውንና አምልኮታቸውን 
ምሥጢራዊ አድርገው መቀጠል የሚፈልጉት ያለምንም ጥርጥር 
ከአክራሪ ክርስቲያን ካህናት ለመጠበቅ ነው፡፡” በእርግጥም እነዚህ 
አፍቃሪ የክርስቲያን ካህናት ከክርስትናው መርህና ቀኖና ውጭ በሆነ 
መንገድ በሌላ ሃይማኖት ተከታይ ሕዝቦች ላይ ትልቅ ግፍና በደል 
ሲፈጽሙ ኖረዋል፡፡ በክመንት ሕዝቦች ላይ በተለያዩ ጊዜያት 
የተፈጸሙት ሁሉም ዘርን የማጥፋት ጭፍጨፋዎች የእነዚህ አክራሪ 
ክርስቲያን ካህናት እጅ አለበት፡፡ ሩቅ ሳንሄድ አሁን በዚህ በእኛው ዘመን 
በክመንት ሕዝብ ላይ የሚደረገውን ጭፍጨፋ አክራሪ ካህናት 
ሲመሩትና ሲባርኩት ተመልክተናል፡፡  

ክርስትናው ወደ ኢትዮጵያ ከገባ ጊዜ ጀምሮ “ክርስትናን ትቀበላለህ 
አትቀበልም” በሚል ምክንያት የታረደው ህዝብ ተቆጥሮ አያልቅም፡፡ 
በተለይ በፈላሻዎችና በክመንቶች ላይ ያልተደረገ ግፍ አልነበረም፡፡ በቦሩ 
ሜዳው ውሳኔ መሠረት በወሎ ሙስሊሞች ላይም የተፈጸመው 
ጭፍጨፋም አይዘነጋም፡፡ ክርስቶስ “እያሳመናችሁ አጥምቁ፣ ያመነ 
የተጠመቀ ይድናል” ብሎ ያዘዘውን እነዚህ ወንጌል ያልገባቸው አክራሪ 
የክርስቲያን ካህናት ግን ከመንግሥት ጎን ተሰለፈለው “እሽ!” ያለውን 
በውድ “እምቢ!” ያለውን በግድ አልጠመቅም ብሎ “አሻፈረኝ!” ካለ ደግሞ 
ረሽኖ በመጨረስ ሃገሪቱ ክርስትናን ሳትቀበል ክርስቲያን አድርገዋታል፡፡ 
ኢትዮጵያ ውስጥ ክርስትና ተጫነ እንጂ አልተሰበከም፡፡ ክርስትናው 
የመንግሥት ፖለቲካ ማስፈጸሚያ ሆኖ ኖረ እንጂ በሕዝብ ልብ ውስጥ 
ገብቶ አያውቅም፡፡ በዚህም ምክንያት ክርስቲያን ሆኖ የኢ-ክርስቲያንነት 
ሥራ የሚሠራው ሰው ተቆጥሮ አያልቅም፡፡ ጥንቆላው፣ ድብትርናው፣ 
መተቱ፣ ውለሹ፣ ሟርቱ፣ ኮኮብ ቆጣሪነቱ፣ ወፍ አርግፍነቱ፣ ወዘተ 
“ክርስቲያን ነኝ!” በሚለው ሕዝብ ውስጥ ተንሰራፍቶ የሚገኘው በዚህ 
ምክንያት ነው፡፡ ሳያምን በግድ ተጠመቀ፡፡ ከልቡ እምነት የለምና 
የአረማዊነት ሥራን ይሠራል፡፡ ግን ሃይማኖቱ ክርስትና ነው፡፡ 
ክርስትናው ደግሞ ምላስ ላይ ብቻ እንጂ ልብ ውስጥ የለም፡፡ ይህ ሁሉ 
ከንቱ ክርስትና የተፈጠረው ክርስትናውን ለመንግሥተ ሰማያት መግቢያ 

እንዲሆን አድርገው በመስበክ ከማስፋፋት ይልቅ የራሳቸው የፖለቲካና 
ማሕበራዊ የበላይነት ማስከበሪያ አድርገው ስለተጠቀሙበት ነው፡፡  

2.3. ከ1900 እስከ አሁን የተጻፉ 
2.3.1. ካርሎ ኮንቲ ሮዚኒ (1912) 

በክመንት ሕዝብ ላይ ጥናት ካካሄዱት ተመራማሪዎችና ተጓዦች 
መካከል ለመጀመሪያ ጊዜ በተሻላ ሁኔታ ያጠናው ካርሎ ኮንቲ ሮዚኒ 
(1912) ነው፡፡ ሮዚኒ ክመንትን የሚጠራው “ክመንት” በሚል ስያሜ 
ሲሆን፣ የክመንትን ቋንቋ አጥንቶ ባሳተመው መጽሐፉ ከገጽ 1 እስከ 
24 ባለው ክፍል “ክመንት” በሚል ርእስ ጉዳይ ሥር ከዚህ በፊት 
በክመንት ሕዝብ ላይ የተጻፉትን ዋና ዋና ጽሑፎች በቅደም ተከተል 
እንዳሉ አቅርቧል፡፡ ይህን ከራሱ መጽሐፍ ማንበብ ይቻላል፡፡ ከዚህ 
ቀጥሎ ሮዚኒ ቀደምት ጥናቶችን ካቀረበ በኋላ ስለ ክመንት የሰጠውን 
የራሱን ድምዳሜ አንድ በአንድ አንስተን እንተነትነዋልን፡፡  

የክመንት ሃይኖታዊና ታሪካዊ ሁኔታዎች “በጣም ግልጽ ናቸው” 
ማለት አይቻልም፡፡ ያለምንም ጥርጥር ይህ ሕዝብ እምነቱንና 
የአምልኮት ሥርዓቱን ምሥጢር አድርጎ የሚይዘው ምክንያት 
ከክርስቲያን ካህናት የአፍቃሪነት ወይም የአክራሪነት ጥቃት 
ለመጠበቅ ነው፡፡ ይህም ምሥጢራዊነታቸው እንደተሸፈኑ 
እንዲቀጥሉ አድርጓቸዋል፡፡ ለረጅም ጊዜያት በጐንደር የሚኖሩ 
አውሮፓዊያንን ስለ ክመንት ጠይቄ ነበር፡፡ ነገር ግን በዚህ 
ምሥጢራዊነታቸው ምክንያት ብዙም እውነተኛ መረጃ ማግኘት 
ስለማይቻል ስለ ክመንት የቀረቡትን የምስክርነት ሪፖርቶች 
አጠቃሎ ከማቅረብ ይልቅ ሁሉንም እንዳለ አቀረብኳቸው፡፡ 
አጠቃሎውን ብቻ ማቅረብ የሚኖረንን በራስ መተማመን ጥርጥር 
ውስጥ ስለሚያስገባ ትቸዋለሁ (ገጽ፡ 24)፡፡  

ይህን የክመንቶችን ሃይማኖት ምሥጢራዊነት በተመለከተ ከዚህ ቀደ 
አንስተነዋል፡፡ እናም የክመንትን የህገልቡና ሥርዓት በደንብ ለመረዳት 
ከክመንቶች መካከል አብሮ እየኖሩ ሥርዓቱን መከታተልና ማጥናት 
ያስፈልጋል፡፡ በዚህ ረገድ ሮዚኒ የወደሰውን አቋም እናደንቃለን፡፡ 
የቀደምት ጸሐፍት ጐንደር ድረስ ይመጡና ወደ ክመንት መንደሮች 
ሳይሄዱ እዛው ከከተማው ሆነው አንዳንድ ሰዎችን ጠይቀው በሚያገኙት 

የተዛባ መረጃ ላይ ተመሥርተው የመሰላቸውን እየጻፉ ሲሄዱ ኖረዋል፡፡ 
በዚህም ምንክንያት ትክክለኛው የክመንት ሕዝብ ታሪክ እንዳይታወቅ 
በማድረግ ረገድ የበኩላቸውን አሉታዊ ሚና ተጫውተዋል፡፡ ስለዚህ 
ሮዚኒ ስለ ክመንት ሕዝብ ታሪክ ደብዛዛነት ያቀረበው ምክንያት ማለትም 
የሕገ ልቡናው ምሥጢራዊነት ትክክል አይደለም፡፡ ዋናው ምክንያት ስለ 
ክመንት የሚያጠኑ ሰዎች ክመንትን ሳይጎበኙ በስማ በለው ስለሚጹፉ 
ብቻ ነው፡፡ የስማ በለው ምንጮቻቸው ደግሞ ቀደም ብለው የክመንት 
ማንነታቸውን አሽቀንጥረው ጥለው አሁን ላይ የክመንትን ማንነት 
የሚሳደቡ ዘመነኞች ነበሩ፡፡   

አንድ ሰው ክመንት የሚለው ስም አንድን የተለየ የአገው ነገድን 
ወይም በቀላሉ አንድን የሃይማኖት ዘርፍ የሚያመለክት 
ስለመሆኑና ስላለመሆኑ ጥያቄ ሊያነሳ ይችላል፡፡ ብዙ ጊዜ 
የጥያቄው ሁለት አባባሎች አንድ ሊሆኑ ይችላሉ፡፡ ምናልባትም 
በሰሜን ምዕራብ ኢትዮጵያ ወረዳዎችና ግዛቶች የሚኖሩ ሕዝቦች 
በገዢዎቻቸው ተጽእኖ ምክንያት አያሌ የክርስትና መርሆዎችን 
መቀበል ነበረባቸው፡፡ ነገር ግን ወደ ክርስትና መቀየራቸው 
ያልተሟ ነበር፡፡ የተቀበሉትን ከቀድሞው የራሳቸው አሮጌ፣ 
አረማዊነትና አረማዊ እምነቶች ጋር አቀላቀሉት፡፡ በዚህም 
ምክንያት ከአቢሲኒያዊያን ይሁድነትና ክርስትና በጣም የራቀ ሌላ 
አዲስ ሃይማኖት ተፈጠረ፡፡ ይህ ሃማኖት ለተከታዮቹ ትልቅ 
የአንድነት መሠረት ሆነ፡፡ እንዲሁም በገዢዎቻቸውና በሌሎች 
አካላት ባህልና ሃይማኖት ተውጠው ከመጥፋት የሚድኑበትን 
መንገድና ጥንካሬ ሰጣቸው፡፡ ኤም ዲ አባዴ ስለ ክመንቶች እንደ 
አቀረበው ሐተታ ከሆነ ክመንቶች የፈላሻን ወንድምነት 
አይፈልጉም፡፡ እንዲያውም ይህ ሃሳብ ለእነሱ ስድብ ነው፡፡ 
በተጨማሪም በሌላ ሐተታ ክመንቶች “ከሸዋ መጣን” ብለው 
እንደሚናገሩ ተጽፏል፡፡ ይህ ቀልድ ነው፡፡ ራሳቸውን ከአገር 
አቅኝዎችና ወታደራዊ የበላይ መሳፍንትና ነገሥታት ዘንድ 
እንደሚወለዱ አድርገው ለማቅረብ የተጠቀሙበት አዲስ ፈጠራ 
ነው፡፡ ቋንቋቸው ብቻ ዝርያቸውንና ከሌሎች ሕዝቦች ጋር 
ያላቸውን ግንኙነቶች ያሳየናል (ገጽ 24)፡፡ 

ከዚህ የሮዚኒ አባባል ውስጥ ሦስት ነገሮችን አንስተን አስተያየት 
መሥጠት ያስፈልጋል፡፡ አንደኛው “የክመንቶች ሃይማኖት ክርስትናው 
በመስፋፋቱ ምክንያት ከሌሎች የእምነት መርሆዎች ተወጣጥቶ 
የተፈጠረ አዲስ ፈጠራ ነው” የሚለው ሲሆን፣ ሁለተኛው ደግሞ 
“ክመንቶች የፈላሻን ወንድምንት አይፈልጉም” የሚለው ነው፡፡ እንዲሁም 
ሦስተኛው “ከቅርብ ጊዜ ወዲህ ክመንቶች ከሸዋ ነገሥታትና መሳፍንት 
ዘር እንወለዳለን” የሚል አዲስ የውሸት ፈጠራ ፈጥረዋል የሚለው 
ነው፡፡ ከዚህም በተጨማሪ “ቋንቋቸው ብቻ ዝርያቸውንና ከሌሎች ጋር 
ያላቸውን ግንኙነቶች ያሳየናል” የሚሉትን ነጣጥሎ ማየት ያስፈልጋል፡፡  

በመጀመሪያው ጉዳይ ስንነሳ የክመንት ሕገ ልቡና ሃይማኖት ጥንት 
የነበረ እንዲያውም በአንድ ወቅት የኢትዮጵያ ብሄራዊ ሃይማኖት ሆኖ 
ሲያገለግል የቆየ ሃይማኖት (አያሌው ታምሩ፣ 1953) እንጂ 
እንደተባለው ትላንት የተፈጠረ አይደለም፡፡ ይህን ለማረጋገጥ የክመንትን 
የሕገ ልቡና አምልኮት ሥርዓት በዝርዝር ተመልክቶ ትንታኔ 
መሥጠትን ይጠይቃል፡፡ ከላይ በምናያቸው ነገሮች ተመሥርተን 
በመሰለን ድምዳሜ ላይ ከደረስን ግን እንደዚህ ዐይነት የተሳሳተ ውሳኔ 
ውስጥ እንገባለን፡፡ ሲጀመር ኢትዮጵያ ውስጥ ተንሰራፍቶ የነበረው 
የክመንት ሕዝብ ክርስትናው ከመምጣቱ በፊትም ኦሪቱ ከመምጣቱ 
በፊትም አረማዊ ሆኖ አያውቅም፡፡ አንድም ጣኦት አምላኪ የክመንት 
ሕዝብ በኢትዮጵያ ምድር ኖሮ አያውቅም፡፡ እንዲያውም ክመንቶች 
ጣኦት አምላኪውን ሲመለከቱት በመፀየፍ “ካና ሰጌ” ይሉታል፡፡ 
ትርጉሙም “ለእንጨት ሰጋጅ ወይም እንጨት አምላኪ” ማለት ነው፡፡ 
ስለዚህ የክመንት አምልኮ ሮዚኒ እንዳለው ክርስትናውን ከቀደምት 
አረማዊ አምልኮ ጋር በመቀላቀል የተፈጠረ ሳይሆን ከአዳም ጀምሮ 
የነበረው ትክክለኛው የሕገ ልቡና አምልኮ ነው፡፡   

“የክመንት ሕገልቡና ክርስትና ሲስፋፋ ራሳቸውን የተለየ አድርገው 
ከመጥፋት ለመዳን የተፈጠረ አዲስ እምነት ነው” የሚለው ክርክርም 
ቢሆን ምንም ዓይነት ታሪካዊ ማስረጃ የለውም፡፡ ከመላምትነት የዘለለ 
እውነታ አይገኝለትም፡፡ የክመንት ሕገልቡና የአቤልን የመስዋእት 
ሥርዓት ተከትሎ የመጣ የእነ አዳምና ኖኅ ሃይማኖት እንጂ ሮዚኒ 
እንዳለው ትላንት የተፈጠረ ሃይማኖት አይደለም (ያሬድ ግርማ፣ 

1999)፡፡ የክመንት ሕዝብ የቃል ትውፊቶችም ይህን የሮዚኒን ክርክር 
አይደግፉትም፡፡ ቀደም ሲል ለመግለጽ እንደተሞከረው ዓለም 
ሕገልቡናውን ስለማያውቀው እንደ እንግዳ ሃይማኖት አድርጎ በመገንዘቡ 
ምክንያት የተለያዩ የስም ማጥፋት ዘመቻዎችና የተሳሳቱ ድምዳሜዎች 
በግብታዊነትም ሆነ ሆን ተብለው በክመንት ሕዝብ ላይ ሲፈጸሙ 
ኖረዋል፡፡ ሮዚኒም ይህን እንደ አውነታ አድርጎ የጻፈው በዚህ የተሳሳተ 
ግንዛቤና አረዳድ ምክንያት እንደሆነ ይረዳናል፡፡  

ሁለተኛውን ጉዳይም አንስተን ስንመለከተው “የክመንት ሕዝብ ፈላሻዎች 
በዘር አይቀርቡኝም ብሎ ያስባል” የሚል ክርክር ከእውነታው በጣም 
የራቀ ነው፡፡ ክመንቶች የፈላሻዎችን ወንድምነት ያምናሉ (ሃንኮክ፣ 
2005)፡፡ ነገር ግን በሁለት ምክንያቶች ከፈላሻ ወንድሞቻቸው ጋር 
መቀራረብ አይፈልጉም ነበር፡፡ አንደኛው የሃይማኖት ልዩነት ስላለ 
ሲሆን ሁለተኛው ደግሞ ፈላሻዎች ከኢትዮጵያ ክርስቲያን ገዢዎች ጋር 
በነበራቸው የከረረ ቅራኔ ምክንያት ነው፡፡ በአገሪቱ ውስጥ ከ13ኛው መቶ 
ክፍለ ዘመን መገባደጃ ጀሞሮ የተፈጠረው የሰሎሞናዊ ሥርዎ 
መንግሥት ክርስትናን በማይቀበሉ ሕዝቦች ላይ ሲወሰድ በነበረው 
የአክራሪነት ጭፍጨፋ ምክንያት ክመንቱ ከፈላሻው በተለየ መንገድ 
የሥልት ልዩነት ፈጥሮ ራሱን ለማትረፍ ስለቻለና ፈላሻው ደግሞ 
በእልከኝነት እስከ መጨረሻ ታግሎ የሞተው ሞቶ የቀረው ደግሞ 
ከርስት ተነቅሎ ስለነበር (ኲሪን፣ 1998) ከፈላሻ ጋር ወንድማማችነቱን 
ማጠናከር አደጋው ገዝፎ ስለታየው የፈላሻን ወንድምነት በግልጽ 
መናገር ችግርን በራስ ላይ እንደመጥራት ተደርጎ ይታይ ነበር፡፡ ነገር 
ግን በተግባር ስንመለከተው ከጭፍጨፋ የተረፉትና ከርስታቸው 
የተነቀሉ ብዙ ፈላሻዎች የራሳቸው መሬት ኖሯቸው መንደር 
መሥርተው ይኖሩ የነበሩት በወንድማቸው በክመንት ሕዝብ መካከል 
ነበር፡፡ ይሄ የቅርብ ጊዜ ታሪክ ነው፡፡  

ሦስተኛው ነጥብ ደግሞ “ክመንቶች ከሸዋ ነገሥታት እንወለዳለን 
ለማለት የመጣነው ከሸዋ ነው” የሚል አዲስ ፈጠራ ፈጥረው ያስወራሉ” 
የተባለው ክርክር ነው፡፡ የኢትዮጵያን ታሪክ የሚጽፉ ሰዎች የሚስቱት 
ወይም የማይገባቸው አንድ ትልቅ ቁም ነገር አለ፡፡ ይሄውም የክመንት 
ሕዝብ ዛሬ ታስሮ በተቀመጠበት ጠባብ ቦታ ይኖር የነበረ ትንሽ ሕዝብ 

አድርገው በመገንዘባቸው የክመንትን ሕዝብ ቀደምት ገናናነትና ትልቅ 
ሕዝብነት መርሳታቸው ነው፡፡  የክመንት ሕዝብ በአብዛኛው 
በመካከለኛውና በሰሜን ኢትዮጵያ እንዲሁም ኤርትራን፣ ግብፅንና 
ሱዳንን ጨምሮ ባሉ ሰፋፊ ቦታዎች ሰፍሮ የነበረ የጥንት አክሱም፣ 
ግብጽ፣ ናፓታ፣ ሜሮ፣ ወዘተ በመባል የሚታወቁ ሥልጣኔዎችን 
የፈጠረ ትልቅ ሕዝብ ነው (ሮውክስ፣ 1917፤ ሃሚልተን፣ 1996፤ ነጋ 
ጌጤ፣ 1993፤ ያሬድ ግርማ፣ 1999)፡፡ ይሁን አንጂ እነዚህ ጸሐፍት 
ይህን እውነታ አያውቁትም፡፡  

ይህ ሕዝብ መነሻውን እዚሁ የአሁኗ ኢትዮጵያ አድርጎ ልጆቹን ወደ 
ተለያዩ የአፍሪክና የመካከለኛ ምሥራቅ አካባቢዎች እየላከ ሥልጣኔንና 
ንግሥናን እንዲሁም ሃይማኖትን በዓለም ያስፋፋ ትልቅ ሕዝብ ነው፡፡ 
ክመንት ኢትዮጵያ ውስጥ መኖር የጀመረው ከጥፋት ውሃ መጉደል 
ጀምሮ ነበር፡፡ ለዚህም እኮ ነው አብዛኞቹ ኢትዮጵያ ውስጥ ያሉት 
ቦታዎች፣ ወንዞች፣ ተራሮች፣ ሐይቆች፣ ጅረቶች፣ ሸለቆዎች፣ ወዘተ 
በክመንታ ቋንቋ ብቻ ተሰይመው የምናገኛቸው፡፡ ሸዋ ውስጥ ያሉ አያሌ 
የቦታ ስያሜዎች ራሱን ሸዋን ጨምሮ፣ ቡልጋ፣ ምንጃር፣ አንኮበር፣ 
አንጐት፣ መንዝ፣ አሳግርት፣ እቲሳ፣ ቀወት፣ ወዘተ የሚሉት ሁሉም 
የክመንት ቋንቋ ስያሜዎ ናቸው (ሰማልኝ፣ 2010)፡፡ ታዲያ የክመንት 
ሕዝብ ሸዋ የሚባለውን አገር ለመጀመሪያ ጊዜ አቅንቶ ባይኖርበት ኖሮ 
እንዴት የሰውን አገር አልፎ ስም ሊያወጣ ይችላል? በእርግጥም 
የከርከር ክመንቶች ትውፊታዊ የታሪክ ማስረጃ እንደሚነገረን በድሮ ጊዜ 
ከሸዋ ወደ ጐንደር ክመንት ወንድሞቻቸው የመጡ ናቸው (ሮዚኒ፣ 
1912)፡፡ ለዚህ እኮ ነው በመረባውና በጭልጋው የክመንታ ቋንቋ 
መካከል ሰፊ የዘዬ ልዩነት የሚታየው፡፡ በመሠረቱ በሃይማኖት 
ምክንያት በተፈጠረ መከራና ጭፍጨፋ በሸዋ፣ በወሎ፣ በጐጃም፣ 
በጎንደር፣ ወዘተ የነበረው ሰፊው ክመንት እየተጠመቀ አማራ ሆኖ 
ክመንትነቱን ስለጣለ (ኤርሚያስ ከበደ፣ 1993) እንጂ በእነዚህ ቦታዎች 
ሠፍሮ ይኖር የነበረው ሕዝብ ክመንት ብቻ ነበር፡፡ ታዲያ ክመንት 
“ከሸዋ መጣሁ” ቢል ምኑ ነው የሚያስተቸው? ያም አገሩና ወገኑ ነበር፤ 
ይህም አገሩና ወገኑ ነው (ሮውክስ፣ 1917)፡፡  

በመጨረሻም “ቋንቋቸው ብቻ ዝርያቸውንና ከሌሎች ጋር ያላቸውን 
ግንኙነቶች ያሳየናል” በሚለው አባባል ላይ አስተያየታችን ሰጥተን 
እንለፍ፡፡ ክመንት የክመንታ ቋንቋን በመናገሩ ጥንት ሸዋ አልነበረም 
የሚል ውሳኔ መድረስ ይቻላል ወይ? እንደዛ ከሆነ አሁን ሸዋ ውስጥ 
ያሉት የቦታ ስያሜዎች በምን ተጠየቅ ነው በክመንታ ቋንቋ ተሰይመው 
የምንገኛቸው? የአንድ ሕዝብ ማንነትና ዝርያ የሚታወቀው በቋንቋው 
ብቻ ነው ወይ? ተመሳሳይ ቋንቋ እየተናገሩ የተለያዩ ማንነቶች ያሏቸው 
ሕዝቦች አይኖሩም ብሎ ማሰብስ ትክክል ሊሆን ይችላል? የሕዝቦች 
ዝርያ የሚታወቀው በደም ትስስር በመሆኑ ተፈጥሯዊ ነው፡፡ ነገር ግን 
ቋንቋ በትምህርት የምታገኘው ማህበራዊ ክስተት ነው፡፡ ይህ በትምህርት 
የምታገኘው ማህበራዊ ክስተት ደግሞ የህዝቦችን ዝርያ ሊጠቁም ይችል 
ይሆናል አንጂ አስተማማኝ ማስረጃ አድረገን ልንጠቀምበት አንችልም፡፡ 
በዚህ ቋንቋን መሠረት ያደረግ ዝርያን የመለየት አሠራር ምክንያት 
በኢትዮጵያ የሴም ቋንቋ ተናጋሪ የሆኑ የካም ሕዝቦችን ሴማዊ ሕዝቦች 
ተብለው እንዲጠሩ አድርጓል፡፡ እነርሱም እውነተኛውን ማንነታቸውን 
ትተው ሴምነትን እንዲዘምሩ አድረጓቸዋል፡፡ ይገርማል! ትላንት 
የክመንታን ቋንቋ ሲናገር የነበረውና አሁን ተጠምቆ አማርኛ የሚናገረው 
የካም የልጅ ልጅ ክመንት እንዴት ሆኖ ነው ሴማዊ ሕዝብ ሊሆን 
የሚችለው?   

2.3.2. ሁጒስ ሌ ሮውክስ (1917) 

ከ20ኛው መቶ ክፍለ ዘመን ጸሐፍት መካከል ከሮዚኒ (1912) ቀጥሎ 
ሁጒስ ሌ ሮውክስ (1917) ስለ ክመንት የበኩሉን ብሏል፡፡ “የሳባ 
ንግሥት” በተሰኘው መጽሐፉ ውስጥ ከገጽ 21 እስከ 25 የክመንቶችን 
ሃገር መሥራችነትና የንግሥት ማክዳ አባት መሆኑን ሰፋ አድርጎ 
ጽፏል፡፡ ያነሳቸውን ጉዳዮች አንድ በአንድ እያነሳን እንመለከታቸዋለን፡፡     

ራስ መኮነን በእነዚህ የጥንት ኢትዮጵያን መረጃዎች መሠረት 
የሳባ ንግሥት ቀጥተኛ ዝርያዋን ያስቀምጣል፡፡ እነዚህ የንግሥት 
ማክዳ ዝርያዎች በጣና ሐይቅ አካባቢ እንደሚኖሩ ይናገራል፡፡ 
ከባልንጀራው ጋር በመሆን እነዚህን የንግሥት ሳባ ዘሮች 
ክመንት ብሎ ይጠራቸዋል፡፡ ቅድመ አያቶች የሚለውን ትርጉም 
ይቀበላል (ገጽ፡ 21)፡፡  

በ1904 ዓ. ም. ስለ ሕዝቡ ዝርያ ወይም መገኛ ለመጠየቅ ወደ 
አዲስ አበባ ጉዞ አድርጌ ነበር፡፡ ምናልባትም ከሕዝቡ በተለየ 
የኢትዮጵያዊያንና የአውሮፕያዊያንን እይታ በአንድ ላይ 
የመኖርን ችግር በምክንያታዊነት ያስቀምጠው ይሆናል፡፡   

“እነዚህ ክመንቶች” ሲል ይነግረናል፣ በግብፅ ቆይታቸው ወቅት 
ጣኦት በማምለክ የወደቁ የያዕቆብ ልጆች ትውልዶች ናቸው፡፡ 
ሙሴ ግብፅን ለቆ ሕዝቡን ይዞ በወጣ ጊዜ እነዚህ ጣኦት 
አምላኪዎች በክህደታቸው ምክንያት ከሕዝባቸው ተነጥለው 
በዓባይ ደለል አካባቢ ለመቆየት ይወስናሉ፡፡ ነገር ግን የባርነት 
ቤታቸውን ሲተው እስራኤላዊያን ትልቅ የሆነ ሕዝባዊ ጥላቻን 
አመጡባቸው፡፡ የመጥፎ ነገሮች ምንጭ እንደሆኑ ተደርገው 
ታዩ፡፡ እንስሳትን የሚገድሉ ቁስሎች የሚሆኑ እንደሆኑ 
ተደርገው ታዩ፡፡ በእውን ወይም በሚታሰብ ኀጢያታቸው 
ምክንያት እነዚህ ከሃዲያን ወንድሞች ከሕዝቡ ተነጠሉ፡፡ 
ለማጥፋትም ጥቃት ሲጀምሩባቸው ተነስተው ወደ ላይኛው 
የግብፅ ክፍል ሸሹ፡፡ ከዚያም የዓባይን ፈለግ ተከትለው ወደ ላይ 
መጡ፡፡ የሁለቱ ዓባዮች መጋጠሚያ ሲደርሱ የጥቁር ዓባይን 
ፈለግ ተከተሉ፡፡ በዚህም አሁን በሚኖሩበት የኢትዮጵያው ጣና 
ሐይቅ አካባቢ ደረሱ፡፡ እስከ ዛሬም በዚያው ሰፍረው ይገኛሉ፡፡ 
እርስ በእርሳቸው ይጋባሉ፡፡ በዚህም ከግፅ ያመጡትን ኦሲሪስናን 
አይሲስን ማምለካቸውን ቀጠሉ (ገጽ 21-22)፡፡ 

“ዝርያችን ወይም ቅድመ አያቶቻችን ክመንቶች ናቸው” ማለቱ በራሱ 
ትልቅ ነገር ነው፡፡ በሌለ ማስረጃ ስም ማጥፋቱ ግን ያሳዝናል፡፡ 
እስራኤላዊያን በግብፅ ለ430 ዓመታት በባርነት ሲገዙ ቆይተው በሙሴ 
መሪነት ከግብፅ ነፃ መውጣታቸውን በሚተርከው የመጽሐፍ ቅዱሱ 
ክፍል (ዘፀአት) እነዚህ ሰዎች የሚሉትን የሚደግፍ አንዳችም ማስረጃ 
የለም፡፡ የያዕቆብ ልጆች ሁሉም ከነዘር ማንዝራቸውና ከነሙሉ 
ንብረታቸው እንዲያውም የግብፃዊያንን ወርቅና ብር ጨምረው ይዘው 
እንደወጡ ነው እንጂ ጣኦት አምላኪያን የሆኑት ተለይተው እንደቀሩ 
የሚነግረን ማስረጃ የለም፡፡ በመሠረቱ እንደተባለው ጣኦት አምላኪ 
የሆኑ የያዕቆብ ልጆች ተነጥለው በግብፅ መቅረት ቢፈልጉ ኖሮ እንኳ 

ግብፃዊያኑ አይፈቅዱላቸውም ነበር፡፡ ምንክንያቱም በደረሰባቸው 
መቅሰፍት ምክንያት በጣም ስለተመረሩ እስራኤላዊያን ተጠራርገው ቶሎ 
እንዲወጡ ነው ያዘዟቸው፡፡ ቀርተዋል ቢባልም አንደኛ ግብፃዊያን 
እንደለመዱት በባርነት ይገዟቸዋል እንጂ በቀላሉ አይለቋቸውም ነበር፡፡፡ 
ሁለተኛ በኤርትራ ባህር ላይ በደረሰባቸው ኪሳራ የተበሳጩት ግብፃዊያን 
የብቀላ እርምጃ ይወስዱባቸው ነበር እንጂ ነፃ ሊለቋቸው አይችሉም፡፡ 
እናም እንደተባለው እነዚህ ጣኦት አምላኪዎች ከናይል ደለል ተነስተው 
እንደዋዛ ወደ ላይኛው ግብፅ መኮብለል አይችሉም፡፡ ስለሆነም ይህ 
መላምታዊ ወሬ እንጂ በመረጃና በአመክንዮ የተደገፈ አሳማኝ ማስረጃ 
ሊሆን አይችልም፡፡   

በግብፅ በነበሩበት ጊዜ ከያዕቆብ ልጆች የጣኦት ፍቅር የነበራቸው 
አልነበሩም የሚል ክርክር ማንሳት አይቻልም፡፡ በምድረ በዳ እያሉ ሙሴ 
በሲና ተራራ 40 ቀናት ቆይቶ እስኪመለስ አላስችላቸው ብሎ 
የግብፃዊያንን ጣኦታት ሠርተው “ከግብፅ ባርነት ያወጡን አማልክት 
እነዚህ ናቸው” እያሉ ፈጣሪቸውን እንደበደሉ መጽሐፍ ቅዱስ 
ያስረዳናል፡፡ ይሄ ደግሞ የሚያሳየው በግብፅ ባርነት የነበሩትና 
ለግብፃዊያኑ ጣኦታት ፍቅር የነበራቸውም ሆኑ እግዚአብሔርን ብቻ 
የሚያመልኩት ሁሉም እስራኤላውያን አንድም ሳይቀሩ ከግብፅ ምድር 
በሙሴ መሪነት የኤርትራን ባሕር ተሻግረው እንደሄዱ ነው፡፡ ይልቁን 
“ክመንቶች በሲና በረሃ የጥጃ ምስል አቁመው ሲያመልኩ ከነበሩት 
እስራኤላዊያን መካከል አምልጠው ወደ ኢትዮጵያ የመጡ ናቸው” ብለው 
ቢዋሹ የተሻለ እውነት የሚመስል የውሸት ታሪክ መፍጠር ይችሉ 
ነበር፡፡ ለእስራኤላዊያን እግዚአብሔርም በሲና በረሃ በሙሴ አማካኝነት 
የሕጉን ጽላት የሠጣቸው በጣኦት ፍቅር ተነድፈው ስለነበር እንጂ 
ቅዱሳን ስለነበሩ አልነበረም፡፡ በመሠረቱ እስራኤላዊያን ከግብፅ ባርነት 
ነፃ ለመውጣታቸው እግዚአብሔርን ያገበረው የራሳቸው ቅድስናና 
ትህትና ሳይሆን ለቀደሙት አባቶቻቸው ለአብርሃም፣ ለይስሐቅና 
ለያዕቆብ የገባው ቃል ኪዳን ነው (መዝ. 103)፡፡ ይህ ሆኖ እያለ “ፈትት 
ለሕዝብከ ገምድል ለርእስከ” እንደሚባለው ለራስ ለራሳቸው መልካም 
መልካሙን ለክመንት ለክመንት ደግሞ መጥፎ መጥፎውን ታሪክ 
መስጠት በጣም ያስተዛዝባል፡፡ በእርግጥ ይሄ ሌላውን የማንቋሸሽ በሽታ 

ዘመን ጠገብ ነቀርሳ እንጂ ትናንት እነ ራስ መኮነን የፈጠሩት አዲስ 
ነገር አይደለም፡፡  

ክመንቶች ከጥፋት ውሃ በኋላ ከአባታቸው ከካምና ከአያታቸው ከኖኅ 
ጋር ሆነው ኑሯቸውን በጐንደር አካባቢ መሥረተው ለዘመናት የኖሩ 
ሕዝቦች ናቸው (ነጋ ጌጤ፣ 1993፣ ፍስሃ ያዜ፣ 2003፣ ያሬድ ግርማ፣ 
1999) እንጂ እንደተባለው ተሰደው የመጡ አይደሉም፡፡ የሕዝቡ ቁጥር 
እየበዛ ሲሄድ ደግሞ ወደ ተለያዩ ቦታዎች እየተሠራጩ በሥፋት 
አገራትን መያዝ ችለው ነበር፡፡ የግብፅን ሥልጣኔ የፈጠሩትም 
ከኢትዮጵያ የሄዱ ክመንቶች ነበሩ እንጂ ሌላ ሕዝብ አልነበረም 
(ሀውስተን፣ 1926)፡፡ በዚህም ምክንያት የተለያዩ የታሪክ ጸሐፍት 
ግብፅን ከክመንት ጋር ስለሚያይዙት እነዚህ ሰዎች (እነ ራስ መኮንን) 
“ክመንት ከግብፅ የመጣ ነው” የሚል የፈጠራ አፈታሪክ ፈልስፈው 
ሲያስወሩ ኖረዋል፣ እስከ አሁንም ሲያወሩ እንሰማቸዋለን፡፡ ዛሬ ላይ 
እንኳ የክመንት ሕዝብ ያነሳውን የመብት ጥያቄ አስተካክሎ በቀናነት 
ከመመለስ ይልቅ ፈላሻ ክመንቶችን ወደ እስራኤል እንዲፈልሱ 
እንዳደረጉት ሁሉ አሁን ያለውን ክመንትም ወደ ግብፅ እንዲሰደደ 
ለማድረግ ወሬ ሲያስወሩ ኖረው ነበር፤ ግን አልተሳካም፡፡    

ከላይ ለመግለጽ እንደተሞከረው ክመንቶች የአባቶቻቸውን የአዳምን፣ 
የአቤልን፣ የሄኖክን፣ የኖህን፣ የካምን፣ እንዲሁም የከነዓንን አምላክ 
እግዚአብሄርን ብቻ የሚያመልኩ የሕገ ልቡና አምልኮ ሥራዓቱን 
በቅንነት የሚፈጽ የእግዚአብሄር ሕዝቦች እንጂ አረማዊ ወይም ጣኦት 
አምላኪዎች አይደሉም፡፡ አንድ ህዝብ ጣኦት አምላኪነቱ የሚታወቀው 
በአምልኮት ሥርዓቱ ውስጥ የጣኦታትን ስሞች እየጠራና ለእነዚህ 
ለሚጠራቸው ጣኦታት የአምልኮ ስግደት ሲሰግድላቸው የሚያሳይ መረጃ 
ካለ ብቻ ነው፡፡ ክመንቶች በቅዳሴ ጸሎታቸው፣ በምህላቸው፣ በግል 
ጸሎታቸው፣ በማህሌታቸው ወይም በአስተምህሯቸው ውስጥ ስም 
አጥፊዎች እንደሚሉት ኦሲሪስና አይሲስ የሚባሉ የግብጽ ጣኦቶችን 
ሲጠሩ አይሰሙም፡፡ ይልቁንም ለጣኦት የሚሰግደውን አረማዊ ካናሰጌ 
(ለጣኦት ወይም ለእንጨት ቅርፅ ሰጋጅ) እያሉ በመጸየፍ ይጠሩታል 
እንጂ ጣኦት አምላኪዎች አልነበሩም፣ አሁንም አይደሉም፡፡ በጸሎታቸው 
ደጋግመው የሚጠሩት ይደራ (እግዚአብሄር) የሚልን ስም ነው፡፡ 

ከዚህም በተጨማሪ ጀከረንቲ (ቅዱስ ሚካኤል)፣ ክብርዋ፣ አደረይኪ፣ 
ክዲስቲ፣ ምዝገኒ፣ ሸመኒ፣ አንዛተተራ፣ ግርግሊ ወሊ፣ ወዘተ (ሃንኮክ፣ 
1985) እያሉ የመላእክትንና የቅዱሳንን ስም ለእርዳታ ይጠራሉ እንጂ 
የተባሉትን የግብፃዊያን ጣኦታትን ስሞች ከነመፈጠራቸውም 
አያውቋቸውም፡፡ ሲጀመር “አውቆ የተኛ ቢቀሰቅሱት አይሰማም” 
እንደሚባለው ሆኖ እንጂ እነዚህ ክመንትን በጣኦት አምላኪነት 
የሚወነጅሉ ሰዎች እኮ ክመንቶች የሚከተሉት ሃይማኖት ሕገ ልቡና 
እንደሆነ አሳምረው ያውቃሉ፡፡ ነገር ግን “ለምን የንጉሥ ሃይማኖት 
የሆነውን ክርስትናን አልተከተሉም” በሚል በተደጋጋሚ ጭፍጨፋ 
አካሂደው ያስገደዱትን አስገድደው አጥምቀው የቀረው ደግሞ በዚሁ 
በሕገ ልቡናው አምልኮ ስለቀጠለ ባላቸው አፍቃሪ ክርስቲያናዊ 
ጽንፈኝነት አቋም ምክንያት (ፍላድ 1866፤ ሮዚኒ፣ 1912፣ ሃንኮክ፣ 
1985) የሌላውን ማጣጣል ልማድ ሆኖባቸው ይህን ሁሉ ማሸማቀቂያ 
በክመንት ህዝብ ላይ ሲቆልሉበት ኑረዋል፡፡ ለነገሩ እንኳ ድሮ ክመንቱ 
ሙሉ በሙሉ የሕገ ልቡና አምልኮ ተከታይ ሆኖ በነበረበት ዘመን 
ይቅርና ዛሬ 99% ክርስቲያን በሆነበት ሰዓት እንኳ የማይፈጽሙበት 
በደልና ግፍ የለም፡፡ ጥር 2 እና 3 ቀን 2011 ዓ.ም በመተማ ዮኀንስ 
ከተማ እና ከመስከረም 19 ቀን 2012 ዓ. ም ጀምሮ በአዘዞና ጎንደር 
ከተማ ነዋሪ ንጹሃን ክመንቶች ላይ የፈጸሙት ጭፍጨፋ እኮ ታሪክ 
ሊረሳው አይችልም፡፡ ሮውክስ (1917) ቀጥሎም እንዲህ ይላል፡፡ 

ራስ መኮነን ፈራ ተባ እያለ ጥያቄዬን እንደሚከተለው መለሰልኝ፡ 
ከዚህ የመነሻችንን ባህል እንነካለን፡፡ እነዚህ ከግድያና ጥፋት 
አምልጠው ከግብፅ ወደዚህ የመጡ ክመንቶች ንጉሠ ነገሥቱን 
ጨምሮ የእኛ ቀጥታ ቅድመ አያቶች እንደሆኑ ይመሰክራሉ፡፡ 
በእነርሱ አማካይነት ነው እንግዲህ ከያዕቆብ ልጆች የምንወለደው፡፡ 
ከግብፅ ይዘውት በመጡት የሃይማኖት ትውፊትና ምልክት በዚህ 
መንግሥት አደራጅተው የመሠረቱት እነርሱ ናቸው፡፡ ባገኟት ሃገር 
ውበት ስለሰከሩ በሴት የህይወት መርህ ፍቅር ቅናት ተቃጠሉ፡፡ 
ልክ እንደ ግብፃዊያን ሁሉ በመካከላቸው ሁሉንም የመራቢያ 
ምንጮች አዩ፡፡ በዚህም አይሲስ የተባለችውን ጣኦት ልትወክል 
በምትችል ድንግል ንግሥት መገዛት ፈለጉ፡፡ በተከታታይ ከእነዚህ 
ንግሥቶች ጋር ነጋድራስ ተብሎ የሚጠራ ወንድ ጠባቂ ያስቀምጡ 

ነበር፡፡ ይህ ነጋድራስ ጥቃቅን ጉዳዮችን ያስተዳድራል፡፡ በዚህ 
መንገድ ለ400 ዓመታት ያክል ኢትዮጵያ ታላቅ የሠላምና 
የብልጽግና ዘመን አሳለፈች (ገጽ፡ 22-23)፡፡  

ከፍ ብለን እንዳነሳነው የክመንት ሕዝብ ሕገ ልቡና አምልኮ ውስጥ 
ምንም አይነት የጣኦት አምልኮ ትንታ የለም፡፡ ውንጀላውም ከአፈ-
ታሪክነት ያለፈ የሚታይና ክርክራቸውን የሚያረጋግጥ አንድም የታሪክ 
ማስረጃ የለም፡፡ እናም ክመንቶች እንደተባለው ንግሥት ማክዳን አይሲስ 
ለተባለችው ጣኦት ወኪል አድረገው አላነገሡም፡፡ በድሮ ክመንቶች 
እውቀትና ብልሃት ያለው ሰው በእግዚአብሔር ከተመረጠ ንጉሥ ወይም 
ንግሥት ይሆን ነበር እንጂ ለንግሥና የፆታ ልዩነት አይታይም ነበር፡፡ 
በወቅቱ በነበሩት ክመንቶች ዘንድ የነበረውን እውነተኛና ዴሞክራሲያዊ 
የንግሥና ሥርዓት ላለማድነቅ ሲሉ የክመንቶችን ጥንካሬ ድክመንት 
አድረጎ ማውራት “የቅናት መንፈስ አድሮባቸው ነው” ብለን ከማለፍ 
በስተቀር ምን ይባላል! ራሳቸው ጸሐፍቱ እንደተናገሩት ክመንቶች ለ400 
ዓመታት ሃገሪቱን (ኢትዮጵያን) መንግሥት መሥርተው 
ሲያስተዳድሯት በኢትዮጵያ ታላቅ ሠላምና ብልጽግና ሰፍኖ ነበር፡፡ 
ታዲያ ጣኦት አምላኪ ሆነው ነው ይህን ያክል ሠላምና ብልጽግና 
የሚያመጡት? ከዚህ በፊት ማርቲን ፍላድ (1866) ባቀረበው ታሪክ 
ውስጥ የክመንት ቄስ ሚስት ባሏ በሌለበት ወቅት ኑዛዜን መቀበልና 
የስርየት ሥራን መሥራት እንደምትችል አይተናል፡፡ ይህ ደግሞ 
ክመንቶች ለሴቶች ያላቸውን ክብርና ትልቅ ቦታ የሚያሳይ ነው፡፡ 
የንግሥት ማክዳ ጉዳይም ከዚህ የተለየ አልነበረም፡፡ ይህ እውነታ 
ከጣኦት አምልኮት ጋር ማያያዝ አላዋዊነትና ምቀኝነት ነው፡፡ 

እንደተባለው ከሆነ “ክመንቶች ድንግል ሴት የሚያነግሡት በድንግልና 
ጸንታ እስከቆየች ድረስ ብቻ ነው፡፡” ታዲያ ይሄ ከሆነ ለምንድነው 
ንግሥት ማክዳ ወደ እየሩሳሌም ሄዳ ከሰሎሞን ጸንሳ ስትመለስ 
ከንግሥናዋ ያላባረሯት? መቼም “እስራኤላዊውን ንጉሥ ሰሎሞንን 
ፈርተው ነው” እንደማይሉን እርግጠኞች ነን፡፡  

በእርግጥም ንግሥት ማክዳና አባቶቿ ክመንቶች ጣኦት አምላኪዎች 
እንዳልነበሩ ኢየሱስ ክርስቶስ እንዲህ ሲል መሥክሮላቸዋል፡ “ንግሥተ 
አዜብ በፍርድ ቀን ተነስታ ከዚህ ትውልድ ጋር ትፋረዳለች፤ የሰሎሞንን 

ጥበብ ትሰማ ዘንድ ከምድር ዳርቻ ተነስታ መጥታለችና፡፡” ታዲያ 
ንግሥተ አዜብ ወይም ንግሥት ማክዳ እግዚአብሄር የመሠከረላትን 
እምነትና ንጽህና ያገኘችው ጣኦት አምላኪ ሁና ወይም የጣኦት ተወካይ 
ሆና ነው? አይደለም! ለነገሩማ ለሙሴ እግዚአብሔርን ማምለክንና 
የአምልኮትን ሥርዓት እንዲሁም የሕዝብ አስተዳደር ጥበብን 
ያስተማረውን የክመንቶችን ከመዘና ዮቶርን እኮ “የጣኦት ካህን ነው፡፡ 
ፋል የሚባል ጥንቆላ ይጠነቁል ነበር” እያሉ የሚያስተምሩ ሰዎች 
ስለሆኑ ንግሥት ማክዳን ጣኦት አምላኪ ቢያደርጓት ብዙም አይገርም፡፡ 
የራስን ታሪክ ለማሳመር የሌሎችን እውነተኛ ታሪክ ማጠልሸት ከንቱ 
ልፋት ከመሆን ውጭ ምንም ዓይነት ጥቅም የለውም፡፡ ለጊዜው 
የክመንትን ህዝብ ሞራል ሊጎዱት ችለው ይሆናል፡፡ እውነታው እንዲህ 
ሲወጣ ግን ምድር ተከፍታ ብትውጣቸው ይመኛሉ፡፡ ከዚህ ቀጥሎስ 
ሮውክስ (1917) እንዲህ ይላል፡፡ 

እነዚህ ክመንቶች ቅድመ አያቶቻችን የተገኙበትን ያዕቆባዊነትን 
አልረሱም ነበር፡፡ ወገኖቻቸው ሙሴን ተከትለው የኤርትራን 
ባሕር ከተሻገሩ በኋላ ምን እንደሆኑ ለማወቅ በጣም ይጓጉ ነበር፡፡ 
ይህ ጉጉታቸው ሰሎሞን ሁሉንም የዓለምን ሕዝብ በግዛቱ ሥር 
ለማድረግ ከነበረው ምኞቱና ፖሊሲው ጋር ተገጣጠመ፡፡ 
ቤተመቅደስን ለመሥራት ለሚደረግ ጥረት ውድ እቃዎችን 
ለሚያመጣ ሁሉ ዋጋውን በእጥፍ እንደሚከፍል ጽፎ በከተማ 
ውጭ ሕዝብ እንዲያየው አደረገ፡፡ ይህ ዜና ቀስ በቀስ በዓለም 
ተሰራጨና ቀይ ባህርን አልፎ ለትግራይና ኤርትራ ሕዝቦች ጆሮ 
ለመድረስ ጥቂት ወራትን ብቻ ፈጀ፡፡ እናም የኛ ቅድመ አያቶች 
ወርቅ፣ ዝግባ፣ የዝሆን ጥርዝ ለማቅረብ ወሰኑ፡፡ ከምንም በላይ 
ደግሞ ይህን እድል ድሮ ከተለዩዋቸው ወገኖቻቸው ጋር የመገናኛ 
መንገድ እንዲሆንላቸው ፈለጉ፡፡ በወቅቱ በኢትዮጵያ ምድር ነግሣ 
የነበረችው ንግሥት ማክዳ ትባል ነበር፡፡ በእርግጥም ክመንቶች 
ዛሬም እንደሚያደርጉት አይሲስን ታፈቅር ነበር፡፡ እርሷም 
በወቅቱ የነበራትን ነጋድራስ ወደ ሰሎሞን ላከችው፡፡ ነጋድራሱም 
ከጉዞው በተመለሰ ጊዜ በቆይታው ያያቸውን ድንቅ ድንቅ ነገሮች 
በጣም በሚያጓጓ ሁኔታ ለንግሥቷ ገለጸላት፡፡ በዚህም ንግሥቷ 
ራሷ ወደ እየሩሳሌም ለመሄድ ተመኘች፡፡ እናም በጣም ደስ 

እያላት የሚያስፈልጋትን ሁሉ አከናወነችና ወደ ሰሎሞን 
ተጓዘች፡፡ ሰሎሞንንም አየችው፡፡ ወደደችው፡፡ ከሰሎሞንም የኛው 
ምኒልክ አያት የሆነውን ወንድ ልጅ ጸንሳ ተመለሰች፡፡ ስሙንም 
“ባይና ለኽም” አለችው፡፡ ትርጉሙም የጠቢብ ልጅ ማለት ነው 
(ገጽ፡ 24-25)፡፡  

በዚህ አባባል ውስጥ ከላይ ያነሳነውን ክርክራችን የሚያጠናክርልንን 
ጉዳይ አንዲህ ሲል አንስቷል፡ “ወገኖቻቸው ሙሴን ተከትለው 
የኤርትራን ባሕር ከተሻገሩ በኋላ ምን እንደሆኑ ለማወቅ በጣም ይጓጉ 
ነበር፡፡” በእውኑ በጣኦት አማልኪነታቸው ሊገድሏቸው ያሳደዷቸውን 
እሥራኤላዊያንን “ወገኖቻችን” ብለው ሊፈልጓቸው ይችላሉ? በምን 
ዋስትና ነው ዛሬ ተመልሰው ወደ ገዳዮቻቸው የሚሄዱት? ነው በዚህ 
ጊዜ እሥራኤላዊያን እግዚአብሔርን ማምለክ ትተው ወደ አምልኮተ 
ጣኦት ገብተው ነበር? የንግሥት ማክዳ ወደ እሥራኤላዊያን መሄድ 
የሰሎሞንን ጥበብ ስላፈቀረች እንደሆነ ኢየሱስ ክርስቶስ በማያሻማ 
አገላለፅ ነግሮናል፡፡ የሰሎሞን ጥበብ ደግሞ እግዚአብሔርን መፍራት 
ነው (መጽሐፈ ምሣሌ)፡፡ ይህ የሰሎሞን ሥጋዊና መንፈሳዊ ጥበብ 
ከእግዚአብሔር ዘንድ የተገኘ እንደሆነ ብልሂቱ ንግሥት ማክዳ አሳምራ 
ስለምታውቅ ነበር ወደ ሰሎሞን ለመሄድ የተነሳችው፡፡ ታዲያ ይህንችን 
ንግሥት ጣኦት አምላኪ ማለት ተናጋሪውን አያቀልም ወይ? ነው 
“በአንድ ወቅት ንጉሥ ሰሎሞን ከግብፃዊት ጣኦት አምላኪ ሴት ጋር 
በፍቅር ወደቆ ነበርና ከንግሥት ማክዳም ጋር እንዲሁ አደረገ” ለማለት 
ዳድቷቸው ይሆን!   

2.3.3. አለቃ ታየ ወልደማርያም (1914e) 

በክመንት ሕዝብ ዙሪያ የተጻፉ በጣት የሚቆጠሩ አገር በቀል ሥራዎችን 
ስንፈልግ በቀዳሚነት የምናገኘው የአለቃ ታየ ወልደማርያምን (1914) 
ሥራ ነው፡፡ አለቃ ታየ “የኢትዮጵያ ታሪክ” በሚል ርዕስ ባሳተሙት 
መጽሐፋቸው ኢትዮጵያ ውስጥ ከጥንት ጀምረው ይኖራሉ የተባሉትን 
የተወሰኑ ነገዶች ዘርዝረዋል፡፡ በመጻሕፋቸው “ነገደ ቅማንት” በሚል 
ርዕስ ከዚህ ቀጥሎ የምንመለከተውን ጽሑፍ አቅማቸውና ወቀቱ 
በፈቀደላቸው ልክ ጽፈዋል፡፡  

ሐር በነገሠ በ15 ዓመት በ3007 ዓ. ዓ. 2410 ከልደተ ክርስቶስ 
በፊት የአርዋዲ ልጅ የከነዓን ልጅ አይነር የቅማንቶች አባት 
ተከነዓን አገር ተሰዶ ወደ ኢትዮጵያ ገባ፡፡ የከነዓን ልጅ አርዋዲ 7 
ወለደ ከ7ቱ አንዱ አይነር የተባለው ምሽቱን እንተላን ይዞ 
ከወንድሞቹ ተለይቶ ወደ ኢትዮጵያ ወጣ፡፡ 7ቱ ወንድሞቹ ግን 
በእስያና በምድረ ግብጽ ተበታትነው ቀሩ፡፡ ወደ ኢትዮጵያ 
የወጣው አይነር በምድረ እስያ በከነዓን አገር ረሃብ በፀና ጊዜ 
ከወንድሞቹና ከወገኖቹ ተለይቶ ምሽቱን ይዞ ወደ ኢትዮጵያ 
መጥቶ ሰው ሳያየውና ሳያውቀው በከርከር ዱር በረሀ እንስሳ 
አድኖ የዱር ፍሬ ለቅሞ እየበላ ብዙ ዘመን ተቀመጠ፡፡ ሰው 
ሳያየውና ሳያውቀው ብዙ ዘመን በዱር ስለተቀመጠ ‘የቅማንቶችን 
አባት እንጨት ወለደው፣ የእንጨት ፍሬ ነው፣ ከእንጨት የተገኘ 
ነው’ የሚሉ አሉ፡፡ ነገር ግን በዚህ ነገራቸው ከንቱ የሐሰት 
ተረትን ያጫውታሉ እንጂ የእውነት ነገር አይደለም፡፡ የሰው ሁሉ 
ምንጭና አባት አዳም እንደሆነ መጽሐፍ ቅዱስ ይነግረናል (ገጽ፡ 
7-8)፡፡ 

አለቃ ታዬ የክመንቶች አባት አይነር ሚስቱን እንተላን ይዞ ተሰዶ 
መጥቶ በከርከር ጫካ ተደብቆ ስለ መኖሩ የተረኩት ታሪክ ከየት 
እንዳገኙት የሚያሳይ ምንም ዐይነት ታሪካዊ ማስረጃ የሌለው፣ በይሆናል 
ግምት የተጻፈ ነው፡፡ ስለዚህ ክርክራቸው ተአማኒነት የለውም፡፡ ስለ 
ክመንቶች የእንጨት ዘር አለመሆን ያቀረቡትን ክርክር ግን ሳናደንቅ 
አናልፍም፡፡ ይህን ክርክራቸውን ቀጥለውም እንዲህ ይላሉ፡  

ጥቂት ተማርነ መጽሐፍ መረመርነ የሚሉ ግን ስለ ቅማንቶች 
ትውልድ ሲተርኩ እንዲህ ይላሉ፡ ‘በኢያሱ ወልደ ነዌ ዘመን 
ኢያሱንና የእስራኤልን አለቃዎች በቅርብ ሳሉ የሩቅ ሰዎች 
መሰለው አታለው ያማሏቸው ሰብአ ገባኦን በእስራኤል ርስት 
መካከል ነበሩና መሐላ እንዳይፈርስባቸው ሳያጠፏቸው ለሕዝቡ 
ሣር አጫጅ፣ እንጨት ለቃሚ አደረጓቸው፡፡ ለልጅ ልጅ 
የእስራኤል ዜጎች ሆኑ፡፡ ከዚህ በኋላ በሰሎሞ ጊዜ ቀዳማዊ 
ምኒልክ ወደ ኢትዮጵያ ሲመጣ አብረው የመጡ ናቸው፡፡ በጥንተ 
ግብራቸው ንጉሥ በሚኖርበት ከተማ በዜግነት ሣር እያጨዱ 

እንጨት እየለቀሙ ኖሩ’ ሲሉ ይተርካሉ፡፡ ‘በጐንደር ዙሪያ ዜጎች 
ሁነው ተሠሩ’ ይላሉ፡፡ ይህንንም ባፍ ብቻ ይተርካሉ እንጂ 
የተጻፈ ቁም ነገር ታሪክ የለም፡፡ ይህ ሁሉ ግን ይወለደዋል 
ከተባለ ይመስለዋል ማለት አይገድምና ቀዳማዊ ምኒልክ የሰሎሞን 
ልጅ ከሆነ ሰብኣ ገባዖንም የእስራኤል ዜጎች ከሆኑ ብሎ 
በምክንያት ነገር አስመስሎ ማጫወት እንጂ ለልብ የሚረዳ 
እውነተኛ ታሪክ አይደለም፡፡ “ምነው” ቢሉ እኒህ ቅማንቶች 
በአምልኮት፣ በቋንቋ፣ በወገን የተለዩ አረማዊያን ሕዝብ ከቀዳማዊ 
ምኒልክ እስከ አጼ ፋሲለደስ መንግሥት 2079 ዓመታት ያህል 
ሲቀመጡ ጐንደር ከተሠራ 284 ዓመት ብቻ ነው፡፡ “ከዚህ በፊት 
ከኢትዮጵያ አገሮች ነገሥታት በሚከትሙበት አጠገብ የት የት 
ተሠርተው ነበር?” ብለን ለመጠየቅ ግድ ነው፡፡ የቅማንቶች 
መኖሪያ በከርከር፣ በጭልጋ፣ በጋላገር፣ በቦባ፣ በኮሶጌ፣ በጃኒ 
ፋንቀራ፣ በዙሪያቸውም ባሉ አገሮች ነው፡፡ ይህ ሁሉ አገርስ 
አጼፋሲል የጐንደርን ከተማ ሳይቆረቁሩ በፊት አስቀድሞ 
የክርስቲያን ሕዝብ አልነበረበትም፡፡ ወይም “አጼ ፋሲል ክርስቲኑን 
ነቅለው አገሩን ለቅማንት ሰጡትን” ብለን ለመጠየቅ ግድ ነው፡፡ 
ለዚህ ጥየቄ አናውቅም ተማለት በቀር ሌላ ምሳሽ አይገኝለትም 
(ገጽ፡ 8-9)፡፡  

በዚህም ላይ ያነሱት የመከራከሪያ ነጥብ ተቀባይነት ያለው ነው፡፡ 
በተለይም በክመንት ሕዝብ ላይ ሲነዙ የነበሩትን የፈጠራ ስም ማጥፊያ 
ትረካዎችን ማለትም “ክመንቶች ለአገልግሎት ባርያ ሆነው ንጉሡን 
እየተከተሉ የሚኖሩ ናቸው” የሚሉትንና መሰል ውንጅላዎችን የነቀፉበት 
መንገድ ተገቢ ነው፡፡ ነገር ግን እርሳቸው እንደ ቤተክርስቲያን 
አለቃነታቸው የሕገ ልቡናን አምልኮት “አረማዊ ነው” ብለው መጻፋቸው 
ያስነቅፋቸዋል፡፡ ሊቀ ጠበብት አያሌው ታምሩ (1953) በጻፉት 
“የኢትዮጵያ እምነት በሦስቱ ሕግጋት” በተሰነው መጽሐፋቸው አምልኮተ 
እግዚአብሄር ከሕገ ልቡና ወደ ሕገ ኦሪት ከዛም ወደ ሕገ ወንጌል 
እየተሸጋገረ የመጣና አንዱ ለአንዱ መሠረት የሆነ መሆኑን አስረግጠው 
ተናግረዋል፡፡ በዚህም ሕገ ልቡና አምልኮተ እግዚአብሄር እንጂ 
አረማዊነት እንዳልሆነ ያረጋግጡልናል፡፡ ስለዚህ አለቃ ታየ ክመንትን 
“አረማዊ ነው” ብለው ከመጸፋቸው በፊት “የክመንት ሃይማኖት ሕገ 

ልቡና ነው ወይስ አይደለም?” የሚለውን ማረጋገጥ ነበረባቸው፡፡ ይህን 
አድረገው የክመንት ሃይማኖት ከሕገ ልቡናው የተለየ ሆኖ አግኝተውት 
ቢሆንና “አረማዊ ነው” ቢሉ ተገቢ ነበር፡፡ ነገር ግን ይህን 
ባላረጋገጡበትና ምንም ዐይነት ማስረጃ ባላቀረቡብት ሁኔታ “ክመንት 
አረማዊ ነው” ማለታቸው ትክክል አይደለም፡፡     

እኛ ግን እነዚህን አሁን የተቆጠሩትን የቅማንት አገሮች ጥንት 
ከመሠረት አገራቸው እንደነበሩ፣ በኋላ ግን በዘመነ ክርስትና 
የክርስቲያን ነገሥታት ቅማንትን የክርስቲያን ዜጋ አድረገው 
በላያቸው ሥሪ እንደሠሩባቸው፣ ባገራቸውም መሃከል ጉልተኛ 
ሁኖ ክርስቲያን እንደ ገባባቸው፣ ባገራቸውም ሁሉ አብያተ 
ክርስቲያናት እንደ ተሠሩባቸው እናውቃለንና ብዙዎች ታሪክ 
ጻፎች እንደሚሉት የቅማንቶች አባት አይነር በፊት እንደመጣ፣ 
አገርንም ይዞ እንደነበረ ነገራችንን በዚህ እናጸናለን (ገጽ፡ 9)፡፡  

አለቃ ታየ ወልደማርያም በጽሑፋቸው ብዙ ክፍተቶች ቢኖሩባቸውም 
ስለ ክመንት ለመጀመሪያ ጊዜ ደፍረው አንዳንድ ሃቆችን በማውጣት 
ረገድ ከሌሎች አገር በቀል ጸሐፍት ይሻላሉ፡፡ ከላይ የክመንትን 
ከእንጨት የመፈጠር የድንቁርና ትረካ ውድቅ እንዳደረጉት ሁሉ 
በዚህኛው ሃሳባቸውም በክመንት ርስት ላይ የክርስቲያን ጉልተኛ 
እያመጡ እንደ ሾሙባቸው፣ እነዚህ ጉልተኞም እየዞሩ በክመንት 
ድግናዎች ላይ ቤክርስቲያን እንደ ሠሩባቸውና የክመንትን ባህልና ታሪክ 
በማጥፋት ማንነቱን ለመቀማት ትልቅ የተንኮል ሥራ እንደሠሩባቸው 
እውነታውን አስቀምጠዋል፡፡ በዚህም አለቃ ታየ ወልደማርያ ምስጋና 
ሊቸራቸው ይገባል፡፡ ውድ አንባቢያን አለቃ ታየ እንዳሉት ክመንቶችን 
ክርስቲያን አድርገው በመካከላቸው የክርስቲያን ጉልተኞችን 
እንደሠሩባቸው አይተናል፡፡ ጥያቄው “ክርስቲያን በክርስቲያን ላይ 
እንዴት ጉልተኛ ኖረ?” የሚለው ነው፡፡ በእውነትም ኢትዮጵያ ውስጥ 
“ክርስትናው የሆነው ከህዝቡ ጋር ሳይተዋወቅ በባይተዋርነት ነው” ብለን 
ቀደም ሲል ያነሳነው ክርክር ትክክል ነበር፡፡  

አይነር ከምሽቱ እንተላ 9 ወንዶችንና 5 ሴቶችን ወለደ፡፡ 
ስማቸውም እኒህ ናቸው፡ ክብርዋ፣ አደረይኪ፣ አንግሢ፣ ነዚ፣ 
ይዘና፣ በአቲ፣ ድዮን፣ ሸመኒ፣ ከደስቲ፡፡ የሴቶች ስማቸው ይህ 

ነው፡ ውሸን፣ እቲቱ፣ ፍርዳቀን፣ ኒማልኪን፣ ይባዕስ፡፡ አኒህ 5ቱ 
ባል ሳያገቡ በድንግልና ሞቱ ይላል፡፡ ይባዕስ ከሁሉ የበለጠች 
ታላቅ ሰው ነበረች ይላሉ (ገጽ፡ 9)፡፡   

የአለቃ ታየ ጽሑፍ ሰፊ ክፍተት የሚታይበት በዚህኛው አንቀጽ ላይ 
ነው፡፡ እነዚህ የአይነር ልጆች ተብለው የተዘረዘሩት ታሪክ ከክመንት 
ህዝብ ትውፊታዊ የታሪክ መረጃ ጋር ይጋጫል፡፡ ሪቻርድ ሲ ጋምስት 
(1969) በክመንት ሕዝብ ባህል ላይ ባካሄደው የሰው ዘር ጥናት 
(ኢትኖግራፊያዊ ጥናት) መሠረት አይነር እና እንተላ አደረይኪን 
ወለዱ፡፡ አደረይኪ አንዛኮናን አግብቶ ነው እነዚህ ከላይ የተዘረዘሩትን 
ዘጠኝ ልጆች የወለዳቸው እንጂ በቀጥታ የአይነር ልጆች አይደሉም፡፡ 
በሌላ አባባል እነዚህ ዘጠኝ ሰዎች የአይነር የልጅ ልጆች ናቸው፡፡ ስከዚህ 
የአለቃ ታየ ክርክር ትክክል አይደለም ማለት ነው፡፡  

ሌላው ክፍተት ደግሞ በዚህ አንቀጽ ባቀረቡት ሃሳብ እና ቀደም ሲል 
በመጀመሪያው አንቀጽ ባየነው ሃሳብ መካከል ያለ መፋለስ ነው፡፡ ቀደም 
ብሎ እንዳየነው አለቃ ታየ “የቅማንቶች አባት አይነር ከሚስቱ ከእንተላ 
ጋር ከከነዓን አገር ተሰዶ በከርከር ዱር ሰው ሳያየውና ሳይሰማው፣ 
ከማንም ጋር ሳይገናኝ አውሬ አድኖ፣ ፍሬ ለቅሞ እየበላ ኖረ” ሲሉ 
ገልጸውልናል፡፡ በዚህኛው አንቀጽ ደግሞ “አምስቱ የአይነር ሴት ልጆች 
ባል ሳያገቡ በድንግልና ኖረው ሞቱ” ይሉናል፡፡ ታዲያ ዘጠኙ የአይነር 
ወንድ ልጆች ሚስት ከየት አግኝተው አግብተው ነው የተራቡት? አይነር 
ሰው ሳያየው በከርከር ዱር ተደብቆ ከኖረ ለልጆቹ ሚስት ከየት 
አመጣላቸው? ስም አጥፊዎች እንደሚሉት እሬት እያገቡ ተራብተው 
ይሆን? አምስቱን እህቶቻቸውን አገቡ እንዳንል “አምስቱ የአይነር ሴት 
ልጆች ባል ሳያገቡ በድንግልና ኖረው ሞቱ” ብለውናል፡፡ ይህ ተጣርሶ 
አለቃ ታየ “ክመንት ከመካከለኛው ምሥራቅ ተሰዶ መጣ” ብለው 
የጻፉትን ታሪክ ሙሉ በሙሉ ውድቅ ያደርገዋል፡፡ በመሠረቱ የክመንት 
ሕዝብ ከየትም ተሰዶ የመጣ ሳይሆን ከኖህ የጥፋት ዘመን ጀምሮ አሁን 
በሚገኝበት አካባቢ ኑሮውን መሥርቶ የኖረና ቀስ በቀስ ብዙ ቦታዎችን 
እያቀና ኢትዮጵያን የመሠረተ ትልቅ ሕዝብ ነው (ያሬድ ግርማ፣ 
1999፤ ነጋ ጌጤ፣ 1993)፡፡  

ክመንት የዛሬን አያድርገውና ከመካከለኛው ኢትዮጵያ እስከ ኤርትራ 
ጫፍ ሰፍሮ የነበረ ትልቅ ሕዝብ ነበር፡፡ የክመንት “ከከነዓን አገር ተሰዶ 
መጣ” የሚለውን ታሪክ የሚተርኩልን ከክመንት ማንነታቸው ወጥተው 
ሌላ ማንነት የያዙ ሰዎች ናቸው፡፡ ይህን የቀደመ ክመንትነታቸውን 
ለመደበቅ ሁለት እርመጃዎችን አቅደው ይሠሩ ነበር፡፡ አንደኛው እርምጃ 
ክመንት የሚባለውን ሕዝብ በሚችሉት ሁሉ አጥፍተው መጨረስ 
ሲሆን፣ ሁለተኛው እርምጃ ደግሞ የክመንትን ታሪክ ባገኙት አጋጣሚ 
የቻሉትን ሁሉ አድርገው እያዛቡ መጻፍ ነው፡፡ ለዚህም ነው አለቃ ታየ 
ክመንት ቀደምት ኢትዮጵያዊ ሕዝብ ቢሆንም ተሰዶ የመጣ ስደተኛ ነው 
የሚሉት፡፡ ቀደም ብለን እንዳየነው የሸዋ ነገሥቶችም ቢሆኑ “ክመንቶች 
ጥንት የአባይን ወንዝ ተከትለው ከግብፅ ተሰደው የመጡ ናቸው” ብለው 
ይተርካሉ (ሮውክስ፣ 1917)፡፡ ይህ መሠረተ-ቢስ ትረካ የክመንትን 
ሕዝብ በጥራትም ሆነ በብዛት አሳንሶ በማሳየት የራስን ታሪክ ለመካብ 
ታቅዶ ለረዥም ዘመናት ሲከናወን የኖረ ሙከራ ነው፡፡ የሸዋ ምድር እኮ 
ከ95% በላዩ የተሰየመው በክመንታ ቋንቋ ነው፡፡ ይሄን ታሪክ እንዴት 
አድርገው ሊፍቁት ይችላሉ? ወይም ደግሞ ቀደም ብለው የክመንትን 
ታሪክ ለማድበስበስ ሲጥሩ እንደኖሩ ሁሉ አሁን የሚኖሩባቸውን 
ቦታዎች የክመንታ ስያሜዎችንም ሰርዘው አማርኛ ባደረጓቸው ነበር፡፡ 
አንጎለላ፣ ምንጃር፣ ቡልጋ፣ ሳማ፣ የረር፣ አሳግርት፣ መንዝ፣ ወዘተ 
እያለ ቦታዎቹን እየጠራ፣ “ቀደምት ሕዝብ ነኝ” ማለት አይቻልም፡፡ ወደ 
ቀደመ ነገራችን እንመለስና አለቃ ታየ በመቀጠል እንዲህ ይላሉ፡፡         

የክብርዋ መኖሪያ “በጃኒ ፋንቀራ፣ ሰራክ ሰገር” በሚሉት አገሮች 
ነው፡፡ አደረይኪ መኖሪያው በከርከር ነው፡፡ አደረይኪን ቅማንቶች 
አከበርነው ብለው አባት እናት የለውም ከሰማይ የወረደ ነው 
ይሉታል፡፡ ነገር ግን ይህ ተረት ይቅርና ያለ ጥርጣሬ የአይነር 
ልጅ ነው፡፡ አንግሲ፣ ነዚ፣ ይዘና፣ ሸመኒ፣ ከደሴቲ የከርከር 
ቅማንቶች አባቶች ናቸው፡፡ ዲዮን የጭልጋ ቅማንቶች አባት ነው፡፡ 
በእቲ የጋላገር ቅማንቶች አባት ነው፡፡ አንባቢ ሆይ “ጋላገር” 
ማለት ጋላ ቤት ሁሉ አይምሰልህ፡፡ በጭልጋና በጋባ አጠገብ ያለ 
አገር ነው፡፡ ተንክበሊ የበአቲ ልጂ በጋባ የሚኖሩ ቅማንቶች አባት 
ነው፡፡ የቅማንቶች ትውልድ ማዕረግና የአምልኳቸው ሥርዓትና 



67 
 

ሕጋቸው እንዴት እንደሆነ በአዲሱ ክብረ ነገሥት ገጽ 116 እስከ 
130 ተመልከት (ገጽ፡ 9)፡፡  

አለቃ ታየ የክመንትን ታሪክ ለመጻፍ የተጠቀሙበት እይታ በራሱ 
ችግር አለበት፡፡ ምክንያቱም አይነርን ከመካከለኛው ምሥራቅ ተሰዶ 
እንደመጣ አስበው በከርከርና አካባቢው ብቻ የሚኖር አድርገው ስላዩት 
የክመንቶች መኖሪያ ከዚህ በላይ በዘረዘሯቸው አካባቢዎች ብቻ እንደሆነ 
ወስነው ጽፈዋል፡፡ ይሁን እንጂ እነዚህ አለቃ ታየ የዘረዘሯቸው 
የክመንት መኖሪያ ቦታዎች በክርስትና እና በሰሎሞናዊነት መስፋፋት 
ሂደት ውስጥ እንደሌላው ክመንት ተውጠው አማራ ሆነው ሳይጠፉ 
ራሳቸውን፣ ታሪካቸውን፣ ቋንቋዎችና ባህላቸውን ጠብቀው እስከ ዛሬ 
በራሳቸው ሕልውናና ማንነት ጸንተው የሚኖሩ የጥቂት ክመንቶች 
መኖሪያ እንጂ የሰፊውና ጥንታዊው ክመንት ሕዝብ መኖሪያ አይደሉም 
(ሮውክስ፣ 1917፤ ያሬድ ግርማ፣ 1999፤ ነጋ ጌጤ፣ 1993፣ ሰማልኝ 
ክንዴ፣ 2010)፡፡ 

2.3.4. ግራሃም ሃንኮክ (1985) 

ግራሃም ሃንኮክ (1985) በእግሊዝኛ ቋንቋ The Sign and the Seal 
መጽሐፉ ውስጥ አንድ አምላክና የአድባር ዛፍ በሚለው ርእስ ሥር 
ስለ ክመንት ሕዝብ የእምነት ሥርዓት ሰፋ አድርጎ ጽፏል፡፡ ግራሃም 
ሃንኮክ የፍሬድሪክ ሲ ጋምስትን (1969) ጥናት እንደመነሻነት 
በመጠቀም ወደ ክመንቶች ምድር ጭልጋ ሄዶ በወቅቱ የክመንት 
ወንበር የነበሩትን ክቡር ወንበር ሙሉነህ መርሻን በማግኘት ዝርዝር 
የምርምር ቃለ መጠይቅ አድርጓል፡፡ ተመራማሪው ስለ ክመንቶችና 
ፈላሻዎች ዝምድና ባጭሩ ገልጾ እነዚህ ሕዝቦች ነባር ኢትዮጵያዊያን 
ሕዝቦች መሆናቸውንም መስክሯል፡፡ የተወሰኑትን የግራሃም ሃንኮክን 
ገለጻዎች ቃል በቃል እናቅርባቸው፡፡ 

ነገር ግን ስለ አምካላችሁ ምን ትላለህ? በአንድ አምላክ 
ታምናላችሁ ወይስ በብዙ አምላኮች? [ወንበር ሙሉነህ መርሻ 
እንዲህ ሲሉ ይመልሳሉ] ‘በአንድ አምላክ ነው የምናምነው፡፡ 
አንዱን አምላክ ብቻ፡፡ ነገር ግን የሚላላኩት መላእክት አሉት፡፡’ 
ከዛም እነዚህን መላእክት መዘርዘር ቀጠሉ፡ ‘ጀከረንቲ፣ ክብርዋ፣ 

አደረይኪ፣ ክዲስቲ፣ ምዝገኒ፣ ሸመኒ፣ አንዛተተራ፡፡’ እነዚህ 
እያንዳንዳቸው በገጠሩ የቅማንት ምድር የራሳቸው የተለየ 
መታሰቢያ ቦታዎች አሏቸው፡፡ ‘ሃይማኖታችን ጠንካራ በነበረበት 
ወቅት ሁሉም ቅማንት ወደ እነዚህ ቦታዎች በመሄድ ከፈጣሪው 
ጋር እንዲያማልዱት ወደ መላእክቶች ይጸልይ ነበር፡፡ ጀከረንቲ 
በጣም የሚከበር ሲሆን ከእርሱ ቀጥሎ ደግሞ ምዝገኒና 
አንዛተተራ ናቸው፡፡’ ‘እግዚአብሄርሳ? የቅማንቶች አምልክ ስም 
አለው?’ ስል ጠየኳቸው፡፡ ‘በትክክል! ስሙ ይደራ ነው፡፡’ ‘የት 
ነው የሚኖረው?’ ስላቸው፡ ‘በሁሉም ቦታ ነዋ!’ ብለው 
መለሱልኝ፡፡  

ይህ የግራሃም ሃንኮክ መረጃ ከዚህ ቀደም የተለያዩ ጸሐፍት ስለ 
ክመንት ሕዝብ አረማዊነት ያቀረቡትን የተሳሳተ ሃሳብ ተቃውመን 
ላቀረብነው ክርክር እንደ ማስረጃ ሆኖ የሚያገለግል ነው፡፡ በተለይም 
“ክመንቶች ጣኦት አምላኪ ናቸው” እያሉ ለሚወነጅሉት አካላት ጥሩ 
መልስ ይሆናል ብለን እናምናለን፡፡ ቀጥሎስ ግራሃም ሃንኮክ ምን ጸፈ?  

ቅማንቶች አንድ አምላክ አላቸው፡፡ በሁሉም ቦታ የሚኖር 
አምላክ፡፡ እናም ጋምስት ለምን ይህን ሕዝብ አረማዊ-አይሁዳዊ 
ብሎ እንደገለጸው ማሰብ ጀመርኩ፡፡ ይህ ሃሳቤ ከወንበር ጋር 
አይከል ከተማ በነበርኩበት ወቅት ባደረግነው ረጅም ውይይት 
ወቅት ሁሉ በአእምሮየ ይመላለስብኝ ነበር፡፡  

ይህ ጥያቄ የእኛም ጥያቄ ነበር፡፡ በእርግጥም ጋምስት (1969) 
ተሳስቷል፡፡ ከእርሱ በፊት ስለ ክመንት የተጻፉትንና የተነገሩትን 
ትንታኔዎች ሳይንሳዊ በሆነ መንገድ በመረጃ ላይ ተመሥርቶ 
ከማረጋገጥ ይልቅ የተባለውን እንደወረደ “እውነት ነው” ብሎ ተቀብሎ 
“አረማዊ-አይሁዳዊ ባላገር” የሚል ስም መሥጠት ትልቅ ስህተት ነው፡፡ 
ጋምስት እ. ኤ. አ. በ2019 ዓ. ም በጉዳዩ እንደተጸጸተ የሚያሳዩ 
አንዳንድ መረጃዎችን እያየን ነበር፡፡ ምንም ይሁን ምን ግን አንድ 
ተመራማሪ ለሚያቀርባቸው ክርክሮች በእውነተኛና አስተማማኝ መረጃ 
ላይ የተመሠረቱ ትንታኔዎችን ማቅረብ ይጠበቅበታል፡፡ የሚቀርቡ 
መረጃዎችም ቢሆኑም ጥቅም ላይ ከመዋላቸው በፊት 
እውነተኛነታቸውና አስተማማኝነታቸው በተለያዩ የመፈተኛ ዘዴዎች 

መረጋገጥ አለባቸው፡፡ ይህ የግራሃም ሃንኮክ ሃሳብም የሚያሳየን ይህንን 
እውነታ ነው፡፡ ቀጥሎስ” 

የውይይታችን ዝርዝር ማስታወሻዬን በጥንቃቄ ያዝኩኝ፡፡ ወደ 
አዲስ አበባ ከተመለስኩ በኋላ ወንበሩ ለጥያቄዬ የሰጡኝን 
መልሶች እያንዳንዳቸውን ከመጽሐፍ ቅዱስ ጋር ነጥብ በነጥብ 
በማነጻጸር በጥንቃቄ ማጥናት ጀመርኩ፡፡ ከዚህ ሁሉ ጥናት በኋላ 
ነበር በቅማንቶች ሃይማኖት ውስጥ የይሁዲዎች የአምልኮ 
ሥርዓት ምን ያክል ተጽእኖ እንዳለው መገንዘብ የቻልኩት፡፡ 
ለምሳሌ ወንበሩ ‘ቅማንቶች ሰኮናቸው ስንጥቅ ያሉኑትንና 
የማያመነዥኩትን እንስሳት ሥጋ ከመብላት ይከለከላሉ’ ሲሉ 
ነግረውኛል፡፡ በተጨማሪም ግመሎችና አሳማዎች የረከሱ ስለሆኑ 
እነርሱን መብላት በጥብቅ የተከለከለ እንደሆነ ነግረውኛል፡፡ 
እነዚህ ክለከላዎች ደግሞ በይሁዲዎች ኦሪት ዘለዋዊያን ምእራፍ 
11 ላይ በትክክል ተጽፈው እናገኛቸዋለን፡፡ እንዲሁም ወንበሩ 
የሚበሉት እንስሳትም ቢሆኑ በትክክል የታረዱ ካልሆኑ 
እንደማይበሉ ተናግረዋል፡፡ “ደማቸው ሙሉ በሙሉ እስኪፈስ 
ድረስ አንገታቸው በደንብ መታረድ አለበት” በማለት ‘የሞተውን 
እንስሳ መብላት ክልክል ነው’ ከሚለው የይሁዲዎች ትእዛዝ ጋር 
ተመሳሳይነት ያለውን ነገር ነግረውኛል፡፡ እነዚህ ሁለቱ ክከላዎች 
ከአይሁዶች ሕግ ጋር አንድ ናቸው፡፡ ከምግብ ርእሰ ጉዳይ 
ሳንወጣ ወንበሩ ሥጋንና የወተት ተዋጽኦን በአንድ ማእድ 
መመገብ በቅማንቶች ሃይማኖት የተፈቀደ ነው ብለውኛል፡፡ 
ይሁን እንጂ በወተት የተቀቀለን ሥጋ መብላት ግን ጸያፍ 
እንደሆነ ጨምረው ነግረውኛል፡፡ አክራሪ አይሁዶች በአንድ 
ማእድ ላይ ሥጋንና የወተት ውጤቶችን ደባልቀው 
እንደማይመገቡ አውቃለሁ፡፡ ይህን የተወሰነ የአመጋገብ ደንብ 
ዳራ በማጠናበት ጊዜ ኦሪት ዘጸአትና ዘዳግም ‘የጥጃውን ሥጋ 
በእናቱ ወተት አትቀቅለው’ ከሚለው ጋር የሚያያዝ እንደሆን 
አውቄያለሁ፡፡ ይህ ደግሞ በተመሳሳይ መንገድ በቅማንቶችም 
ይከለከላል፡፡  

አጠቃላይ የክመትን የህገልቡና አምልኮና የኦሪቱን አምልኮ በተመለከተ 
ግራሃም ሃንኮክ ካቀረበው ክርክር አንጻር ከእርሳቸው ሃሳብ በኋል 
እናቀርባለን፡፡ ለጊዜው በዚህ አንቀጽ ግራሃም ሃንኮክ ያቀረበውን ሃሳብ 
ከዚህ በፊት የተወሰኑ የውጭ ጸሐፍት በተለይም “ክመንቶች ሙስሊም፣ 
ፈላሻና ክርስቲያን ያረደውን ሥጋ ይበላሉ” ሲሉ የተከራከሩበትን ሃሳብ 
ውድቅ ስለሚያደርግን እዚህ ላይ አስተያየት ሰጥተንበት እንለፍ፡፡ 
ግራሃም ሃንኮክ ወንበሩ እንዳሉት “የሚበሉ እንስሳትም ቢሆኑ በትክክል 
ካልታረዱ እንደማይበሉ” የሠጡትን ቃል አስቀምጧል፡፡ ይህ እውነታ 
ደግሞ “ክመንቶች ያገኙትን ይበላሉ” በሚል የተነሳውን መረጃ የለሽ 
ክርክር ዋጋ ያሳጣዋል፡፡ በመሠረቱ በልጅነታችን ስናይ እንደነበረው 
በክርስቲያን ክመንቶች መንደር ለጸሎት የሚመጡ የሕገልቡና 
ከመዘናዎች አይደለም ክርስቲያን ያረደውን ሊበሉ ቀርቶ ከክርስቲያን 
ቤት አይገቡም ነበር፡፡ በውጭ ጎጆ ይቀለስላቸውና የሚታረድ በግም ሆነ 
ዶሮ ከነነብሱ ይሠጣቸዋል፡፡ እነርሱ ራሳቸው ያርዳሉ፣ ያረዱትንም 
ንጽሕናው በተጠበቀ እቃ ለብቻ ይሠራላቸውና ለብቻቸው ይመገባሉ፡፡ 
ክርስትያኖች እነርሱ ያረዱትን አንበላም እነርሱም እኛ ያረድነውን 
አይመገቡም፡፡ ይህ ሕጻናት እያለን በዐይናችን የተመለከትነው እውነተኛ 
ታሪክ ነው፡፡ ከዚህ አንፃር ግራሃም ሃንኮኮ ያቀረበው መረጃ በጣም 
ጠቃሚ ነው፡፡    

ሌላው ተመሳሳይነት የሚታየው ደግሞ ሰንበትን በተመለከተ 
ሲሆን እንደ አይሁዶች ቅማንቶችም ቀዳሚት ሰንበትን 
ያከብራሉ፡፡ ‘በዚች ቀን መሥራት የተከለከለ ነው’ በማለት 
ወንበሩ ነግረውኛል፡፡ ‘በሰንበት ቀን እሳት ማንደድ የተከለከለ 
ነው፡፡ በአጋጣሚ በሰንበት ቀን አዝመራ በሳት ቢቃጠል ያን 
አዝመራ አንጠቀመውም፡፡’ እነዚህ መከልከሎችና ሌሎች 
ተመሳሳይ ነገሮች ከመጽሐፍ ቅዱሳዊ ሕጎች ጋር መመሳሰል 
የቅማንቶች ሃይማኖት ጥልቅና በእውነት የጥንት አይሁዶች 
የሃይማኖት መሠረት ላይ እንደቆመ በእርግጠኝነት እንድናገር 
አድርጎኛል፡፡ ቅማንቶች ስለ ቅዱሳት ድግናዎች የነገሩኝም ቢሆን 
ከብዙ ጥረት በኋላ መጽሐፍ ቅዱሳዊ መሠረት እንዳለው 
ተረድቻለሁ፡፡ የኦሪት ዘልደት 25ኛው ምእራፍ እንዲህ ይላል፡ 
‘አብርምም በዐዘቅት መሐላ አጠገብ የተምር ዛፍ ተከለ፣ በዚያም 

የዘለዓለሙን አምላክ የእግዚአብሔርን ስም ጠራ’ (33)፡፡ በዚህም 
መሠረት የሚከተሉትን ነጥቦች በእርግጠኝነት መናገር ችያለሁ፡፡ 
መጀመሪያ ይሁዲዎች ቅዱሳት ድግናዎችን ከከነዓናዊያን 
(የተስፋይቱ ምድር ቀደምንት ነዋሪዎች ከነበሩት) ልማድ 
ወሰዱት፤ ሁለተኛ እነዚህ ድግናዎች የሚገኙት በከፍተኛ 
ቦታዎች ላይ መሆናቸው እና ሦስተኛ ብዙውን ጊዜ እነዚህ 
ድግናዎች ጣና ቂርቆስ እንዳየሁት ዓይነት የመስዋእት ድንጋዮች 
ያሏቸው መሆናቸውን ነው፡፡ ብዙ የማይታወቀው ‘እነዚህ 
ድግናዎች እንዴት ነው ጥቅም ላይ ሲውሉ የነበረው?’ የሚለው 
ነው፡፡ በውስጣቸው ምን ዓይነት ሥርዓት ሲከናወንባቸው 
እንደነበር ወይም ምን ዓይነት መስዋዕት ሲደረግ እንደነበር 
ብዙም አይታወቅም፡፡ ምክንያቱም በኋላ የመጡት መጽሐፍ 
ቅዱሳዊ የካህናት ልሂቃን በእነዚህ ነገሮች ላይ ጭካኔ የተሞላበት 
እርምጃ ስለፈጸሙባቸው ነው፡፡ ቅዱሳት ድግናዎችን ቆርጠው 
በእሳት አወደሟቸው፣ የመሰዊያ ድንጋዮችን ገለባብጠው 
አጠፏቸው፡፡  

አዎ! በክመንት ሃይማኖት ተከታዮች ላይ ሲፈጸም የኖረው ግፍና በደል 
በቃላት የሚገለጥ አልነበረም፡፡ ሰዎች የክመንት የሆኑትን ሁሉ በጭካኔ 
አውድመዋቸዋል፡፡ ይህን ድርጊታቸውን የሚቃወም ካለም በጭካኔ 
ይጨፈጭፉት ነበር፡፡ ግርሃም ሃንኮክ እነዚህን አክራሪ ልሂቃን የካህናት 
የገለጠበትና ከዚህ ቀደም ማርቲን ፍላድ (1866) እና ሮዚኒ (1912) 
የገለጠበት መንገድ ተመሳሳይ ነው፡፡ ብዙዎቹ የክመንት ድግናዎች 
ሙሉ በሙሉ ወድመዋል፡፡ በተለይም አሁን ክመንት ሰፍሮባቸው 
ከሚገኙ ቦታዎች ውጭ ያሉ ድግናዎች ቤተከርስቲያን ከተሠራባቸው 
ውጭ ያሉት ሁሉም ሙሉ በሙሉ ወድመዋል፡፡ አንዳንዶቹ በሚያሳዩት 
ልዩ ልዩ ተአምራት ስለሚፈሩ ተከብረው ይኖራሉ፡፡ ቤተክርስቲያንም 
ብትሆን በዙሪያዋ ከቦ ግርማ ሞገስ የሆናት ደን የክመንት ድግና 
እንደነበር ትንፍሽ አትልም፡፡ ጥንት ቤተክርስቲያኗ ስትሠራ የተተከሉ 
እንደሆኑ ተደርጎ ነው የሚተረከው፡፡ ይሄ ሁሉ ግን ታሪክ አልባነትን 
የሚያሳይ የድንቁርና ሥራ ነው፡፡ 

ይህ ታሪካዊ ቅርሶችን የማውደም ሥራ ሲካሄድ ከኖረው ኢትዮጵዊ 
ታሪክን የማጥፋት ዘመቻ አንዱ ክፍል ተደርጎ ሊታይ ይችላል፡፡ 
የሚገርመው ደግሞ ድግናዎችንና በውስጣቸው የነበሩትን ታሪካዊ 
የቁሳዊና መንፈሳዊ ትውፊቶች ሲያወድሙ የሚጠቀሙት ፕሮፓጋንዳ 
“ለባእድ አምልኮ ሲጠቅሙ ስለነበረ” የሚል ነው፡፡ በመሠረቱ አንድ ሃገር 
በታሪካዊ አመጣጧ ሂደት ውስጥ የፈፀመቻቸውን መልካምና መጥፎ 
ተግባራት የሚያሳዩ ማንኛውም ዓይነት ትውፊቶችን በሚገባ መጠበቅና 
እንደየተግባራቸው ለአዲሱ ትውልድ ማስተማር ይገባታል እንጂ 
ማውደምና ታሪክን ማጥፋት ምን ይጠቅማል? ምንም እንኳ ለአሁኑ 
ትውልድ ሥህተት መስሎ ቢታይም በአንድ ወቅት ሕዝቦች ያከናውኑት 
የነበረ ማንኛውም ነገር በጊዜው ለነበረው ሕዝብ ትክክል ነው፡፡ በእኛ 
ሃገር ውስጥ ከጥንት ጀምሮ ሲፈጸም የኖረው ተግባር በጣም አሳፋሪ 
ነው፡፡ የሆነ ቡድን በነገሠና የሃይል የበላይነት በያዘ ቁጥር ከዚህ ቀደም 
የነበረውን የሌላውን ቡድን ማንኛውም ዓይነት ታሪካዊ ማስረጃ ሙሉ 
በሙሉ ያወድማል፡፡ ሌላው በተራው ሲመጣም እንዲሁ ነው ሲደረግ 
የኖረው፡፡ አብዛኛው ታሪካችን የመጠፋፋት ነበር፡፡ ያለፉትን ታሪኮች 
የሚያሳዩ ቅርሶችን ማውደም በጣም የተለመደ ተግባር ነው፡፡ አዎ! 
የሚያወድሙትን ያወድማሉ ከአቅም በላይ የሆነባቸውን ደግሞ 
ታሪካቸውን ሙሉ በሙሉ ቀይረው ያልሆነ ስማስማ ይለጥፉባቸዋል፡፡ 
ለዚህም ነው አብዛኛዎቹ ስለ ኢትዮጵያ የሚጻፉት ታሪኮች ጎደሎና 
አድሏዊነት የሚታይባቸው የሆኑት፡፡ ዛሬ ላይ በሁሉም ኢትዮጵያዊ 
ሕዝብ ዘንድ ተቀባይነት ያለው ታሪክ ማግኘት አይቻልም፡፡ ታሪኮች 
በሙሉ የሆነን ገዢ መደብ ታሪክ የሚተርኩ እንጂ በያንዳንዱ ጊዜ 
የነበረውን ሁሉንም ክስተት በገለልተኛነት ዘግበው የያዙ አይደሉም፡፡ 
ለምሳሌ የኦሪት አምልኮ ተከታይ የነበሩ ክመንቶች ዮዲት ጌዲዎንን 
አንግሠው ሲደርስባቸው የነበረውን መረን የለቀቀ የማናለብኝነት 
ጭፍጨፋ ለመከላከል ያደረጉትን ጦርነትና የ40 ዘመን የንግሥና 
ሕይወት የጭራቅ ዘመን እንደሆነ አድርገው ይተርካሉ፣ ንግሥት 
ዮዲትንም ስሟን ለማንቋሸሽ “ዮዲት ጉዲት” የሚል የስድብ ስም 
አውጥተውላት ሲተርኩ ይስተዋላል፡፡ በመሠረቱ ዮዲት ጌዲዎን 
በክርስቲኑ ነገሥታት ላይ የወሰደችው እርምጃ በተለያዩ ዘመናት የነገሡ 
ክርስቲያን ነገሥታት በወቅቱ በነበሩት የክመንት ሕዝቦች (ሕገ ልቡናና 
ሕገ ኦሪት ተከታዮች) ላይ ከወሰዱት የጭካኔ ጭፍጨፋ ጋር ሲነጻጸር 

ከሩቡ እንኳ አይደርስም፡፡ እነሱ የሠሩትን ተራራ የሚያክል ግፍ ጽድቅ 
አድርገው፣ ሌሎች የሠሩትን ትንሽ ግፍ ሰማይ ሠቀስ የወንጀል ታሪክ 
አድርገው ሲጽፉ ኖረዋል፡፡ ይሄ በጣም የተለመደ በኢትዮጵያዊነት 
ሲተላለፍ የመጣ ነቀርሳ ነው፡፡    

መጽሐፍ ቅዱስን የማሰባሰብና የመተየብ ሥራ የሠሩት ደግሞ 
እነዚህ ካህናት ስለሆኑ ስለነዚህ ቅዱሳት ድግናዎች ተግባር 
በመጽሐፍ ቅዱሱ ውስጥ ምንም አይነት ስዕልና እይታ 
እንዳይኖረን ለማድረግ ብዙ ጥረት አድርገዋል፡፡ የሚገርመው 
ደግሞ ተናጠል ማስረጃዎች ቢኖሩም እነዚህ የመጽሐፍ ቅዱስ 
ልሂቃን የሆነ ምሥጢር እንደሆኑ ተደርገው እንዲታዩ 
አድርገዋቸዋል፡፡  

ግራሃም ሃንኮክ ይህን እውነታ ሲያነሳው እኛም ብዙ ነገሮችን አንስተን 
ብዙ ማለት እንችላለን፡፡ ካለፉት የሰው ልጆች ታሪክ እንደምንረዳው 
አንድን ነገር የሚጽፉ ሰዎች ነገሮችን እንደነሱ ፍላጎትና ትውፊት 
እያስተካከሉ መጻፋቸውን እንገበዘባለን፡፡ በመጽሐፍ ቅዱስ ውስጥ የካምን 
ዘር እንደተረገመ አድርገው የጻፉት እግዚአብሔር ገልጦላቸው ወይም 
የመጀመሪዎች ቅዱሳት ጸሓፍት ነግረዋቸው ሳይሆን፣ በኋላ የመጡት 
ሴማዊነትን የሚያመልኩ ሻጥረኞች የደረቱት እንደሆነ ይታወቀል፡፡ 
በመሠረቱ የካም ትውልድ የተረገመ ቢሆን ኖሮ ደጉን አባት አብርሃምን 
የባረከው፣ አብርሃምም አስራቱን የሰጠው ካማዊው ካህኑ መልከጼዴቅ 
እንዴት እዛ ደረጃ ደረሰ? ኖኅስ ቢሆን እንዴት ከተረገመው ልጁ ከካም 
ጋር እስከ ሕይወት ፍጻሜው ድረስ አብሮ ሊኖር ቻለ? እነዚህን 
ጥያቄዎች ስናነሳ ከላይ ግራሃም ሃንኮክ ያነሳውን ክርክር እውነተኛነት 
እንረዳለን፡፡ እንኳንስ ስለ ድግናና የተቀደሱ የአምልኮት ደኖች ይቅርና 
ካህኑ መልከጼዴቅን እንኳን የካም ዘር ነው ላለማለት “አባቱ 
አይታወቅም ትውልድ የለውም” እያሉ አስወርተዋል፡፡  

ለምሳሌ በመጽሐፈ ነገሥት ካልዕ እንዲህ ይላል “ሴቶቹም 
ለማምለኪያ ዐፀድ መጋረጃ ይፈትሉባቸው የነበሩትን”፡፡ እነዚህን 
ቃላት ሳነብ በአይከል ከተማ ዳር ባለው የአድባር ዛፍ 
ቅርንጫፎች ላይ ተንጠልጥለው ያየኋቸው ጨርቆች 
ትውስታቸው በአእምሮየ እስካሁንም አዲስ ነው፡፡ እንደሚመስለኝ 

ይህ በነገሥት መጽሐፍ በቀረበው መልእክት ምንም ዓይነት 
ምሥጢር የለም፣ ነገር ግን ይህ መልእክት በአፍሪካ እምብርት 
ላይ ሆኖ ይህን የይሁዲዎችንና ከነዓናዊያንን ትውፊት እስካሁን 
ጠብቆ ለቆየው የቅማንት ሥርዓት “በግልጽ ማብራሪያ ልስጥ” 
እያለ እየጮኸ ነው፡፡  

በመጨረሻም ግራሃም ሃንኮክ ጥናቱን ሲያካሄድ ከመጀመሪያው 
“ይሆናል” ብሎ የተነሳበት መላ ምት የተሳሳተ እንደነበር እንመልከት፡፡ 
ይህን ስንል ግን ግራሃም ሃንኮክ ብዙ እውነታዎችን አላወጣም እያልን 
አንዳልሆነ ልብ እንድትሉልን አንባቢያንን እንጠይቃለን፡፡ የግራሃም 
ሃናኮክ ችግር የመረጃው ተአማኒነት ማጣት ሳይሆን መረጃዎችን 
ለመተንተን የተጠቀበት የጽንሰ-ሃሳባዊ ቢጋር ነው፡፡ ከዚህ ቀደምም 
አስተያየት እየሰጠን እንደመጣነው ሁሉ ግራሃም ሃንኮክም የክመንት 
ሕገልቡናን የተመለከተው ከኦሪቱ አምልኮ በኋላ እንደተፈጠረ አድርጎ 
ነው፡፡ በዚህ የተሳሳተ መላ ምት ላይ ሆኖ በምርምሩ ያገኛቸውን 
ማንኛውም የክመንት የሕገልቡና አምልኮ ሥርዓትና ትውፊቶ 
ከመጽሐፍ ቅዱስ ጋር እያገናኘ የይሁዲዎች ኦሪታዊ አምልኮ ተጽእኖ 
በክመንት አምልኮ ውስጥ ከፍተኛ እንደሆነ አድርጎ ለማሳየት ሞክሯል፡፡ 
በእርግጥ ግራሃም ሃንኮክ ይህን ያደረገው “ሆን ብሎ የሆነ ድብቅ 
አጀንዳውን ለማስተላለፍ ነው” ብለን አናምንም፡፡ የእርሱ ችግር 
የሕገልቡናውን አምልኮ ሥርዓት ስለማያውቀው ኦሪቱን ማስቀደሙ ብቻ 
ነው፡፡ ምክንያቱም የምእራቡን ዓለም ታሪክ የሚያውቀው በሆነ መንገድ 
ተጽፎ በተገኘ ታሪካዊ መረጃ ላይ ተመሥርቶ ስለሆነ ነው፡፡ በዚህም 
የተሳሳተ መላ ምት ላይ ተንተርሶ ነበር ፍሬድሪክ ሲ ጋምስት 
የክመንትን ሕዝብ አረማዊ ከማለቱም በተጨማሪ አይሁዳዊ ብሎ 
የጻፈው፡፡  

ከዚህ ቀደም ለማብራራት እንደሞከርነው የክመንት ሕዝብ የህገ ልቡና 
አምልኮት፣ ትውፊት፣ አስተምሮና ተያያዥ ጉዳዮች ከይሁዲዎች የኦሪት 
ሃይማኖት የተወሰዱ አይደሉም፡፡ ይልቁንም ኦሪቱ ነው ከክመንቶች 
የሕገ ልቡና አምልኮ ሥርዓትና ልምምዶች ብዙ ነገሮችን የወረሰው፡፡ 
ሁላችንም እንደምናውቀው ክርስትናው አሁን የደረሰበት ደረጃ የደረሰው 
ሌሎች ሁለት ደረጃዎችን አልፎ ነው፡ ሕገ ልቡናን እና ሕገ ኦሪትን፡፡ 

ከአዳም እስከ ሙሴ የነበረው እምነት ሕገ ልቡና ይባላል፡፡ ከሙሴ እስከ 
ኢየሱስ ክርስቶስ መምጣት የነበረው ደግሞ ሕገ ኦሪት ይባላል (አያሌው 
ታምሩ፣ 1953)፡፡ በሕገ-ልቡናው ዘመን የሰው ልጆች እንደ መላእክት 
በልቦናቸው በተጻፈ ሕግ ተመርተው ፈጣሪያቸውን ያመልኩ ይኖሩ 
ነበር፡፡ እነዚህ በኋለኛው ዘመን በሙሴ አማካኝነት በክርታስና በሕጉ 
ጽላት ላይ ተጽፈው የቀረቡትን ሃይማኖታዊና ማህበራዊ ትእዛዞች 
በሕገልቡናው አምልኮ በነበሩ ሰዎች ልብ ውስጥ ተጽፈው የነበሩና 
ተግባራዊም ሲደረጉ የነበሩ እንጂ አዲስ ሕጎች አይደሉም፡፡ ሕጎች አንድ 
ነበሩ፡፡ ልዩነቱ አለመጻፍና መጻፍ ብቻ ነው፡፡ በኦሪት ጊዜ አዲስ የተሠራ 
ሕግ ቢኖር ቤተመቅደስና የሕጉ ጽላትን በተመለከተ የወጣው ሕግ ብቻ 
ነው፡፡ የሕገ ልቡናው ጸሎትና መሥዋእት የሚከናወነው በተራራ ላይ 
ባሉ ዛፎች ሥር ሲሆን፣ መስዋእቱም በድንጋይ ድርድር ላይ ይፈጸም 
ነበር፡፡ የኦሪቱ ጸሎት በድንኳን ወይም በቤተመቅደስ ውስጥ የሚከናወን 
ከመሆኑም በላይ በዚህ ድንኳን ወይም ቤተመቅደስ ውስጥ ለመስዋእቱ 
የተዘጋጀ የራሱ የሆነ እቃ ነበር፡፡ ልዩነቱ ይሄ ብቻ ነው፡፡  

ክመንቶች ኦሪትንና ክርስትናን ስለማያውቁ የጥንቱን የሕገ-ልቡናውን 
የጸሎትና የመስዋእት ሥርዓት እየፈጸሙ እስካሁኑ ሰዓት ዘለቀዋል፡፡ 
በዚህም ምክንያት የተለያዩ ቀደምት ተመራማሪዎች የክመንትን 
ሃይማኖት በመላ በመላ አድርገው ወደ ኦሪቱ አጠጋግተው አይሁዳዊ 
(ኦሪታዊ) ሲሉት፣ የድግናውንና የመስዋእቱ ጉዳይ ሲመለከቱን ደግሞ 
“ከኦሪቱና ከክርስትናው ጋር አልሄድ” ይላቸውና እንቆቅልሽ ሲሆንባቸው 
“አረማዊ” የሚል ተቀጽላ ስም እየጨመሩ ሲጠሩት ቆይተዋል፡፡ 
የጋምስት (1969) “ቅማንት፡ አረማዊ-አይሁዳዊ ገበሬ” የሚለው ስያሜ 
ከዚህ አንጻር የተፈጠረ ስያሜ እንደሆነ ልብ ልንለው ይገባል፡፡ ብዙ 
ነገሮች ከኦሪት ጋር ስለሚመሳሰሉ አይሁዳዊ፣ ከዛ የተለዩትን የድግና 
ውስጥ ሥርዓቶችን ሲመለከት ደግሞ አረማዊ ብሎታል፡፡ እውነታው 
ግን ወዲህ ነው፡፡ የክመንት ሕዝብ በእምነቱ አይሁዳዊም አረማዊም 
አይደለም፡፡ ጥንታዊ ሕገ-ልቦናዊ ሕዝብ እንጂ፡፡   

2.3.5. ፍሬድሪክ ሲ ጋምስት (1969) 

ፍሬድሪክ ሲ ጋምስት (1969) በዋናነት የከርከር ክመንቶች ላይ 
በማተኮር እ. ኤ. ኣ. ከመስከረም 1964 ዓ. ም ጀምሮ ሰፋ ያለ 

የሥነዝርያ ጥናት (ethnographic research) በማካሄድ “ቅማንት፡ 
አረማዊ-አይሁዳዊ የኢትዮጵያ ባላገር” በሚል ርእስ መጽሐፍ 
አሳትሟል፡፡ መጽሐፉ በመግቢያው የቅማንትን መሬት፣ ባላገርነት፣ 
የትስስር መሠረቶች፣ ዝምድናና ቀደምንት ጎብኝዎችን ያብራራል፡፡ 
በሁለተኛው የመጽሐፉ ምእራፍ ደግሞ በአገው ባህል የታሪክ ለውጥ 
ዙሪያ ዝርዝር ማብራሪያ ያቀርባል፡፡ የቅማንት ማህበረሰብና 
የሚኖርበትን አካባቢ፣ የቅማንትና ኢትዮጵያ ቁርኝት፣ ማህበረሰቦች፣ 
መነሻውና የተቀደሱ ቦታዎች ደግሞ በምእራፍ ሦስት ስር ተካተው 
ቀርበዋል፡፡ በምእራፍ አራት ደግሞ “አረማዊ-አይሁዳዊ ሃይማኖት” 
በሚል ርእስ ሰፋ ያለ ማብራሪያ አቅርቧል፡፡ እንዲሁም ከክመንት 
ሃይማኖትና ክህነት ውጭ ያሉ መንፈሶችንና አምላኪዎቻቸውን 
የሚመለከቱ ነጥቦች በአምስተኛው ምእራፍ ተገልጧል፡፡ ፖለቲካዊ 
ድርጅቶች፣ ማህበራዊ ድርጅቶች፣ የምጣኔሃብትና ሃይማኖታዊ ጥረቶች 
ዙሪያ ያሉ በዓላትና ድርጊቶች፣ የምዝገናዎች የሕይዎት ኡደት፣ የባህል 
ለውጥና ክመንት የሚሉት ርእሰ ጉዳዮች ከምእራፍ ስድስት እስከ አስር 
ባሉት የመጻሐፉ ክፍሎች ተካተው ቀርበዋል፡፡  

ስለ ጋምስት ሥራ ይህን ያክል ጥቅል መግቢያ ካቀረብን በኋላ ጸሐፊው 
ስለ ክመንት ካቀረቧቸው አንዳንድ ጉዳዮችን መርጠን በማቅረብ ያሉንን 
የሰላ ትችቶችና አስተያየት እንሰጥባቸዋለን፡፡ የቀሩትን ግን መጽሐፉን 
ፈልጋችሁ አንብቡት፡፡ 

በ5000 ዓ. ዓ ምናልባትም ከዚያም በፊት ቡሽማኖይድ እና 
ካውካሶይድ አዳኞችና ፍራፍሬ ለቃሚዎች የኢትዮጵያን ተራራማ 
ቦታዎችንና አካባቢያቸውን ያዟቸው፡፡ የካውካሶይድ አዳኞችና 
ፍራፍሬ ለቃሚዎች ያለጥርጥር ቅማንትን ጨምሮ የዛሬዋ 
ኢትዮጵያ የኩሽ ቋንቋ ተናጋሪ ህዝቦች መገኛ ዝርያዎች ናቸው 
(ገጽ፡ 12)፡፡    

ጋምስት ይህን መጽሐፍ ሲጽፉ የዓለም ሳይንሳዊ ምርምር “በዝግመታዊ 
ለውጥ ጽንሰ-ሃሳብ” (theory of evolution) ተጽእኖ ሥር በነበረበት 
ወቅት ስለሆነ ይህን ክርክር ሊያቀርብ ችሏል፡፡ ይህ የአዳኞችና የፍራፍሬ 
ለቃሚዎች ትርክት አለቃ ታየ ወልደማርያም (1914) “የክመንቶች 
አባት አይነር ከሚስቱ ከእንተላ ጋር ከመካከለኛው ምስራቅ ተሰዶ 

በከርከር ጫካ ሰው ሳያየው ሰው ሳያውቀው አውሬ እያደነ ፍራፍሬ 
እየለቀመ ኖረ” ከሚለው ገለጻ ጋር አንድ ነው፡፡ ምናልባትም ጋምስት 
ከታየ ወልደማሪያም መጽሐፍ ጥበባዊ ኩረጃ (systematic plagiarism) 
ሳይፈጽም አልቀረም፡፡ ጋምስት (1969) ይህን የአለቃ ታየን ሃሳብ ወስዶ 
ከዘመኑ የሳይንስ እይታና እሳቤ ጋር አገናኝቶ እንደጻፈው ምንም 
ጥርጥር የለውም፡፡ 

ጋምስ የክመንት ቋንቋን የኩሽ ቋንቋ እንደሆነም ጨረፍ አድርጎ 
ነግሮናል፡፡ በሚቀጥለው በንኡስ ክፍል 1.3 ሥር የክመንታ ቋንቋ 
እንዴት በኩሽ ቋንቋ ቤተሰብ ሥር እንደተመደበ በሰፊው 
ስለምናብራራው ጉዳዩ እዚህ ላይ ቢነሳም ጊዜ ላለማጥፋትና ድግግሞሽን 
ለማስቀረት ስንል አልፈነዋል፡፡ ጋምስት ቀጥሎም የሚከተለውን ክርክር 
አቅርቧል፡፡  

…ከአሁኑ የሰሜን ኢትዮጵያ የአገው መኖሪያዎች ሥርጭት 
አንጻር ስንመለከት፣ የእነርሱ መገኛ ዝርያዎች በዚህ አካባቢ 
ሰፍረው የነበሩት የመጀመሪያዎቹ የኩሽ ቋንቋ ተናጋሪ ሕዝቦች 
መሆናቸውን መደምደም እንችላለን፡፡ እነዚህ የአገው የጥንት መገኛ 
ዝርያዎች ከሌሎች በተማሩት መሠረት እንደ ስንዴና ገብስ 
የመሳሰሉትን አያሌ እጸዋትንና አዝርእትን ያመርቱ ነበር፡፡ 
እንዲሁም አገር በቀል የሆኑትን ጤፍን፣ ዳጉሳንና ኑግን 
ለመጀመሪያ ጊዜ አላመወደው ተጠቅመዋል፡፡ በ3000 ዓ. ዓ. ገደማ 
የአዝርእትን ግብርና ከመካከለኛ ምስራቅ እንዲሁም በ2000 ዓ. ም 
ገደማ እንስሳትን ማርባትን ከኑቢያ ተምረዋል (ገጽ፡ 12)፡፡  

ጥያቄው እነዚህን የአገዎች መገኛ ሕዝቦች በደምሳሳው “ካውካሶይዶች 
ናቸው” ብሎ ከመጥቀስ ባሻገር “እነዚህ ሕዝቦች በትክክል እነማን 
ናቸው?” የሚለው ነው፡፡ በእርግጥም የጥንት ክመንቶች ከላይ 
በተጠቀሱት አካባቢዎችና ጊዜያት ለረጅም ዘመናት ሰፍረው እንደነበር 
አሁን “አገው፣ ብሌን፣ ፈላሻ፣ ትግራይ፣ አማራ፣ ጉራጌ፣ ወዘተ” ብለን 
የምንጠራቸው ሕዝቦች መገኛ ዝርያዎች መሆናቸውን ለመግለጽ 
የክመንትን ሕዝብ ከአፈ-ታሪክና ተጠየቃዊ ክርክር ውጭ በትክክለኛ 
መረጃዎች ላይ ተመሥርቶ መረዳትን ይጠይቃል፡፡ ጋምስት ተጨማሪ 
ምርምሮችን አካሂዶ የቀደምት ታሪክ ጸሐፍት ክርክር እውነታነት 

ከማረጋገጥ ይልቅ እንዳለ በመቀበሉ የክመንትን ሕዝብ ከአገው ሥር 
እንደሆነ አድረጎ ጽፏል፡፡ በመሠረቱ ክመንት ከአገው ቢመጣ ኖሮ አሁን 
በክመንት ሕዝብ ውስጥ ብቻ የሚገኙት የወንበር ሥርዓት፣ የሕገልቡና 
አምልኮ፣ የድግና ቤተመቅደሶች፣ የዘር አቆጣጠሮች፣ የቅዳሴ 
ሥርዓቶች፣ ወዘተ በአገው ሕዝብ ውስጥ ባገኘናቸው ነበር፡፡ ቢያንስ 
ይሄን ሲያደርጉ የነበሩ ለመሆናቸው የሚያሳዩ ቅሪቶችን ማግኘት 
እንችል ነበር፡፡ አሁን ግን ከእነዚህ ነገሮች አንዳቸውንም ማግኘት 
አንችልም፡፡   

ነገር ግን አሁን “አገው” ብለን የምንጠው ሕዝብ የቀደመ ክመንት 
ማንነቱን እየተወ ሙሉ በሙሉ ወደ አዲስ ማንነት በመግባቱ ክመንቱ 
እስከ አሁን አክብሮ ይዟቸው ከሚኖረው ባህላዊና ማህበራዊ እሴቶች 
ጋር አብረው የሚሄዱ እሴቶች የላቸውም፡፡ የክመንት ሕገልቡና 
አምልኮትና የወንበር አስተዳደር ሥርዓቱ በራሱ ለዚህ ክርክራችን 
ዓይነተኛ ማስረጃ ነው፡፡ ምንልባትም አንዳንድ ሰዎች “ክመንት አገው 
ነው” ብለው ሊከራከሩን ይችሉ ይሆናል፡፡ ለዚህ ክርክራቸው 
የሚያቀርቡልን ማስረጃ ደግሞ የቋንቋ ቤተሰብነትን ነው፡፡ በእርግጥ 
ይህን በተመለከተ ቀደም ሲል የሮዚኒን (1912) ጽሑፍ ባየንበት ክፍል 
በተወሰነ መልኩ አብራርተነዋል፡፡ አንድ ዓይነት ቋንቋ የሚናገር ሕዝብ 
ሁሉ አንድ አይነት ዝርያ ሊኖረው ይችላል ብሎ ማሰብ ሞኝነት ነው፡፡ 
እንዲሁም “አንድ ሕዝቦች ናቸው” ካልንም የግድ አንዱ መቅደምና 
የሌላው መገኛ መሆን ይኖርበታል፡፡ ወይ አገው መቅደም አለበት፣ 
አለበለዚያ ደግሞ ቅማንቱ፡፡ “ሁሉቱ አንድ ላይ የተፈጠሩ ናቸው” 
የምንል ከሆነ ደግሞ “ለምን የተለያዩ ማንነቶች ተፈጠሩ?” የሚለውን 
ጥያቄ መመለስ አለብን፡፡ እናም “ማነው ቀድሞ የነበረው?” ብለን 
ስንመለከት ምንም ይሁን ምን ሕገ ልቡናውን የያዘው ሕዝብ ቀደምት 
ሕዝብ ለመሆኑ ጥርጣሬ የለንም፡፡ ጋምስት ከዚህ ቀጥሎ የሚያቀርበው 
ሃሳብም ቢሆን ይህን ክርክራችን የበለጠ የሚያስረግጥለን እንጂ 
የክመንትን አገውነት የሚያሳይ አይደለም፡፡ 

ቅዱሳት ቦታዎች ከእያንዳንዱ የቅማንት ማኅበረሰብ ጋር አብረው 
የሚኖሩ ናቸው፡፡ የእነዚህ ቦታዎች በአንጻራዊ በዝተው 
መገኘታቸው እና ለአብዛኛው ቅማንት ያላቸው ጠቃሚነት 

ቅማንቶችን ከአጎራባች ሌሎች ማህበረሰቦች በዋናነት የሚለዩዋቸው 
ማሳያዎች ናቸው፡፡ ሁልጊዜ ቅማንቶች በተቀደሱ ዛፎች (ድግናዎች) 
ውስጥ ሆነው አምልኮታቸውን ያከናውናሉ፡፡ እነዚህ ድግናዎች 
በባሕላዊ ጀግኖችና ቅዱሳን ስም ይሰየማሉ፡፡ ድግናዎች የመጸለያና 
የመቃብር ተብለው በሁለት ይከፈላሉ፡፡ የመጸለያ ድግናዎች 
በዓመት አንድ ጊዜ የአምልኮት ሥርዓት ለማከናወን ያገለግላሉ፡፡ 
ነገር ግን ቅማንቶች ለእነዚህ ደግናዎች በዕለት ከዕለት 
እንቅስቃሴዎቻቸው አክብሮታቸውን ያለመታከት ይገልጻሉ፡፡ 
እያንዳንዱ ሰፈር የራሱ የሆነ ድግና አለው፡፡ ከርከር ብዙ ድግናዎች 
አሉ (ገጽ፡ 27)፡፡    

ከላይ ከአገውነት ጋር በተያያዘ ላነሳነው ክርክር ጋምስት የክመንት 
ድግናዎች ከሃይማኖታዊ ጠቀሜታ ባሻገር ስላላቸው ማህበራዊ ጠቀሜታ 
ያነሳው ጉዳይ ጥሩ ማሳያ ነው፡፡ ክመንት እነዚህ ድግናዎች በመኖሩ 
ምክንያት ከሌላው ሕዝብ ይለያል፡፡ ከዚህ በተጨማሪ ጋምስት ስለ 
ድግናዎች አሰያየም ያቀረበው ማብራሪያ ግራሃም ሃንኮክ (1985) ስለ 
ቅዱሳን እና በሃይማኖቱ ዘንድ የሚሰጣቸውን ክብር በተመለከተ 
ካቀረበው ማብራሪያ ጋር ተመሳሳይ መሆኑን ማየት እንችላለን፡፡ በጸሎት 
ድግናዎች በየዓመቱ የሚደረግ የጸሎት ሥርዓት መኖሩም ከዚህ በፊት 
አንደነ ኤድዋርድ ራፔል (1840) ዓይነት ጸሐፍት “ክመንቶች 
የሚያከብሩት በዓላት የላቸውም” ሲሉ የተከራከሩትን ክርክር ውድቅ 
ያደርግባቸዋል፡፡  

የቅማንት አረማዊ-አይሁዳዊ ሃይማኖት ለአባላቱ የቡድን መለያነት 
ስሜትን በመፍጠር፣ መሠረታዊ እሴቶቻቸውን በማጎልበት እና 
በእነርሱና በጎረቤቶቻቸው ሌሎች ሕዝቦች መካከል ጠንካራ 
የማህበራዊ ድንበር በማስመር ለዚህ በትልቅ መቀራረብ ለተሳሰረ 
ብሄር ዋና የትኩረት ነጥብ ነው፡፡ አንድ ቅማንት ያልሆነን 
ኢትዮጵያዊ “ቅማንቶች ምን ይመስላሉ?” ተብሎ ቢጠየቅ መልሱ 
ከሃይማኖት አንጻር ይሆናል፡፡ ቅማንቶች ከሌላው ኢትዮጵያዊ 
ሕዝብ የሚለዩት በሃይማኖት ነው (ገጽ፡ 29)፡፡  

ፍሬድሪክ ሲ ጋምስት የክመንትን ሃይማኖት አረማዊ-አይሁዳዊ ብሎ 
እንዲጠራው ያደረገው ነገር ምን እንደሆነ ለማየት ሞክረናል፡፡ እርሱ 

እንደሚለው ከሆነ አሁን ያለው የክመንቶች ሃይማኖት ቀደም ከነበረው 
የአቢሲኒያዎች ጣኦት አምልኮት ላይ በኋላ የመጣውን የአይሁድ 
አምልኮት በመጨመር እንደተፈጠረ ነው፡፡ ይህን በተመለከተ እንዲህ 
ሲል ያብራራል፡  

የጥንት አገዎች ሃይማኖት ምናልባትም የሰማይን አምላክ፣ 
ዑቃቢ፣ የግል መንፈሶች እንዲሁም የሰማይ መንፈሶች፣ ትንንሽ 
መንፈሶች (የባህል ጀግኖች) ናቸው፡፡ የተወሰኑ ዛፎችና እንስሳት 
ማለትም ዘንዶዎችንም ሲያመለኩ ነበር፡፡ ጫካዎች፣ ዛፎች፣ 
ተራራዎችና ወንዞች የሃይማኖት ማምለኪያ ቦታዎች ነበሩ፡፡ 
እነዚህ የተለዩ ተፈጥሯዊ ሃይል እንዳላቸው ተደርገው ይታሰቡ 
ነበር (ገጽ፡ 30)፡፡  

እንግዲህ ከዚህ ክርክር በመነሳት ነው ጋምስት “ክመንቶች አረማዊ 
ናቸው” የሚለውን ግምታዊ ድምዳሜ ላይ የደረሰው፡፡ “የክመንቶች 
መገኛ የጥንት አገዎችን ናቸው” ብሎ ከተከራከረ “ክመንቶች 
ሃይማኖታቸውን ከዚህ ከጥንት አገዎች የጣኦት አምልኮት ይዘው 
መጥተው በኋላ ከኦሪቱ ጋር በማቀላቀል የራሳቸው የሆነ ሃይማኖት 
ፈጥረዋል” የሚል መደምደሚያ በመድረሱ ነው ጋምስት ይህን የተሳሳተ 
ስያሜ ለክመንቶች ሊሰጥ የደፈረው፡፡ ሲጀመር ለዚህ ክርክሩ ጋምስት 
ከመላ ምታዊ ድምዳሜ ውጭ ያቀረበው ማስረጃ የለም፡፡ በመሠረቱ 
ክመንቶች ከጥንት ጀምረው የኦሪትም ሆነ የህገ ወንገል መሠረት 
የሆነውን የአዳምን፣ የአቤልንና የኖኅን የሕገ ልቡና አምልኮት ሥርዓት 
ሳያዛንፉ ሲከተሉ የኖሩ እንጂ እንደተባለው አረማዊነትን ከአይሁዳዊው 
አምልኮት ጋር በማቀላቀል የራሳቸው የሆነ አዲስ ሃይማኖት 
አልፈጠሩም፡፡ ይህን የውሸት መላምታዊ ተረት “ታሪክ ነው” ብሎ 
ለመቀበል ማስረጃዎችን ማየት ያስፈልጋል፡፡ ግን አንድም ማስረጃ 
አልቀረበም፡፡  

2.3.6. ጀምስ ኲሪን (1998) 

ጀምስ ኩሪን (1998) ባካሄደው ጥናት ፈላሻዎችና ከመንቶች በሦስቱ 
የኢትዮጵያ ታሪካዊ ክስተቶች ማለትም (1) እስከ 1632 በነበረው 
መንግሥትን ማዕከላዊ የማድረግ ሂደት ወቅት፣ (2) ከ1632 እስከ 

1755 ከተማን ማዕከል ያደረገ መንግሥት ምሥረታ እና (3) ከ1755-
1900 በነበረው “እንደገና ማዕከላዊ መንግሥትን የመመሥረት ወቅት” 
የነበራቸውን ማንነትን የማስጠበቅ የትግል ሥልትና የደረሰባቸውን 
ጫናዎች በንጽጽር ለማቅረብ ሞክሯል፡፡ ይህን የጀምስ ኲሪንን ሃሳብ 
አንድ ለአንድ እያነሳን እንመለከታለን፡፡ በሚከተለው ጥቅስ እንጀምር፡፡  

ክመንት የሚለው ስም ከ18ኛው መቶ ክፍለ ዘመን በፊት 
በየትኛውም ጽሑፍ ውስጥ አይገኝም ነበር፡፡ በመሆኑም የክመንት 
ታሪክ ከፈላሻዎች ታሪክ የከፋና በጣም ደብዛዛ ነው፡፡ ክመንቶች 
በ14ኛው መቶ ክፍለ ዘመን ከኢትዮጵያ መንግሥት ጋር መነካካት 
ከጀመሩበት ጊዜ ጀምሮ በሰሜን ምዕራብ ኢትዮጵያ እየኖሩ 
የራሳቸውን ማንነት ማሳደግ የጀመሩ ሕዝቦች ናቸው (ገጽ፡ 
203)፡፡ 

“የክመንቶች ታሪክ ከፈላሻዎች የከፋና በጣም ደብዛዛ ነው” የሚለው 
ክርክር በጣም ትክክል ነው፡፡ ምክንያቱም ገናናውና ጥንታዊው ክመንት 
በተለያዩ ምክንያቶች ወደ ተለያዩ ማህበራዊና ባህላዊ ቡድኖችና ሕዝቦች 
ስለተከፋፈለና የነበረውን የፖለቲካና የባህል የበላይነት በማጣቱ 
እየቀጨጨ መጥቷል፡፡ እናም ከክመንትነት ወደ ሌላ ማንነት የሄዱና 
የየወቅቱ ገዢዎች የሆኑ ሁሉም ቡድኖች የድሮ ሥሪታቸው የሆነውን 
ክመንቱን እነርሱም አይጠሩትም፣ ሌላውም እንዲጠራው አይፈልጉም 
ነበር፡፡ አሁንም ቢሆን አንዲሁ ነው፡፡ በማንኛውም ሁኔታና ቦታ 
የክመንት ስም እንዲጠራ አይፈልጉምና በየትኛውም ቀደምት የታሪክ 
መጽሐፍ ውስጥ እንዳይገባ አድርገውት ኖረዋል፡፡ እንደምንም ብሎ ስሙ 
የመጠቀስ እድል ካገኘም ያልሆነ ስዕል እንደዲይዝ ተደርጎ ይጻፍ ነበር፡፡ 
ስለሆነም የክመንት ታሪክ በጣም ደብዛዛና የማይታወቅ ሆኖ ቆይቷል፡፡ 
ለዚህ እኮ ነው “ክመንት” ሲባል እንኳን የውጭ ዜጋ ብዙዎች 
የሃገራችን ህዝቦች ሊገነዘቡት ያልቻለው፡፡ 

“ክመንቶች ከኢትዮጵያ መንግሥት ጋር መነካካት የጀመሩት በ14ኛው 
መቶ ክ/ዘመን ብቻ ነው ወይ?” የሚል ጥያቄ ማንሳት ተገቢ ነው፡፡ 
የክመንት የወንበር ወይም የእንበረም አስተዳደር ማእከል ከአክሱም 
ተነስቶ ወደ አቤር ተራራ፣ ከዛም ወደ አቤጀግሪኾ፣ ቸንከር፣ ጎንደር፣ 
ከርከርና ጭልጋ እንደቅደም ተከተላቸው የተቀያየረው ከጥንት ጀምሮ 

ከመንግሥት ጋር በተደረጉ መነካካቶች ምክንያት ነው (ያሬድ ግርማ፣ 
1999)፡፡ ጸሐፊው ይህን ታሪክ ወደ ኋላ ተመልሶ ማየት ነበረበት፡፡ 
በእርግጥ ከላይ እንዳነሳነው የክመንት ሕዝብ ታሪክ ከጥንት ጀምሮ ሆን 
ተብሎ ደብዛዛ ሆኖ እንዲቆይ ስለተደረገ አያሌ የውጭ ጸሐፍት 
የክመንት ሕዝብ ራሱን ከፈላሻዎች ገንጥሎ የተፈጠረው በ13ኛው መቶ 
ክፍለ ዘመን አካባቢ አንደሆነ አድርገው እንዲጥፉ በር ከፍቷል (ሮዚኒ፣ 
1912፤ ጋምስት፣ 1969፤ ኩሪን፣ 1998)፡፡ በዚህ ምክንያት የክመንት 
ታሪክ ከደብዛዛነቱ በተጨማሪ የተፃፉትም እየተጣመሙ እንዲጽፉ 
ሆነዋል፡፡      

ከቋንቋ አንጻር ሲታይ የክመንት ቋንቋ ከቋርኛ፣ ከፈላሽኛ፣ ወይም 
ካይልኛ ቋንቋዎች ጋር በጣም የተዛመደ ነው፡፡ ከአገው የቋንቋ 
ቤተሰቦች መካከል በተወሰኑት መካከል በተለይም በቋራና 
በክመንት መካከል በጣም የቀረቡ ግንኙነቶች አሉ፡፡ በ19ኛው መቶ 
ክፍለ ዘመን ፈላሻዎች የክመንት ቋንቋ የራሳቸው ቋንቋ ዘዬ 
እንደሆነ ይገልጹ ነበር (ገጽ፡ 203)፡፡ 

ይህን በተመለከተ የበለጠ ለመረዳት የዚህን ምዕራፍ ንኡስ ክፍል 1.3ን 
መመልከት በጣም ጠቃሚ ነው፡፡ በፈላሻ ቋንቋና በክመንታ ቋንቋ 
መካከል ተመሳሳይነት ስላለ አንዱ ቡድን ሌላውን “የኔ ዘዬ ነው” ቢል 
“ለምን” የሚል ጥያቄ የሚያስነሳ ጉዳይ ሊኖር አይችልም፡፡ ይህን 
ተመሳስሎና አንድነት ቀደምት አጥኝዎች በሰፊው ተናግረውታል፡፡ “ማን 
ከማን ተገኘ” ወይም “ማን ይቀድማል” የሚለውን ጉዳይ ለማየት ግን 
“ከሕገ ልቡናውና ከሕገ ኦሪቱ ማን ይቀድማል?” የሚለውን መመርመር 
አስፈላጊ ጠቃሚ ነው፡፡ ምክንያቱም የሁለቱም ሃይማኖቶች የአምልኮ 
ሥርዓት የሚከናወኑት በተመሳሳይ ቋንቋ ስለሆነ ነው፡፡ ምንም ይሁን 
ምን ግን ተቀዳሚው ቋንቋ የቀዳሚው ዘዬ መሆኑ አይቀርም፡፡ ሕገ 
ልቡናው ኦሪቱን ከቀደመው የኦሪት ተከታይ የሆነው ሕዝብ የሚናገረው 
ቋንቋ የሕገልቡናው ማህበረሰብ ቋንቋ ዘዬ ለመሆኑ ምንም ጥርጥር 
የለውም፡፡     

ክመንቶችና ፈላሻዎች ባህላዊ ዳራዎችን ይጋራሉ፡፡ ለምሳሌ 
አምላክን “አደራ” ብለው ይጠራሉ፣ ከአድባር መንፈሶች ጋር 
የተያያዙ እምነቶች፣ “ኪዱስ” (ቅዱስ) የሚለውን ቃል መጠቀም፣ 

ወዘተ፡፡ እንዲሁም ሌሎች ባህላዊ ልምምዶችምን ይጋራሉ፡፡ 
ጥቂቶችን ለመጥቀስ ያክል ሁለቱም ተመሳሳይ የዝምድና 
ግንኙነቶችን ወይም ቃላትን ይጠቀማሉ፤ ክመንቶች ፈላሻዎችን 
ከሥጋ ዝምድና ውጭ ያሉ ዝምድናዎችን ለመመሥረት 
ይጠቅማሉ (ሚዜነት)፤ ሁለቱም ቀዳሚት ሰንበትን ያከብራሉ፤ 
ተስካር ያወጣሉ፤ ሁለቱም ተመሳሳይ የአመጋገብ ሕግ አላቸው፣ 
ግርዛትን በ8ኛው ቀን ይፈጽማሉ፤ እንዲሁም ሴቶቻቸውን በወር 
አበባቸው ወቅትና ልጅ ከወለዱ በኋላ እስከ ተወሰኑ ጊዜያት 
ለብቻቸው አግልለው ያቆያሉ (ገጽ፡ 203)፡፡  

ይህን ጉዳይ የግራሃም ሃንኮክን (1985) ሥራ ባየንበት ክፍል በሰፊው 
ያብራራነው ጉዳይ ስለሆነ በዚህ ላይ ሃሳብ ማቅረብ ድግግሞሽ ከመሆን 
ውጭ ምንም ፋይዳ አያመጣም፡፡ ፈላሻዎች ግን የኦሪት እምነትን 
በመከተላቸው ምክንያት ከሌላው የክመንት ሕዝብ የተለዩ ቢመስሉም 
በዝርያ ግን ክመንቶች ናቸው፡፡ ሁለቱም ከሃይማኖት የዘለለ ልዩነት 
አልነበራቸውም፡፡ ይህን እውነታ ልብ ማለት ያስፈልጋል፡፡ ፈላሻዎች 
ስንል “የሕገ ኦሪት ተከታይ ክመንቶች” ማለት እንጂ ሌላ የተለየ ዘሮች 
ናቸው ማለት አይደለም፡፡   

ክመንቶች ከፈላሻዎች በተለየ ከ14ኛው መቶ ክፍለ ዘመን ጀምሮ 
ወደ አካባቢያቸው የመጣውን የኢትዮጵን መንግሥት ተቀብለዋል፡፡ 
በዚህም ምክንያት እንደ ፈላሻዎች በግድ እንዲቀየሩ ወይም ወደ 
ማግለያ ቦታዎች እንዲጋዙ አልተደረጉም፡፡ ለመንግሥት በሠላም 
ስለተገዙና ግብር መክፈል በመቻላቸው ሃይማኖታቸውን መጠበቅና 
መሬታቸውን በባለቤትነት ማስተዳደር ችለዋል፡፡ አንዳንድ 
ትውፊታዊ መረጃዎች እንደሚሉት ከሆነ ክመንቶች ከመንግሥት 
ይልቅ የፈላሻዎችን ጥቃቶች ይፈሩ ነበር፡፡ ክመንቶች በሠለማዊ 
መንገድ በመንግሥት ሥር የሆኑበት ምክንያትም ራሳቸውን 
ከፈላሻዎች ጥቃት ለመከላከል ነው ይባላል (ገጽ፡ 203)፡፡  

ይህን ጉዳይ ከዚህ በፊት አስተያየት የሰጠንበት ቢሆንም ከጉዳዩ ጋር 
ተያያዥነት ያላቸው ነገር ግን ያላነሳናቸውን ጉዳዮችን በተመለከተ ሃሳብ 
ብናቀርብበት ተገቢ ይሆናል፡፡ ክመንቶች ከርስታቸው እንዳይፈናቀሉ 
የረዳቸው ከላይ የተነሳው ምክንያት ቢሆንም እንደተባለው የጐንደር 

ሥርዎ መንግሥት ከመመሥረቱ በፊት ክመንቶች ተስፋፊውን 
የሰሎሞናዊው ሥርዎ  መንግሥት ወደ ቀጠናቸው ላለማስገባት ከባድ 
ጦርነቶችን አካሂደው ራሳቸውን ሲከላከሉ ኖረዋል፡፡ ለጐርጐራው 
ቤተመንሥት መሠራት አንዱ ምክንያት ይህ የክመንቶች ራስን 
የመከላከል ውጊያ ነበር፡፡ ይሁን እንጂ ክመንቶች በአምስቱ አዛዦቻቸው 
ማለትም በአዛዥ ቹሳ፣ አዛዣ ደሩዝ፣ አዛዥ ባኽሪን፣ አዛዥ ግብሩና 
አዛዥ ማትቦ አማካኝነት ከአዲሱ የጐንደር መንግሥት ጋር የገቡት ቃል 
ኪዳን የክመንቶችን የመሬት ባለቤትነት አስጠብቆ እንደዘለቀ አያሌ 
የታሪክ ባለሙያዎች ማብራሪያ ይሰጡበታል፡፡ ይህን ጉዳይ በሌላ ጊዜ 
በጥልቀት የምናቀርበው ስለሚሆን በዚህ እናቁመው፡፡  

ሌላው “ክመንቶች ከመንግሥት ሥር የሆኑበት ከፈላሻዎች ጥቃት 
ራሳቸውን ለመከላከል ነው” የሚለው ክርክር ብዙም አሳማኝ ማስረጃ 
ያልቀረበበት ነው፡፡ አያሌ የታሪክ ምንጮች እንደሚያስረዱት ከሆነ 
ክመንቶችና ፈላሻዎች ከሃይማኖት የዘለለ ሌሎች ልዩነቶች የሏቸውም፡፡ 
ፈላሻዎች የኦሪት እምነት የሚከተሉ ክመንቶች እንጂ ሌላ ሕዝቦች 
አልነበሩም፡፡ በቅርቡ በዓለማቀፍ ደረጃ የተካሄደ አንድ የዘረመል ጥናት 
ውጤት እንደሚያሳየው ከሆነ በክመንቶችና በፈላሻዎች መካከል 
የዘረመል ቅርፅ (pattern) ልዩነት የለም፡፡ ስለሆነም ሁለቱ ሕዝቦች 
ያአንድ ዝርያ ሕዝቦች መሆናቸውን እንረዳለን፡፡ በዚህም 
ወንድማማችነት ምክንያት ፈላሻዎችና ክመንቶች እርስር በእርስ 
ከመተጋገዝና ከመከባበር ውጭ ወደ ግጭት የገቡበት ወቅት በታሪክ 
አልተመዘገበም፡፡ በሃይማኖት ልዩነት ምክንያት አንዳንድ ማህበራዊ 
መገፋፋቶች ሊኖሩ እንደሚችሉ መገመት ይቻላል፡፡ ነገር ግን 
“ክመንቶችና ፈላሻዎች በዚህ ጊዜ፣ በዚህ ቦታ ተዋጉ” የሚል አንድም 
የታሪክ ማስረጃ ማቅረብ አይቻልም፡፡ እንዲያውም ፈላሻዎች በነበረው 
ሥርዓት ከርስታቸው እየተነቀሉ ሲባረሩ በክመንቶች ርስት መካከል 
እየሰፈሩ ኑሯቸውን በሠላም እዲመሩ ክመንቱ ትልቅ አበርክቶ 
አድረጎላቸዋል፡፡ ይሄን ስንመለከት በሁለቱ ሕዝቦች መካከል የነበረን 
የቆየ መደጋገፍና መተባበር እንጂ ጥላቻን የሚያሳይ ታሪክ እንደሌላቸው 
እንረዳለን፡፡   

የአማራ-ክመንቶችን ግንኙነት ወንበር የሚባለውን የክመንቶች 
ተቋም በመተንተን መረዳት ይቻላል፡፡ ወንበር ማለት ለክመንት 
የፖለቲካና የሃይማኖት መሪ የሚሰጥ የማዕረግ ስም ነው፡፡ 
በክመንት ሁለት ወንበሮች አሉ፡፡ አንደኛው በከርከር ሲሆን 
ሁለተኛው ደግሞ በጭልጋ ነው፡፡ የእነዚህ ሁለቱ ወንበሮች 
ዝምድና በቅድመ-ጎንደር ምሥረታ ወቅት ከነበሩ ወገኖቻቸው በ17 
እና 14 ትውልድ ወደ ኋላ ሄዶ የሚመዘዝ ነው፡፡ እናም 
ክመንቶች ወንበር የሚለው ቃል የራሳቸው መሆኑን አስረግጠው 
ይናገራሉ (ገጽ፡ 204)፡፡  

የክመንት ሕዝብ የወንበር ሥርዓት ከጥንት ጀምሮ ሲካሄድ የነበረ እንጂ 
ጸሐፊው እንዳሉት በከርከርና በጭልጋው ወንበር ብቻ የተወሰነ 
አልነበረም፡፡ የክመንት ሕዝብ የወንበር ሥርዓት አሁን ካለበት 
የጭልጋው ወንበር የደረሰው አያሌ የወንበር ማእከላትን እየቀየረ መጥቶ 
ነው፡፡ ክመንቶች ከጥንት ጀምሮ በጣም ለረጅም ዘመና የወንበሩን 
ማዕከል በአኹሱም መሥርተው ሲተዳደር ቆይተዋል፡፡ የወንበሩ ማዕከል 
ከአኽሱም ወደ አቤር ተራራ፣ ከዛም ወደ አቤጀግሪኾ፣ ቸንከር፣ ጎንደር፣ 
ከርከርና ጭልጋ እንደቅደም ተከተላቸው ሲዛወር ቆይቷል፡፡ ይህ 
የወንበር ስርዓት በአኹሱም እያለ ለረጅም ዘመናት “እንበረም” እየተባለ 
ይጠራ አንደነበር ታሪክ ያስረዳናል (ኤርሚያስ ከበደ፣ 1993፤ ያሬድ 
ግርማ፣ 1999)፡፡   

የኢትዮጵያ ንጉሦች በኋላ ጎንደር ተብሎ በታወቀው የክመንቶች 
መኖሪያ አካባቢ ሲገቡ ክመንቶች በነበራቸው ወንበር እንዲመሩ 
እየተደረገ ወይም መንግሥት በሾማቸው ወንበሮች አማካኝነት 
በሠላም ተገዝተዋል፡፡ ይህ ሥርዓት የተሠራው ንጉሥ አምደ 
ፅዮን ወታደሮቻቸውን የሸፈቱ ፈላሻዎችን ለመምታት ሰቀልት 
ላይ ባሰፈሩበት ወቅት ነበር፡፡ መረጃዎች ባይኖሩም በዚህ ጦር 
ውስጥ አገዎችም ተካተውበት ነበር፡፡ ምናባትም ፈላሻዎችንና 
ክመንቶችም ሳይካተቱበት አልቀረም፡፡ ከፈላሻዎች በተለየ 
ክመንቶች በሠላም እየገበሩ መኖርን ተቀብለዋል (ገጽ፡ 204)፡፡  

ለዚህ ክርክር ማስረጃዎች በደንብ መቅረብ ነበረባቸዋል፡፡ በተለይም 
የክመንቶችን ወንበር መንግሥት ሊሾመው አይችልምና የቀረበው ሃሳብ 

ብዙም ተአማኒነት የለውም፡፡ በክመንቶች ማህበራዊ፣ ባህላዊና 
ሃይማኖታዊ ሕግ መሠረት ወንበር የሚመረጠው በሕገ ልቡናው 
ሥርዓት መሠረት በተከታዩ የክመንት ሕዝብ ይሁንታ እንጂ 
በሃይማኖት በማይመስላቸው ንጉሥ ሊመረጥ አይችልም፡፡ ምናልባት 
ንጉሡ ሊያደርግ የሚችለው ነገረ ቢኖር በየጊዜው ሕዝቡ 
ለሚመርጣቸው ወንበሮች እውቅና መሥጠትና የክመንትን ሕዝብ በዚህ 
ወንበር አማካኝነት እንዲተዳደር ማድረግ ብቻ ነው፡፡ በእርግጥ ይህ 
ጉዳይ ብዙ ጥናትና ምርምር ማድረግን እንደሚፈልግ መረዳት 
ያስፈልጋል፡፡   

በዚህም ምክንያት ከፈላሻዎች በተለየ ክመንቶች በከርከርና 
በጭልጋ መካከል ባላው አገር ርስታቸውን እንደያዙ በግብርናቸው 
ቀጥለዋል፡፡ እንዲሁም የራሳቸውን ሃይማኖታዊ እምነትና 
አምልኮት እንደያዙ ቀጥለዋል፡፡ በመሆኑም በ19ኛው መቶ ክፍለ 
ዘመን በክመንቶች እና በፈላሻዎች መካከል የሙያ ልዩነት 
ተፈጥሯል (ገጽ፡ 204)፡፡  

ይሄም ተጨማሪ ምርምርና ጥናት ያስፈልገዋል፡፡ ይሁን እንጂ 
ክመንቶች ርስታቸውን እንደያዙ ለመቀጠላቸው አያሌ ምክንያቶች ነበሩ፡፡ 
ከእነዚህ ምክንያቶች መካከል አንዱ ከነገሥታቱ ጋር የገቡት ቃል ኪዳን 
ነው፡፡ በአምስቱ የክመንት አዛዦች አማካኝነት የተፈጸሙ ሥምምነቶች 
ነበሩ፡፡ እነዚህ ሥምምነቶች ክመንቶች ርስታቸውና ማንነታቸውን 
እንዳስከብረው እንዲዘልቁ አድርገዋቸዋል፡፡  

በጎንደር ዘመነ መንግሥት ክመንቶችና ፈላሻዎች በከተማው ዙሪያ 
ሆነው ለመንግሥት ተቋማዊ መዋቅርና ለገዢው ማህበረሰብ 
ቅርበት ነበራቸው፡፡ በተመሳሳይ ወቅት መንግሥት በአዲሱ 
የከተማ ሠፈር ውስጥ በከፍተኛ ደረጃ የሚደረጉ ማህበራዊ 
ውህደቶችን የሚከለክል ፖሊሲ አውጥቷል (ገጽ፡ 204)፡፡ 

በዚህ ወቅት በክመንቶችና በመንግሥት መካከል የነበረውን ትክክለኛ 
ግንኙነት ለመመልከት ከተፈለገ ሰፊ ታሪካዊ ምርምር ያስፈልጋል፡፡ ብዙ 
ጸሐፊዎች ጀምስ ኲሪንን ጨምሮ ክመንቶችና የጐንደሩ መንግሥት 
የተስማሙትን በሠላም አብሮ የመኖር ስምምነት አያውቁትም፡፡ ነገሮችን 

በተጠየቅና በይመስላል ከመናገር ይልቅ እውነታዎችን ለማግኘት የበለጠ 
መቆፈር ያስፈልጋል፡፡ ሁላችንም ልብ ልንለው የሚገባን ነገር 
በየትኛውም የኢትዮጵያ ሰሎሞናዊ ነገሥታት ታሪክ ለየትኛውም ሕዝብ 
የራሱን የተለየ ሃይማኖት እንደያዘ በመንግሥት እውቅና ተሰጥቶች 
የቀጠለ ሕዝብ የለም፡፡ ታዲያ “ክመንቶች እዴት ይህን እድል አገኙት?” 
የሚል ጥያቄ አንስቶ መመራመር በጣም አስፈላጊ ነው፡፡  

ጎንደር ከተማ የሆነችሁ የተለያዩ ነገሥታት ባንድ ትልቅ ግቢ 
ውስጥ የየራሳቸውን የንግሥና ግንቦችን በመሥራታቸው 
ምክንያት ነው፡፡ ምንም እንኳ ንጉሦቹ ራሳቸው ቢያንስ ቢያንስ 
የየዓመቱን ግማሽ የሚሆን ጊዜ ከከተማው እየወጡ በዘመቻ 
ቢያሳልፉም በወቅቱ በተፈጠሩት ግንቦች፣ ቤተክርስቲያናት፣ 
ተቋማትና የህዝብ ቁጥር ምክንያት ቋሚ የከተማ ሕይወት 
ተፈጥሯል፡፡ ይህ የከተማ ግንባታ ሂደት ከፍተኛ ደረጃ የደረሰው 
ለአያሌ ምእተ ዓመታት በተደረገው ከፍተኛ የመንግሥት ተሳትፎ 
እና የፈላሻዎችና ክመንቶች በሰሜን ምዕራብ አጎራባች ተራራማ 
ቦታዎች ሠፍረው መገኘታቸው ነው (ገጽ፡ 205)፡፡ 

ይሄ ትክክለኛ ታሪክ ነው፡፡ ጐንደር “ጐንደር” ሆና የዘለቀችውና አሁን 
ድረስ ለታሪክ ምስክርነት ቁመው የሚገኙት የነገሥታቱ ግንቦች እውን 
እንዲሆኑ የክመንቶችና የፈላሻዎች አበርክቶ እጅግ በጣም ትልቅ ነበር፡፡ 
መሬታቸውን ከመሥጠት በተጨማሪ በጉልበታቸው፣ በእውቀታቸው፣ 
በሙያቸውና መስዋእትነታቸው ይህን ታሪክ አቁመውታል፡፡ ምንም 
እንኳ ከግንቡ ማግኘት የነበረባቸውን ጥቅም ባያገኙም፣ እስከ አሁኑም 
ድረስ ጠብቀው አቆይተውታል፡፡ 

ምንም እንኳ ክመንቶች በከተማው አቅራቢያ ባሉ ገጠሮች 
ገበሬዎች ቢሆኑም ጎንደር ከተማ ውስጥ ትልቅ ሚና 
ተጫውተዋል፡፡ በከተማው የሚሠሩ ክመንቶች በጉልበት ሥራ፣ 
በግንባታ ሠራተኛነት፣ በቤት ሠራተናነት፣ በወታደርነትና 
በዘበኛነት ያገለግሉ ነበር፡፡ ነገር ግን ዋናው ተግባራቸው ለግንብ 
ሥራ የሚሆኑ ትልልቅ የግንባታ ግንዶችን፣ ድንጋዮችንና አሸዋ 
ወደ ከተማው ማመላለስ ነበር፡፡ ጥቂቶቻቸው ደግሞ በግንበኝነት 
ወይም በአናጢነት ያገለግሉ ነበር፡፡ ከፈላሻዎች በተለየ ክመንቶች 

በነገሥታቱ ማህበረሰብ ዝቅተኛ ክብር በተሰጣቸው ሙያዎች 
ማለትም በብረት ቀጥቃጭነት፣ ሸክላ ሠራተኛነት ወይም 
በሸማኔነት ውስጥ ተሳትፈው አያውቁም (ገጽ፡ 206)፡፡  

አዎ! ክመንቶች በቀጥቃጭነት፣ ሸክላ ሠራተኛነት ወይም ሸማኔነት 
ተሳትፈው አያውቁም፡፡ ምክንያቱም በወቅቱ ክመንቶች ባለርስት ስለነበሩ 
ነው፡፡ ባለርስት ደግሞ የጊዜው የማህበረሰብ ሞራል በሚፈቅድለት 
ተግባራት ውስጥ ብቻ ነበር የሚሳተፈው፡፡ የፋሲል ግንብ ሲሠራ ሌላው 
ሕዝብ ለግንባታ የሚሆኑ ትልልቅ ግንዶችን ከቆላው ተሸክሞ በማምጣት 
አሁን “ግንድ መጣያ” እየተባለ የሚጠራው ቦታ ድረስ ያደርሳል፡፡ ቦታዋ 
ግንድ መጣያ ተብላ የተሰየመችውም በዚህም ምክንያት ነበር፡፡ ክመንቱ 
ደግሞ እነዚህን የግንባታ ግንዶች ወደ ጐንደር ከተማ ያመላልስ ነበር፡፡ 
እንዲሁም ለግንባታው የሚያስፈልጉ ሌሎች ግብአቶችን ማለትም እንደ 
ኖራ፣ አሸዋና ድንጋይ የመሳሰሉትን ከማመላለስ ውጭ በወቅቱ ዝቅተኛ 
የማህበረስክ ክፍሎች ተብለው የተፈረጁት እንደ ፈላሻና ሙስሊም 
የመሳሰሉት በሚሠሯቸው ተግባራት ውስጥ አልተሳፉም፡፡ ጥያቄው 
“ክመንቶች ለግንባታ ሥራው ይህን ሁሉ አስተዋጽኦ ሲያበረክቱ ምን 
ክፍያ ወይም ጥቅም ያገኙ ነበር?” የሚለው ነው፡፡ ጀምስ ኩሪን ይህን 
ጥያቄ እንደሚከተለው ይመልሰዋል፡፡  

ክመንቶች ለሚሠሯቸው ተግባራት የሚሠጣቸው ጥቅም ከርከር 
ውስጥ ያለውን መሬት የመጠቀም መብታቸው መከበር ነው፡፡ 
አገልጋዮቹንና ባሪያዎቹን ለሚቆጣጠሩ ጥቂት ክመንቶች ደግሞ 
አዛዥ ወይም የውስጥ አዛዥ የሚባል የወታደራዊ ማዕረግ 
ይሠጣቸው ነበር (ገጽ፡ 206)፡፡   

በሌሎች አንቀጾች ከተገለጹት ሃሳቦች ጋር አያሌ የሃሳብ መፋለስ 
ያላቸው ጉዳዮችን በዚህ አንቀጽ ውስጥ እንገኛለን፡፡ በአንድ በኩል 
“ክመንቶች በጐንደር ግንብ ሥራ ለነበራቸው ተሳትፎ የከርከርን መሬት 
በባለርስትነት እንዲያስተዳድሩት ተሰጣቸው” ይላል፡፡ በሌላ በኩል ደግሞ 
“የከርከር ክመንቶች ብቻ ሳይሆኑ ሁሉም ክመንቶች ከንጉሡ ጋር 
በነበራቸው ሠላማዊ ግንኙነትና ግብር ከፋይነት ምክንያት ባለርስት 
ሆነው እንዲቀጥሉ ሆነዋል” ይላል፡፡ እነዚህ ሁለቱ ሃሳቦች እርስ 
በእርሳቸው የሚጣረሱ ናቸው፡፡ ምክንያቱም አንዴ የባለርስትነት መብት 

ከተሰጠ በየጊዜው ለመንግሥት ግንብ ሥራ ለሚያበረክቱት አስተዋጽኦ 
ይህን ርስት ምንዳ ወይም ደመወዝ አድረጎ መክፈል አይቻልም፡፡ እንደዛ 
ከሆነ ደግሞ በግንቡ ሥራ ሲሳተፉ ያልነበሩ የሌላ አካባቢ (ጭልጋ፣ 
ጋቫ፣ ወዘተ) ክመንቶች ርስታቸውን እንዴት ይዘው ቀጠሉ? በዚህ 
ክርክር መሠረት እነዚህ ክመንቶች ርስታቸውን መቀማት ነበረባቸው 
ማለት ነው፡፡ ነገር ግን አልጠቀመም፣ ለምን?    

በአዛዥነት ጉዳይ ላይም ቢሆን ጀምስ ኩሪን የተምታቱ ነጥቦችን 
አንስቷል፡፡ መጀመሪያ ለክመንቶች የአዛዥነት ማዕረግ የሚሠጠው 
በከተማ ውስጥ የሚሠሩ የቤት አገልጋዮችንና ባርያዎችን ለመቆጣጣሩ 
እንደሆነ የተገለጸው ጉዳይ ቀጥሎ ከቀረበው ሃሳብ ጋር ይጣረሳል፡፡ 
በዚህኛው አንቀጽ “አዛዥ የቤት ሰራተኞችና ባርያዎችን ተቆጣጣሪ ነው” 
ይልና ቀጥሎ ባለው አንቀጽ ደግሞ አዛዥ ቹሳ “የከርከር ክመንቶችን እና 
በጐንደር ከተማ የግንብ ሥራ ላይ የሚሳተፉትን ክመንቶች” 
የሚቆጣጠር አዛዥ ነው” ይለናል፡፡ ይህ የሃሳብ ተቃርኖ ደግሞ ጸሐፊው 
ያቀረበውን ክርክር እውነተኛነት አምኖ ለመቀበል ያስቸግራል፡፡  

ሌላው ደግሞ “ይህ ማዕረግ የጐንደር ከተማ ከመመሥረቱ በፊት የነበረ 
ማዕረግ ነው ወይስ እንደተባለው በግንባታው ሂደት የተሰጠ ነው?” 
የሚለውን ጉዳይ ነው፡፡ ምንም እንኳ ታሪካዊ ማስረጃ ማቅረብ 
ባይችሉም “ይህ አዛዥ የሚባለው ማዕረግ በግንባታው ምንክንያት 
የተፈጠረ አዲስ ማዕረግ ሳይሆን ከዛም በፊት የክመንት ሕዝብ ለባህላዊ 
ወታደር መሪዎች መጠሪያ ይጠቀምበት የነበረ ማዕረግ ነው” ብለው 
የሚከራከሩ ሰዎች አሉ፡፡ እነዚህ ሰዎች የሚያነሱት ምክንያታዊ ክርክር 
ደግሞ “ስማቸው በጣም ጎልቶ የሚታወቀው አምስቱ የክመንት አዛዦች 
(ቹሳ፣ ግብሩ፣ ማትቦ፣ ደሩዝና ባኽሪን) ሁሉም ሲሠሩ የነበሩት ጐንደር 
ከተማ ውስጥ ብቻ አልበረም” የሚል ነው፡፡ “እነዚህ አዛዦች በከተማው፣ 
በከተማው አቅራቢያ፣ ከከተማው ትንሽ ራቅ ባሉ ቦታዎች፣ እንዲሁም 
ከከተማው በጥም ርቀው በሚገኙ ቦታዎች የነበሩ አዛዦች ናቸው” 
የሚል ክርክር አላቸው፡፡ 

በእርግጥ “ግንባታውን የሚሠሩ ባርያዎች በጐንደር ብቻ ይኖሩ ነበር” 
ብሎ መገመት አይቻልም፡፡ ለግንባታው የሚያስፈልጉ ነገሮች ይመጡ 
የነበሩት ራቅ ካለ ቦታ ነበርና በዛም አካባቢ አዛዥነት ተሸሞ ሊሆን 

ይችላል የሚለውን ግምት መውሰድ ጠቃሚ ነው፡፡ ለምሳሌ አዛዥ 
ባኽሪን ሲቆጣጠር የነበረው በእንፍራዝ አካባቢ የነበረውን ቦታ ነው፡፡ ዛሬ 
“ባህሪን ግንብ” እየተባለ የሚጠራውን ቅርስ መመልከት ይቻላል፡፡ ከዚህ 
ጋር ተያይዞም “እምፍራዝ” የሚለው ስያሜም ከባርያ ጋር የሚያያዝ 
ትርጉም ያለው መሆኑ ደግሞ ለዚህ ክርክር እንደማስረጃ ሊቀርብ 
የሚችል ነው፡፡ በክመንታ ቋንቋ “እምፍራዝ” ማለት “የባርያው” ወይም 
“ባርያው” ማለት ይሆናል፡፡ ምናልባትም “ቦታው የባርያዎች መቀመጫ 
ስለነበር ይህ ስያሜ ተሰጠ” ብለን መገመት እንችላል፡፡ ያም ሆኖ ግን 
ትልቅ ሳይንሳዊ የታሪክ ምርምር ያስፈልገዋል፡፡ ምክንያቱም ከዚህ 
በተቃራኒ በሆነ መንገድ አዛዥ ደሩዝ የጋቫ ጋላገርና የጭልጋ ክመንቶች 
ሲመራ የነበረ ታላቅ መሪ እንደነበርም የክመንቶች ትውፊታዊ 
ማስረጃዎች ይመሰክራሉ፡፡  

ከዚህ ጉዳይ ጋር ተያያዥነት ያለው ሌላው ነጥብ ደግሞ “እነዚህ 
አዛዦች የሚሾሙት እንደተባለው በከተማ ውስጥ የሚሠሩትን ባርያዎች 
ለመቆጣጠር ነው ወይስ በአካባቢው ሰፍሮ የነበረውን የክመንትን ሕዝብ 
ለማስተዳደር ነው?” የሚለው ጉዳይ ነው፡፡ ይህን በተመለከተ ጀምስ 
ኩሪን ስለ አዛዥ ቹሳ እና የንጉሡ ግንኙነት ባነሳበት የጽሑፉ ክፍል 
“አዛዥ ቹሳ የከርከር ከመንቶች መሪ” እንደሆነ አብራርቷል፡፡ ከዚህ 
ቀጥሎ የቀረበውን ጥቅስ እንመልክት፡፡     

ጐንደር ከተማ ውስጥ የሚሠራ ክመንት የሚኖረው ከከተማው 
ትንሽ ማይሎች ርቆ በሚከገኘው ከርከር በተባለው ቦታ ነው (ገጽ፡ 
206)፡፡ 

በእርግጥ ይሄ እውነታ ነው፡፡ ነገር ግን “ለምንድነው ክመንቶች ጐንደር 
ከተማ እየሠሩ በዛው በከተማው የማይኖሩት?” የሚል ጥያቄ መነሳቱ 
አይቀሬ ነው፡፡ በተደጋጋሚ እንደሚባለው “የጐንደር መንግሥት 
ክመንቶችን ስለተጸየፈ ከከተማው እንዲኖሩ አይፈቅድም ነበር” ብለን 
እንገምት ይሆናል፡፡ ነገር ግን እውነታው ተቃራኒ ነው፡፡ በወቅቱ 
ክመንቶች በሃይማኖታቸው ሕግ መሠረት ከከተማው ከኖሩ ስለሚረክሱ 
በዛ በከተማ ውስጥ ሲፈጸሙ የኖሩትን ክፋቶችና ሃጢያቶች ላለማየትና 
ላለመሥራት ነው በከተማው ውስጥ መኖርን አይችሉም ነበር፡፡  

ጐንደር ከተማ ስትመሠረት በክመንት ሕዝብ ባህልና ወግ ታይተውና 
ተሰምተው የማይታወቁ አያሌ የሃጢያት ሥራዎች ተስፋፉ፡፡ ዝሙት፣ 
ሴተኛ አዳሪነት፣ ሌብነት፣ አጭበርባሪነት፣ ዘፋኝነት፣ ጥንቆላ፣ ወዘተ 
የመሳሰሉ የማህበራዊ ሕይወት ጠንቆች በሰፊው ተስፋፍተው ስለነበር 
ለክመንቶች በዚህ ከተማ ውስጥ መኖር በጭራሽ የሚስማማ ሆኖ 
አልተገኘም፡፡ ለዚህም እኮ ነው ጀምስ ብሩስ “ክመንቶች ከገበያ ወይም 
ከማንኛውም የህዝብ መሰብሰቢያ ቦታዎች ቆይተው ወደ ቤታቸው 
ሲመለሱ ከራስ ፀጉራቸው እስከ እግር ጥፍራቸው ድረስ ይታጠባሉ” 
(ብሩስ፣ 1769፡ 5) ሲል የተናገረው፡፡ ይህን የሚያደርጉት በእነዚህ 
ቦታዎች በነበራቸው ቆይታ ከእነሱ የተለዩ ንጹህ ካልሆኑ ሰዎች ጋር 
ተነካክተው ሊሆን ስለሚችል ራሳቸውን ከርኩሰት ለማንጻት ነው” ፡፡ 
ክቡር አቶ አየልኝ ተሰማ በአንድ ወቅት ባደረግንላቸው ቃለ መጠይቅ 
እንዳስረዱን ድሮ ድሮ ክመንቶች ልጆቻቸውን ወደ ከተማ እንዲገቡ 
አይፈቅዱም ነበር፡፡ ትምህርት እንኳ አያስተምሩም ነበር፡፡  ምክንያቱም 
“ከተማ ከገቡ ሌባ፣ አጭበርባሪ፣ ወስላታ፣ ልቅ፣ ሃይማኖት የለሽ፣ 
ጠንቋይ፣ ወዘተ ይሆናሉ” ብለው ስለሚሰጉ ነው፡፡ እንዲሁም “ከተማሩና 
ሥልጣን ከያዙ ደግሞ ሙሰኞች፣ ሰውን የሚበድሉና ክፉዎች ይሆናሉ” 
የሚል ስጋት ነበራቸው፡፡ በዚህም ምክንያት ክመንቶች የከተማውን ኑሮ 
አጥብቀው ስለሚጠሉት ከከተማ ይርቁ ነበር እንጂ ንጉሡ ባለርስት 
የሆነውን የተከበረውን ክመንት “ከከተማዬ አትኖርም” ብሎ ሊያባር 
የሚችልበት አሳማኝ ምክንያት አልነበረም፡፡ 

ምንም እንኳ ክመንቶች መሬታቸው ባይነጠቅም በተለያዩ 
ምክንያቶች ወደ ቦታው በተደረጉ ፍልሰቶች ምክንያት የመሬት 
ግጭቶች ይፈጠሩ ነበር፡፡ እነዚህ ግጭቶች የተፈቱት በአፄ ዮኀንስ 
ቀዳማይ ወቅት ፍቅር ግንብን ይሠሩ የነበሩትን ክመንት 
ሠራተኞች ይቆጣጠር የነበረው አዛዥ ቹሳ ለንጉሡ ባቀረቡት 
የይገባናል አቤቱታ አማካኝነት ነበር፡፡ በአዛዥነት ማዕረግ 
የሚታወቁ ክመንቶች ከቹሳ በተጨማሪ በጣም ጥቂት ነበሩ፡፡ 
በአጠቃላይ ታዋቂው አዛዥ ከርከር እየኖሩ ጎንደር የሚሠሩ 
ክመንቶችን የሚቆጣጠረው ነበር (ገጽ፡ 206)፡፡   

ይህን ሃሳብ ከላይ ሰፋ አድርገን ለማንሳት ስለሞከርን ብዙም 
አናተኩርበትም፡፡ ግን እንደምንረዳው አዛዥ ቹሳ ከርከር የሚኖሩና 
በጎንደር ግንብ ሥራ ወቅት በከተማው የሚሠሩ ክመንቶችን 
የሚቆጣጠር አዛዥ መሆኑን ማየት እንችላለን፡፡ ስለ መሬት ግጭት 
የተነሳው ጉዳይም በክመንቶች መካከል ሳይሆን እንደተባለው ከሌላ ቦታ 
እየፈለሱ የሚመጡ ክመንት ያልሆኑ ሰዎች “የክመንት ርስት ለእኛ 
ይገባናል” በሚል የሚፈጥሩት ችግር ነበር፡፡ ይህ ችግር በዘመነ ኃይለ 
ሥላሴም ተጠናክሮ እንደቀጠለ በአንድ ወቅት ያነጋገርናቸው እድሜ 
ጠገብ የከርከር ክመንቶች አስረድተውናል፡፡  

መንግሥት የተወሰኑ ተቋማዊ አካቶዎችን መሬትና ማዕረግ 
በመሥጠት ቢያበረታታም፣ በፈላሻዎችና ክመንቶች ላይ 
ማህበራዊ ማግለሎችንም ይፈጽሙ ነበር፡፡ ፈላሻዎች በከተማው 
ዳር እንደ ባርያ ሆነው ሲቀመጡ ክመንቶች ደግሞ ከከተማው 
በተለየ ቦታ (ከርከር) እንዲኖሩ ይደረግ ነበር (ገጽ፡ 206-207)፡፡ 

ይህን ጉዳይ ከላይ ባነሳነው መሠረት ማየት ተገቢ ነው፡፡ ፈላሻዎች 
ከርስታቸው ተፈናቅለው ኑሯቸውን የሚመሩበት ምንም ዓይነት መሬት 
ስላልነበራቸው በአዲሱ ከተማ ውስጥ የተፈጠሩትን የሥራ ዕድሎች 
ለመጠቀም በከተማው ውስጥ በተፈቀደላቸው ቦታ ከመቀመጥ ውጭ 
እንደ ክመንቱ የራሳቸውን ማንነት የሚጠብቁበት ሌላ አማራጭ 
አልነበራቸውም፡፡ እውነቱን ለመናገር በመከራ ሆነ እንጂ፣ ፈላሻዎች 
በሚሰሯቸው በማህበረሰቡ ዝቅተኛ ክብር የተሰጣቸው የሥራ መስኮች 
ምክንያትና ተከትሎ በተለጠፈላቸው ክብረ-ነክ ስም ማንነታቸውን 
ለመጠበቅ የሚከፈለውን ሁሉ መስዋእትነት ከፍለዋል፡፡ በእነዚህ 
ሥራዎች ውስጥ እንዲገቡ ያደረጋቸውም ማንነታቸውን አንቀይርም 
ብለው ስለጸኑ ነበር፡፡   

ጸሐፊው “ክመንቶች ለምን ጐንደር ከተማ እንደማይኖሩ” ለተባለው 
ክርክር የሰጠው ማብራሪያ በግምት እንጂ የክርክሩን ሌላኛውን ጫፍ 
አላየውም፡፡ እንደተባለው ክመንት በማህበረሰብ መደብ ውስጥ እንደ 
ዝቅተኛ የማህበረሰብ ክፍል አድርጎ ከመነሻው በአእምሮህ ከተያዘ፣ 
እንዲህ ዐይነት ድምዳሜ ላይ ቢደረስ ብዙም አይደንቅም፡፡ ስህተቱ 
የተፈጠረው እዚህ ላይ ነው፡፡ በአንድ በኩል “ክመንት ባለርስት ነው” 

እየተባለ በሌላ በኩል ደግሞ “ክመንት ባለው የመደብ አሰላለፍ ምክንያት 
ይገለላል” ሲባል ክርክሩ ውሃ የማይቋጥር ይሆናል፡፡ ክርክሩ ውሃ 
እንዲቋጥር እነዚህን ሁለት ጫፎች ማገናኘት ያስፈልጎ፡፡ እናም ጀምስ 
ኲሪን እነዚህን ሁለቱን ጫፎች እንዴት አድርጎ ሊያገናኛቸው 
እንደሚችል ካላሳየን ክርክሩ ተቀባይነት የለውም፡፡ ከዚህ ቀጥሎስ ጀምስ 
ኲሪን ምን አለ” 

ሁለቱም የራሳቸው የሆነ ቁሳዊ መሠረት፣ ጥበብና ክህሎት፣ 
እንዲሁም ሃይማኖታዊ እምነቶች አሏቸው፡፡ ሁለቱም [ፈላሻዎችና 
ክመንቶች] የተለያዩ ፖለቲካዊና ምጣኔ ሃብታዊ ጥቅሞች 
የሚያስገኙ ዘውዳዊያኑ የሚፈልጉንትን አገልግሎቶችን ይሠጡ 
ነበር፡፡ በወታደራዊ አገልግሎት የሚሳተፉት በፈቃደኝነት ነበር፡፡ 
በ1668ቱ የንጉሣዊው አዋጅ እንደሚታየው ከሆነ ፈላሻዎችንና 
ክመንቶችን ከክርስቲያኑ ማህበረሰብ የማራቅ እርምጃዎች ይወሰዱ 
ነበር፡፡ ይህ አዋጅ በኋላ በ1678 ተሻሽሎ ፈረንሳያዊያንን፣ 
ሙስሊሞችን፣ ቱርኮችንና ካይላዎችን በክርስቲያኖች መካከል 
እንዳይኖሩ ወስኗል (ገጽ፡ 207)፡፡ 

“እነዚህ ማህበራዊ መገለሎች በቀጥታ ክመንቶች ላይ ተፈጽመዋል” 
የሚል የተጻፈ መረጃ ማግኘት አልቻልንም፡፡ ጸሐፊው የጠቀሰው 
ማስረጃም (Guidi, Annales Iohannis, 8, 37) ቢሆንም “ክመንት” 
የሚል ቃልን አልገለጸም፡፡ እንደሚመስለን ጸሐፊው ፈላሻና ሙስሊምን 
የሚመለከት አዋጅ ወጣ ሲባል ክመንትንም ያካትት ይሆናል በሚል 
ግምታዊ ድምዳሜ ተነስቶ የጻፈው ይመስላል፡፡ የጐንደር መንግሥት 
ወደ ጐንደር ሲገባ ከክመንት መሪዎች ጋር የገባው ቃል ኪዳን ነበር፡፡ 
ከክመንት ሕዝብ ጋር የነበራቸውን ግንኙነት የሚመሩትም በዚህ 
ቃልኪዳን መሠረት ስለነበር በማህበራዊ ማግለያ አዋጆች ላይ ክመንትን 
ያካተቱበት ማስረጃ የለም፡፡ በተጨማሪም እነዚህ ወጡ የተባሉት 
የማህበራዊ ማግለያ አዋጆችን በሃገር በቀል ቋንቋ ተጽፈው በማስረጃነት 
ማግኘት አልቻልንም፡፡ እንዲሁም ንጉሡ ክመንቶችን ከተጸየፈ “እንዴት 
ነው የአዛዥ ቹሳን ሚስት የፈለጋት?” የሚለውን ጥያቄም ማየት ተገቢ 
ነው እንላለን፡፡  

እነዚህ የማግለል ፖሊሲዎች የተለዩ የመኖሪያ ስፍራዎችን 
አልፈጠሩም፣ ነገር ግን የቆዩትን ክፍፍሎች አጽንተው 
ቀጥለዋል፡፡ እነዚህ ፖሊሲዎች በከተማ መስፋፋት ምክንያት 
ሊፈጠሩ የሚችሉ ቅለቅሎችን ለመከላከል ጠቃሚ እንደሆኑ 
ይታመንባቸዋል፡፡ ምንም እንኳ ጥላቻዎች ቢኖሩም የፈላሻዎችና 
የክመንቶች ትውፊታዊ መረጃዎች እንደሚያሳዩት ከክርስቲያኖች 
ጋር በተወሰነ ደረጃ መጋባትን ያሳያሉ፡፡ አንድ ትውፊታዊ 
መዝገብ እንደሚለው ክመንቶች በንጉሥ ፋሲለደስ ተጠምቀዋል፡፡  

ይህም ቢሆን ከላይ እንደተመለከትነው በአስተማማኝ መረጃ የተደገፈ 
ክርክር አይደለም፡፡ ከላይ ለማንሳት እንደሞከርነው ክመንቶች በጐንደር 
ሥርዎ መንግሥት መጀመሪያ ወቅት በነጻነት ሲንቀሳቀሱ ነበር፡፡ ማንም 
ክመንት ተገዶ አልተጠመቀም፡፡ “ይሄ ነው” የሚባል በመንግሥት 
ፖሊሲ ደረጃ የሚገለጽ የጎላ ተጽእኖ አልነበረም፡፡ ውስጥ ለውስጥ 
የሚፈጠሩ ችግሮች ቢኖሩም አያሌ የክመንት አባቶችና የታሪክ ጸሐፍት 
እንደሚሉት ከሆነ ክመንቶች አንጻራዊ መረጋጋትና ሠላም ያገኙት በዚህ 
በጐንደር ሥርዎ መንግሥት ዘመን ነበር፡፡ ከዛ ፊት የነበሩት ፈታኝ 
የመከራ ዘመኖች ናቸው፡፡ በወሎ፣ በጎጃም፣ በሸዋ፣ በበጌምድር፣ 
በስሜን፣ በትግራይና ኤርትራ የነበሩ ክመንቶች በሃይማኖታቸው 
ምክንያት ከባድ መከራ ውስጥ ወድቀው ቆይተዋል፡፡ የሞተው 
ይሞታል፣ የቀረው ደግሞ በግድ ክርስቲያን ይሆናል፡፡ ከዚህ ከጐንደሩ 
ሥርዎ መንግሥት በኋላ ደግሞ በጣም ፈታኝ የሆነው ጫና 
የተፈጸመው በአፄ ዮኀንስና አፄ ኃ/ሥላሴ ዘመነ መንግሥታት ወቅት 
ነበር፡፡ ከዚህ በተረፈ ግን በጐንደር ዘመነ መንግሥት የወደዱና 
ክርስቲያን መሆን የፈለጉ ክመንቶች በፈቃዳቸው ጐንደር ድረስ እየመጡ 
ልጆቻቸውን ያስጠምቁ ነበር (ፍላድ፣ 1866) እንጂ ተገደው 
የተጠመቁበት ወቅት አልነበረም፡፡ ይህን የበለጠ ለመረዳት ደግሞ ጀምስ 
ኲሪን በቃሉ ያሰፈረውን ቀጥለን እንመልከተው፡፡   

በሌላ በኩል የሁለቱም ትውፊታዊ መረጃዎች እንደሚገልጹት 
በጐንደር ዘመነ መንግሥት ወደ ክርስትና የተደረገው መጠመቅ 
እምብዛም አልነበረም፡፡ ለምሳሌ ክመንቶች ከክርስቲያኖች 
ተለይተው የራሳቸውን ማንነት ጠብቀው ለመቀጠል በታዋቂ 

መሪያቸው በአዛዥ ቹሳ አማካኝነት የወሰዱትን እርምጃ 
ይተርካሉ፡፡ የአዛዥ ቹሳ ሚስት በጣም ቆንጆ ስለነበረች ንጉሡ 
ፈለጋት፡፡ ንጉሡም ቹሳን ጠርቶ ሚስቱን እንዲያመጣለት 
ጠየቀው፡፡ ነገር ግን ቹሳ ሚስቱ የወር አበባዋ ላይ እንዳለችና 
አሁን ማምጣት እንደማይችል ይነግረዋል፡፡ ከዛም የሚስቱን ጆሮ 
በሳና ወፍራም ጋሬጣ አስገባበት፡፡ በአጭር ቀናት ውስጥ 
“ንፍርቅርቅ” ብሎ እንዲቆስልና እንዲሸት አደረገው፡፡ ከዛም 
በሳምነቱ ሚስቱን ወደ ንጉሡ ወሰዳትና አቀረበለት፡፡ ንጉሡም 
እንዳያት ቶሎ አስወጥተው እንዲያባሩለት አዘዘ፡፡ ይህ ታሪክ 
የክመንት ሴቶች ለምን ትልቅ የእንጨት ጉትቻ እንደሚያደርጉ 
የሚገልጽ ነው፡፡ ይህ የ19ኛው መቶ ክ/ዘመን ክመንቶችን 
የሚያሳይ እና የራሳቸውን ማንነት ክመንት ካልሆኑ ማንነቶች 
ለይተው ለመጠበቅ የሚጠቀሙት ምልክት ነበር (ገጽ፡ 207-
208)፡፡  

“ይህ ድርጊት ክመንቶች ከሌሎች ክመንት ካልሆኑ ቡድኖች 
እንዳይቀላቀሉ ራሳቸውን ለመጠበቅ ሲጠቀሙበት የነበረ የራስን ማንነት 
ማስከበሪያ ዘዴ ነበር” ሲል ጸሐፊው ያቀረበው ነገር እውነት  ነው፡፡ 
ጥያቄው ግን ክመንቶች በወቅቱ ይህን በማድረግ ራሳቸውን መከላከልና 
ሃይማኖቻቸውን መጠበቅ ከቻሉ “አፄ በፋሲል ዘመን ተጠምቀዋል” 
የሚል ታሪክ መጻፍ እንዴት ተቀባይነት ይኖረዋል?” የሚለው ነው፡፡     

ቀደም ሲል ባረቀብናቸው አያሌ ቀደምት ጽሑፎች ውስጥ በተደጋጋሚ 
ስለ ክመንት ሴቶች ትልቅ የእንጨት ጉትቻ እየተደነቁ መጻፋቸውን 
ተመልክተናል፡፡ ለምን ይህን ሲያደርጉ እንደነበር ደግሞ እዚሁ ጀምስ 
ኲሪን መልስ ሠጠበት፡፡ ከዚህም በተጨማሪ ክመንቶች ገበያ ወይም 
የህዝብ ስብሰባዎች ቆይተው ወደ ቤቶቻቸው ሲለመሱ መላ 
ሰውነታቸውን መታጠባቸው ሌላው የራስን ማንነት የማስጠበቂያ ዘዴ 
ነበር (ብሩስ፣ 1769)፡፡ እነዚህ ሁሉ ድርጊቶች የሚያሳዩን በጊዜው 
ክመንቶች የራሳቸውን ባህልና ማንነት ለመጠበቅ በነጻነት ይሠሩ 
እንደነበር እንጂ የተለየ መንግሥታዊ ጫና ሲደረግባቸው አያሳዩም፡፡   

ለማጠቃለል ያክል በጐንደር ዘመነ መንግሥት ክመንቶችና 
ፈላሻዎች ከገዢው ማህበረሰብ ጋር የነበራቸው የባህል ለውጥና 

ማህበራዊ መስተጋብር እምብዛም ግልጽ አልነበረም፡፡ በአንድ 
በኩል የሃይማኖት ልሂቃኖቻቸው የየራሳቸውን ቡድኖች የተለየ 
አድርገው መጠበቅና ታማኝነትን ማስቀጠል ይፈልጋሉ፡፡ በሌላ 
በኩል ደግሞ በከተሞች መስፋፋት ምክንያት የተፈጠሩ የፖለቲካና 
የምጣኔ ሃብት ጥቅማጥቅሞች አባሎቻቸው ከክርስቲያን 
ማህበረሰብ ጋር የቀረበ መስተጋብር እንዲያካሂዱ አድርጓል፡፡ 
ንጉሡም በከተማው በሚኖሩት ልዩ ልዩ ሕዝቦች መካከል 
የአማካይነት ሥራ ይሠራ ነበር፡፡ አንዳንዶችን እንዲዋሃዱ 
ያደርጋል፣ ሌሎችን ደግሞ እንዲለያዩ ያደርጋል፡፡ ነገር ግን 
የሁሉንም ክህሎት ይጠቀም ነበር (ገጽ፡ 208)፡፡   

ይህ የጀምስ ኲሪን ማጠቃለያ በጐንደር ሥርዎ መንግሥት ዘመን 
ክመንቶች ከሌሎች ሕዝቦች ጋር የነበራቸው አጠቃላይ መስተጋብር ምን 
ይመስል እንደነበር ባጭሩ ያሳያል፡፡ ክመንቶች በዚህ ዘመን የነበራቸው 
ግንኙነት በፍላጎት ላይ የተመሠረት የነጻነት ግንኙነት እንጂ ብዙ 
አስገዳጅ ነገሮች እንዳልነበሩ መገንዘብ ችለናል፡፡ በማህበረሰብ ደረጃ አንዱ 
አንዱን የመጸየፍና የተለያዩ ስሞችን የመለጠፍ ነገር ነበር፡፡ 
በመንግሥት ደረጃ ግን የጎላ ተጽእኖ አልነበረም፡፡ ይህ የሆነው ደግሞ 
የሰሎሞናዊው ሥርዎ መንግሥት ማዕከሉን ከሸዋ ወደ ክመንቶች 
ምድር ጐንደር በጎርጎራ በኩል አደርጎ ሲያመጣው ከክመንት መሪዎች 
ጋር ተደራድሮ በተስማማው አስገዳጅ የሥምምነት ውል መሠረት 
ግንኙነቱን ስለመሠረት ብቻ እንጂ በወቅቱ የነበረው መንግሥት 
ዴሞክራት ሆኖም አልነበረም፡፡   

ቅደመ 20ኛው ክፍለ ዘመን የአቢሲኒያ ማኅበራዊ ክስተቶች 
በመጠኑም ቢሆን “የመሬትን ባለቤትነት መሠረት ያደረጉ የመደብ 
መዋቅሮች ያደጉበት ወቅት ነው” ብሎ መውሰድ ይቻላል፡፡ መሬት 
የማግኘት መመዘኛዎችን ተጠቅመን ሦስት አካላትን መለየት 
እንችላልን፡ ከገበሬዎች ግብር የሚሰበስበው የጉልት ባለቤት፣ 
በውርስ መሬትን የሚጠቀሙ ባለርስቶች እና አያሌ መሬት 
የሌላቸው ሕዝቦች ለምሳሌ የእደ ጥበብ ሠራተኛ ፈላሾችና ጭሰኛ 
ገበሬዎች፣ ሙስሊም ነጋዴዎች እና የተለያዩ ባሪያዎች ናቸው፡፡ 
(ገጽ፡ 211)፡፡ 

በእነዚህ ትልልቅ ክፍፍሎች ውስጥ ክመንት በ19ኛው መቶ ክፍለ 
ዘመን መጀመሪያ አካባቢ መካከለኛ ባለርስት ነበር፡፡ ፈላሻዎች 
ደግሞ ከርስት የለሽ ቡድኖች ይመደቡ ነበር፡፡ የራሳቸው የሆነ 
የምጣኔ ሃብት መሠረት ስላልነበራቸውና በማህበራዊ መለየት ላይ 
የነበራቸው ግትር ያልሆነ ርእዮተ ዓለም ክመንቶችን በኢትዮጵያ 
ፖለቲካዊ-ወታደራዊ የሥልጣን ደረጃዎች ውስጥ እስከ ከፍተኛ 
ማዕረግ እንዲደርሱ አስችሏቸው ነበር፡፡ በዚህም ምክንያት 
ክመንቶች ከፈላሻዎች በበለጠ የሌላውን ባህል የመልመድና 
ከሌላው ባህል ጋር የመዋሃድ አደጋ አጋላጧቸዋል፡፡ ጐንደር ላይ 
የነበረው የግንባታ ሥራ በ1755 ዓ. ም ሙሉ በሙሉ ቢያቆምም 
ክመንቶች የርስት ባለቤት ስለነበሩ በምጣኔ ሃብት ረገድ 
ከፈላሻዎች ያነሰ ችግር ነበራቸው፡፡ የከርከር ክመንቶች በአዛዥ 
ቹሳ ዘመን ያገኙንትን የባለርስትነት መብታቸውን እንደያዙ 
በግብርናቸው ቀጥለዋል፡፡ በጐንደር ግንባታ ሥራዎች ወቅት 
ኑሯቸውን የግንባታ ግንዲላዎችን በማመላለስ መሥርተው የነበሩ 
ጥቂት ክመንቶች የማገዶ እንጨት ወደ መሸጥ ተሸጋግረዋል፡፡ 
አብዛኛውን ጊዜ የማገዶ እንጨትን የሚሸከሙት ሴቶች ነበሩ፡፡ 
እስከ 1850ዎቹ ጥቂት የከርከር ክመንቶች በጐንደር ከተማ 
ውስጥ በአናጢነት ቀጥለዋል (ገጽ፡ 212)፡፡   

በዚህ አንቀጽ ውስጥ ቀደም ሲል ካየነው የጽሐፊው ሃሳብ ጋር 
የሚጋጭ ገለጻ ቀርቧል፡፡ ከዚህ በፊት እንዳየነው “የከርከር ክመንቶች 
የግንባታ ግንድ ወደ ጐንደር የሚያመላልሱት የከርከር ርስታቸውን 
አስጠብቀው ለመቀጠል ነው” የሚል ነበር፡፡ አሁን ደግሞ በፋሲል ግንብ 
ሥራ ወቅት ሕይወታቸውን የግንባታ ግንድ በማመላለስ ላይ ብቻ 
መሥርተው የነበሩ ጥቂት ክመንቶች እንደነበሩና በ1755 የጐንደር ግንብ 
ሥራ ሙሉ በሙሉ ሲያቆም የማገዶ እንጨት ወደ መሸጥ ተዛውረው 
ሕይወታቸውን እንደመሩ ያብራራል፡፡ እነዚህ ሁለቱ ሃሳቦች 
አይገናኙም፡፡ በአጠቃላይ እንደዚህ ዐይነት የሃሳብ አለመጣጣም የጀምስ 
ኲሪንን ክርክር ተአማኒነት የሚያሳንስ ሆኖ አግንተናቸዋል፡፡  

በሌላው የክመንት መኖሪያ በጭልጋ ሰዎች በራሳቸው መሬት 
እየሠሩ ኑሯቸውን ገፍተዋል (ገጽ፡ 212)፡፡   

ይህ አባባል የሚያስረግጥልን ለክመንቶች የርስት ባለቤትነት የተሰጠው 
የጐንደርን ግንብ ለመሥራት በሚደረገው ሂደት ውስጥ የግንባታ 
ቁሳቁሶችን ሲያመላልሱ ስለነበር ሳይሆን በሌላ መንገድ እንደሆነ ነው፡፡ 
ይሄ ደግሞ ከአፄ ሰርፀ ድንግል ጀምሮ የነበሩ ነገሥታት ወደ ጐንደር 
ለመግባት ተደጋጋሚ ሙከራ አድርገው ክመንቶች በሃይል በመከላከል 
አላስገባም ብለው ለረጅም ዘመናት ስለቆዩ ማንኛውም መንግሥት ወደ 
አካባቢው በሃይል መግባት እንደማይችል ያረጋግጥለናል፡፡ በዚህም 
ምክንያት አፄ ፋሲል በወቅቱ ክመንትን ሲያስተዳድሩ ከነበሩ አያሌ 
አዛዦች ጋር ጉዳዩን በድርድርና በሰላማዊ መንገድ ለመፍታት 
ሥምምነት ላይ ደርሰዋል፡፡ የጀምስ ኲሪን ሃሳብ ይህን በሚገባ 
እንድንመለከተው ፍንጭ ይሰጠናል፡፡  

በወቅቱ በክመንቶችና በአፄ ፋለደስ መካከል የተደረገው ሥምምነት 
ለረዥም ዘመናት የክመንት ሕዝብና ጐንደር ላይ የሚከትመው 
የዘውዳዊው መንግሥት ግንኙነት ምን መምሰል እንዳለበት በግልጽ 
ያስቀመጠ ነበር፡፡ ሥምምቱ “በክመንት አካባቢ የነበሩ መሬቶች ሢሶ 
ለአንጋሽ (ለሕዝብ) ሁለት እጅ ለነጋሽ (ለመንግሥት) እንዲሆንና ከዚህ 
በዘለለ መንግሥት ከክመንት ሕዝብ ድርሻ መሬት ላይ  ምንም ዓይነት 
ግብር ላይሰበስብ እንዲሁም የመንግሥት ወታደርም ሆነ ከክመንት 
ውጭ የሆነ ሌላ ሰው በክመንት ምድር ዘልቆ እንዳያድር” የሚል ነበር፡፡ 
በዚህ ሥምምነት መሠረት ነው የክመንት ሕዘብ ለረጅም ዘመናት 
ርስቱን አስከብሮ የኖረው፡፡ 

በ19ኛው መቶ ክፍለ ዘመን የመጀመሪያው አጋማሽ ላይ የጭልጋ 
አካባቢ በብሔራዊ ደረጃ በፖለቲካና ምጣኔ ሃብት ረገድ በጣም 
ጠቃሜ እየሆነ መጣ፡፡ በዚህ አካባቢ ቴዎድሮስ የንጉሥነት 
ሥልጣኑን መያዝ መጀመሩና በጐንደርና በሱዳን መካከል 
የተፈጠረው የንግድ መሥመር የአካባቢውን ተፈላጊነት 
አሳድጎታል፡፡ ምንም እንኳ የጐንደር ከተማ ፖለቲካዊ ማሽቆልቆል 
ቢፈጠርባትም የደቡቡን ክፍል በምጽዋና በመተማ በኩል 
የሚከናወነውን የውጭ ንግድ በማስተሳሰር ረገድ በሰሜን 
ኢትዮጵያ ጠቃሚ የንግድ ማዕከል ሆና ቀጥላለች (ገጽ፡ 212-
213)፡፡   

ይሄ ሃሳብ በሌሎች አያሌ የታሪክ መዛግብትም ሲገለጹት የኖረ እውነት 
ነው፡፡ በተጠቀሰው ዘመን በተለይም በአጼ ቴዎድሮስ ዘመነ መንግሥት 
ጭልጋ የወታደራዊና የንግድ እንቅስቃስ ዋና ማእከል ሆና ነበር፡፡ 
በ19ኛው ክፍለ ዘመን ኢትዮጵን ለመጎብኘት የሚመጡ የውጭ ዜጎች 
ወደ ሃገሪቱ የሚገቡት በጭልጋ በኩል ነበር፡፡ ይህ ቀጥሎ በቀረበው 
ጥቅስ ውስጥ በሰፊው ተብራርቶ እናገኘዋለን፡፡       

በ19ኛው መቶ ክፍለ ዘመን መጀመሪያ በኢትዮጵያና በምዕራቡ 
ዓለም ባርያን ጨምሮ የሌሎች ሸቀጣሸቀጥ ንግድ እየተስፋፋ 
በመምጣቱ ምክንያትና አብዛኛዎቹ የእነዚህ ንግዶች መስመሮች 
ክመንቶች ሰፍረው በሚኖሩበት አካባቢ የሚያልፉ በመሆናቸው 
ክመንቶች የትኩረት አቅጣጫ እንዲሆኑ አድርጓል፡፡ የያዙት ቦታ 
የላቀ ሥልታዊ ጠቀሜታ ያለው ነበር፡፡ በዚህም ምክንያት ከሱዳን 
ተነስተው የሚመጡትን ሲራራ ነጋዴዎችን የመጠበቁ ሃላፊነት 
የክመንቶች ተግባር እንዲሆን ተደረገ፡፡ እናም ክመንቶች 
በአቢሲኒያዊያን መሪዎች ዘንድ ከፍተኛ ዋጋ ያላቸው ሆኑ፡፡ 
እንዲሁም እንደ ትልቅ ስጋት ይታዩ ነበር፡፡ ምክንያቱም የንግዱ 
መተላለፊያ በሮችና ቁልፍ በእጃቸው ስለነበር ካልፈለጉ ንግዱን 
ማስቆም ይችሉ ነበር (ገጽ፡214-213)፡፡  

ይሄ ክርክር በድሮው ጊዜ ብቻ ሳይሆንም በአሁኑም ዘመን ይሠራል፡፡ 
የክመንት ሕዝብ የሠፈረባቸው ቦታዎች በጣም ትልቅ ሥልታዊ 
ጠቀሚያ ያላቸው ናቸው፡፡ ከጐንደር ከተማ ተነስተው ወደ ሱዳን፣ 
ሁመራና ሽሬ የሚሄዱ ሁሉም መሥመሮች በክመንት ምድር አልፈው 
የሚሄዱ ናቸው፡፡ እናም በሆነ አጋጣሚ በቀላሉ እነዚህ መሥመሮች 
ከተዘጉ በሰሜን ምዕራብ ኢትዮጵያ በኩል የሚደረጉ የንግድ 
እንቅስቃሴዎች በቀላሉ ሊቆሙ ይቻላል፡፡    

ይህ የክመንቶች ሥልታዊ ቦታ በጐንደር መንግሥት ላይ 
ለሸፈተው ራስ ካሳ ጥሩ ድጋፍ ሆኖታል፡፡ የክመንቶች ትውፊት 
እንደሚለው ከሆነ ቴዎድሮስ ያደገው ከክመንቶች ጋር ነው፡፡ 
ክመንታ ቋንቋንም አሳምሮ ይናገር ነበር፡፡ አንድ የውጭ 
ተመልካቺም ካሳ ክመንት ሳይሆን አይቀርም ብሏል፡፡ ካሳ በሃይልና 
በፖለቲካ እያደገ ሲመጣ፣ ከነበሩት ክመንት ደጋፊዎቹ መካከል 

በኋላ ባላምባራስ የሚል ማእረግ ተሰጥቶት የጭልጋ አውራጃ 
ወይም ምዕራብ አቢሲኒያ ገዢ የሆነው ገልሞ ተቀዳሚው ነው፡፡ 
በ1860ዎቹ ገልሞ የአፄ ቴዎድሮስ ምርጥና በጣም ታማኝ ጀኔራል 
ነበር፡፡ በዚህ ምክንያት ብዙ ክመንቶች ከመንግሥት የቀረበላቸውን 
የውትድርና ጥሪ በደስታ ተቀብለው በ1860ዎቹ ትልቅ ዝና 
የነበረውን የቴዎድሮስን ጦር ተቀላቅለዋል፡፡ የቃል ትውፊቶች 
እንደሚሉት ከመነሻው ጀምሮ በአፄ ቴዎድሮስ ጊዜ አብዛኛው 
ወታደሮቹ ክመንቶች ነበሩ፡፡ ቢያንስ ቢያንስ ጭልጋ የሚገኙ ሁለት 
አንባዎች ማለትም እጨት አምባና ሳር አምባ የመንግሥት እስር 
ቤቶች ነበሩ፡፡ ጭልጋ ውስጥ የምትገነው ወህኒ የምትባለው 
መንደር ይህን ስም ያገኘችው ከፋሲለደስ ዘመነ መንግሥት ጀምሮ 
የመንግሥት እስረኞች የግዞት ቦታ ሆና ስታገለግል ስነበር ነው፡፡ 

ክመንቶች ለአፄ ቴዎድሮስ የሽፍትነት ጊዜ ተመራጭ መሆን በነበራቸው 
ሥልታዊ መልክዓ ምድር ምክንያት ብቻ ሳይሆን ምንም ዓይነት 
ቅልቅል ለሌለው ለክመንቱ አጼ ቴዎድሮስ ሙሉ የስጋ ዝምድና 
ስለነበረው ነው፡፡ ራስ ካሳ (አጼ ቴዎድሮስ) የሸፈተው በወገኖቹ 
በክመንቶች ምድር ነው፡፡ ጸሐፊው እንዳለው ቴዎድሮስ ከክመንቶች ጋር 
ማደግ ብቻ ሳይሆን ወገኖቹም ናቸው፡፡ በባህል፣ በቋንቋና በደም 
ይዛመዱታል፡፡ በዛ ጊዜ ክመንታ ቋንቋን አቀላጥፎ ከተናገረ ቴዎድሮስ 
ክመንት አልነበረም ማለት አይቻልም፡፡ የክመንታ ቋንቋን የሚናገሩ 
ራሳቸው ክመንታዎች ብቻ እንጂ ሌሎችማ ክመንታን ለማጥፋት 
የሚታገሉ እንደነበሩ በተደጋጋሚ በቀረቡት ማስረጃዎች ለመመልከት 
ችለናል፡፡  

የክመንት ሕዝብ ከዚህ በፊት ከአፄ ፋሲል ጋር የገቡትን “ሢሶ ላንጋሽ 
ሁለት እጅ ለነጋሽ” ሥምምነት ተጥሶባቸው ሊቦ ከምከም ድረስ ሄደው 
ግብር እንዲከፍሉ ተደርገው እየተሰቃዩ ስለነበር፣ ከዚህ መከራ 
የሚገላግላቸው መሪ ሲያፈላልጉ ራስ ካሳን አገኙ፡፡ መሪ እንዲሆናቸውና 
እነሱም እስከመጨረሻው እንደሚያገለግሉትና እንደማይክዱት ቃል 
ገብተውለት ትግሉን ጀምረውታል፡፡ በነገራችን ላይ “ካሳ ሽፍታነት ነው” 
እየተባለ የሚተረከው ታሪክ በፍጹም ትክክል አይደለም፡፡ ጉዳዩ “በካሳ 
መሪነት የተካሄደ የክመንት ሕዝብ አብዮት” ነበር፡፡ የቴዎድሮስ 

መንግሥትም የክመንት ሥርዎ መንግሥት ነው፡፡ እርምጃው በሕዝቡ 
ላይ በዘመነ መሳፍንት አንባገነኖች እየደረሰበት የነበረው መከራና ስቃይ 
ስላንገሸገሻቸው የተካሄደ የክመንት ሕዝብ የለውጥ ፈላጊነት እርምጃ 
ነበር፡፡ በዚህም ምክንያት ክመንቶች በአፄ ቴዎድሮስ እንቅስቃሴ ውስጥ 
ከመጀመሪያው እስከ መጨረሻው በጽናት ሲታገሉ ቆይተዋል፡፡ 
በመቅደላው ጦርነት ብዙዎች ንጉሡን ቢከዱትም በጦርነቱ እስከ 
መጨረሻው በጽናት ሲዋጉ የነበሩት ክመንቶች ናቸው፡፡ ምክንያቱም 
ቴዎድሮስ የሥጋ ወንድማቸውና እነርሱ ራሳቸው ወደው ፈቅደው 
የመረጡት መሪያቸው ስለነበር፣ በቁርጥ ሰዓት እንደሌሎቹ ጥለውት 
ሊሸሹ አልፈቀዱምና ነው፡፡     

በአፄ ቴዎድሮስ መንግሥት ውስጥ ሲያገለግሉ የነበሩ ክመንቶች 
ወሳኝ የሆኑ የወታደርና የአስተዳደር ቦዎችን ይዘው ነበር፡፡ 
የብሪቲሽ ሚሲዮን ሆርሙዝ ራሳም በ1866 ዓ. ም መጀመሪያ ላይ 
ወደ ቴዎድሮስ የመጣው አንፃራዊ ሠላም በነበረበት ጭልጋ በኩል 
ነበር፡፡ ቴዎድሮስ ወደ ራሳም ከላካቸው አምስት የወታደር ልኡካል 
መካከል ሁለቱ ማለትም ልጅ ጣሹ እና ፊታውራሪ ወልደ 
ገብረማርያም ክመንቶች ነበሩ፡፡ ፊታውራሪው አፄ ቴዎድሮስ 
መቅደላ ላይ በ1868 ዓ. ም ራሱን ሲያጠፋ አብሮ ስለነበር 
ቴዎድሮስ ከሞተ በኋላም ወህኒን በመቆጣጠር የቴዎድሮስን 
ሕልም ለማሳካት ለማስቀጠል የቴዎድሮስ ጠላት የሆነው የጢሶ 
ጎበዜን ደጋፊዎችና ተከታዮች ከአካባቢው አባሯል፡፡ በ1873 ዓ. ም 
ልጅ ጣሹ ባላምባራስ ገልሞን ተክቶ የጭልጋ ገዢ ሆኗል፡፡ የጣሹ 
አባት ከቴዎድሮስ አምስት ብልህ አማካሪዎች መካከል አንዱ 
የነበረው ቢተወደድ ዋሴ በንጉሡ ፍጻሜ አካባቢ የመቅደላን እስር 
ቤት ሲቆጣጠር ነበር (ገጽ፡ 214)፡፡   

ከላይ እንዳነሳነው የአፄ ቴዎድሮስ መሪነት በክመንቶች ይሁንታ 
ተመርጦ የተሰጠው እንጂ በራሱ ፍላጎት የመጣ አልነበረም፡፡ እናም 
ክመንቶች ራሳቸው መርጠው መሪ ያደረጉትን ወንድማቸውን 
በሚቻላቸው ሁሉ ማገልገል ነበረባቸው፡፡ እርሱም በከፍተኛ ወታደራዊና 
አስተዳደራዊ ቦታዎች የሚያስቀምጠው ታማኝ የሆኑትን ክመንት 
ወምድሞቹን ነበር፡፡ ክመንቶች መሪያቸውና ወንድማቸው አፄ ቴዎድሮስ 

መቅደላ ላይ ራሱን ከሠዋ በኋላም በቁጭት ወደ ጭልጋ ተመልሰው 
የእርሱን ህልም እውን ለማድረግ አያሌ ርቀት ተጉዘዋል፡፡ በጢሶ ጎበዜ 
ደጋፊዎችና ተከታዮች ላይ የወሰዱት እርምጃም ይህን የሚያመለክት 
ነበር፡፡   

በአጠቃላይ የአሁን ዘመን የቃል መረጃዎች እደሚነግሩን 
ክመንቶች እንደ አማራዎች ነበሩ፡፡ ማንኛውም ክመንት የወታደር 
መሪ ሆኖ ይሾም ነበር፡፡ ማንኛውንም መኮንን መሆን ይችልም 
ነበር፡፡ በዚህ የክመንቶችና የቴዎድሮስ ጥብቅ ትስስር ምክንያት 
ከቴዎድሮስ ዘመን እስክ ዮሃንስ 4ኛ ድረስ የጭልጋ አውራጃ 
ገዢነት ለቅማንቶች ብቻ ተሰጥቷል፡፡ ብዙው የሃገሪቱ ክፍል 
ከቴዎድሮስ አገዛዝ ባፈንገጠበት ዘመን ንጉሡ በጭልጋ ክመንቶች 
ሙሉ ድጋፍ ነበረው፡፡ በእውነትም እነዚህ ክመንቶች ለቴዎድሮስ 
እንዳበረከቱት አስተዋጽኦ ዓይነት አስከ ፍጻሜ ያሳዩትን 
የታማንነትና የቁርጠንነት ድጋፍ ያገኘ አንድም የአቢሲኒያ ንጉሥ 
ኖሮ አያውቅም (ገጽ፡ 214)፡፡ 

ክመንቶች በአፄ ቴዎድሮስ ዘመነ መንግሥት ይህን እድል ያገኙት ከላይ 
ባነሳነው ምክንያት ነው፡፡ ማለትም ንጉሡ ራሱ ክመንት ነው፡፡ 
ለንግሥና የበቃውም ወንኖቹ ክመንቶች በከፈሉት ታሪክ የማይረሳው 
ትልቅ ተጋድሎ ነበር፡፡ ታዲያ ቴዎድሮስ ወገኖቹን ክመንቶችን 
እንዲረግጥና እንዲያሸማቅቅ አይጠበቅም፡፡ “ማንን ይዞ ጉዞ” 
እንደሚባለው ይሆንበታላ! ያለ ክመንት ቴዎድሮስ የለም፤ ንግሥናውም 
አይኖርም (አጽመ ጊወርጊስ፣ 2000)፡፡ ያለ ቴዎድሮስም ክመንት 
አንገቱን ቀና አላደረገም፡፡ ስለዚህ ክመንት ወገኖቹን አብዝቶ 
ይንከባከባቸው ነበር፡፡ እነርሱም ራሳቸውን አሳልፈው ይሰጡለት ነበር፡፡   

ክመንቶች ከኢትዮጵያዊያን የመንግሥት መዋቅር ጋር የነበራቸው 
ጥብቅ ግንኙነት ካመጣው ውጤት አንዱ ከፍተኛ የቋንቋና 
የሃይማኖት መበረዝ እና ቀደም ሲል ይከተሏቸው የነበሩትን 
የራስን ማንነትና ባህል የመጠበቅ ተግባራት እየቀነሱ መምጣት 
ነው፡፡ በ19ኛው ምዕት ዓመት አጋማሽ አማርኛ ቋንቋን መጠቀም 
በክመንቶችና በቤተ እስራኤሎች መካከል ተስፋፍቷል፡፡ ምንም 
እንኳ ወደ ቤታቸው ሲመለሱ የራሳቸውን ቋንቋ ቢጠቀሙም 

ብዙዎቹ ውትድርናውን የተቀላቀሉ ክመንቶች የአማርኛ ስም 
ይጠቀሙ ነበር፡፡ ዋናው የሃይማኖትና የፖለቲካ መሪ የሆነው 
ወንበር እንኳ ሳይቀር አማርኛ ስሞችን መጠቀም ጀምሯል (ገጽ፡ 
214-215)፡፡   

ይህ እውነት ነው፡፡ መሪያቸው ንጉሥ ሲሆንና ኢትዮጵን ሲመራ 
በነበረው የሃገሪቱ ማህበራዊና ፖለቲካዊ መርህ መመራት ግድ 
ነበረበት፡፡ ሃገሪቱ ስታነግሥ የነበረችው የሰሎሞን ዘር የሚባልና 
ክርስቲያን የሆነን ሰው ብቻ ነበር፡፡ እናም አፄ ቴዎድሮስ በንግሥናው 
ጊዜ ይህን ማረጋገጥ ግዴታ ሆነበት፡፡ ያም ሆኖ ደብተራውና መኳንንቱ 
“የኮሶ ሻጭ ልጅ” እያለ የማንቋሸሻ ስም እየለጠፈ ልዩ ልዩ ሴራዎችን 
እያሴረ ማስቸገሩን አልተወም ነበር፡፡ በመሆኑም አፄ ቴዎድሮስ እነዛን 
መመዘኛዎች ማሟላት አለበለዚያም ቢያንስ የሚያሟላ መስሎ ወይም 
አስመስሎ ማሳየት ነበረበት፡፡ በዚህም ምክንያት በወታደራዊና 
አስተዳደራዊ መዋቅሩ ውስጥ የሚሳተፉ ክመንቶች ክርስቲያን ባይሆኑም 
እንኳ ክርስቲያን እንደሆኑ ሆነው መታየት ነበረባቸው፡፡ እንደተባለው 
ወንበሩም እንኳ ሳይቀር ከንጉሡ ጋር መሆናቸውን ለማሳየት የአማርኛ 
ስም ይጠቀሙ ነበር፡፡  

የአመጋገብና የአለባበስ ባህላቸውም በሰፊው ተቀራራቢ ነበር፡፡ 
እንዲሁም የክመንት ሴቶች የራሳቸውን ማንነትና እሴቶች 
ለመጠበቅ ሲሉ በአዛዥ ቹሳ ዘመን ጀምረው ያደርጉት የነበረውን 
ትልቅ የእንጨት ጉትቻ መተው ጀመሩ፡፡ አሁን ላይ [በ1990ዎቹ] 
ይህን ተግባር ሙሉ በሙሉ ትተውታል፡፡ እነዚህ የእንጨት 
ጉትጫዎች የሚደረጉት የአማራ-ክመንት ጋብቻን ለመከላከል 
ስለነበር የእነዚህ የእንጨት ጉትቻዎች ቀስ በቀስ መጥፋት ይህን 
የልዩነት ድንበር አጥፍቶታል፡፡ ይህ የእንጨት ጉትቻ ላንዴና 
ለመጨረሻ የጠፋው በምንሊክ ዘመን በደጃዝማች ቢተዋ አማካኝነት 
ነው (ገጽ፡ 215)፡፡   

የአመጋገብና የአለባበስ ባህላቸው በሰፊው ተቀራራቢ የሆነበት ምክንያት 
የልዩነት ድንበሮች ስለጠፉ ሳይሆን እነዚህ ክመንት፣ ፈላሻና ክርስቲያን 
የሚባሉ ሕዝቦች በሆነ ጊዜ የሃይማኖት ልዩነት ፈጥረው እንጂ አንድ 
ሕዝብ የነበሩ ናቸው፡፡ የሕገልቡናውን አምልኮ የሚከተለው ክመንቱም፣ 

የኦሪት እምነት ተከታዩ ፈላሻውም ሆነ የክርስትና እምነት ተከታዩ 
ሁሉም ጥንት አንድ የክመንት ሕዝብ የነበረ ስለሆነ፣ የአመጋገብና 
የአለባበር ልዩነት ብዙም አይታይም፡፡ የተወሰነው የድሮው ክመንት 
ኦሪትን በመቀበሉ ቤተ እስራኤል ተባለ፣ ክርስትናን በመቀበሉ ደግሞ 
ክርስቲያን ወይም አማራ ተባለ እንጂ ሌላ ልዩነት አልነበረውም፡፡  

ሌላው የእንጨት ጉትቻዎችን መተው ክመንቶች ከአማራዎች ጋር 
እንደፈለጉ ለመጋባት ዝግጁ ለመሆናቸው መገጫ ተደርጎ ሊወሰድ 
አይችልም፡፡ ጆሮን እየተለተሉ በማስረዘም ራስን ለመጠበቅ መሞከሩ ኋላ 
ቀር ባህላዊ ድርጊት እየሆነ ስለመጣና ከግዜ በኋላ ባገኙት ትምህርት 
እየተውት መጥተው ላለመሆናቸው ምንም ዓይነት ማስረጃ ማቅረብ 
አንችለም፡፡ ምክንያቱም አሁንም ቢሆን የገጠሩ ክመንት ከአማራ ጋር 
መጋባትን ሙሉ በሙሉ አይፈቅድም፡፡ እንኳን ከአማራ ጋር ሊጋባ 
ቀርቶ እርስ በእርሱ ለመጋባት እንኳ ብዙ ዘርና ስነምግባር ተጠንቶ ነው 
የሚከናወነው፡፡ በእርግጥ እየተማረ ከተማ የገባው ክመንት ካገኘው ሰው 
ጋር ይጋባል፡፡ ገጠሩ ግን እስካሁን ድረስ መከልከሉ አለ፡፡ “ፍጹም 
ትክክል ነው” የሚል እምነት ግን የለንም፡፡ 

እነዚህን የእንጨት ጉታቻዎች የመተው ሃሳብ ለውይይት 
ከቀረበበት ከ1850ዎቹ ጀምሮ ቀስ በቀስ ክርስትናን የመቀበል 
ፍላጎት እያደረ መጥቷል፡፡ እናም የሁለቱ ልዩነቶች የመጥፋታቸው 
ጉዳይ አጠራጣሪ አይደለም፡፡ በአፄ ቴዎድሮስ ዘመን አያሌ ወንድ 
ክመንቶች የእውነት ባይሆንም በነበራቸው ወታደራዊ ሙያ 
የመቀጠል ፍላጎት ምክንያት ወደው ወደ ክርስቲያነንት ተቀይረዋል 
(ገጽ፡ 215)፡፡  

በመሠረቱ ክመንቶች ማንነታቸውን ለመጣል እንደተባለው ሁሉን 
ድንበራቸውን ክፍት አድርገው ቢሆን ኖሮ እስከ ዛሬ የዘለቀውን 
ማንነታቸውን እንደጠበቁ አይገኙም ነበር፡፡ ክርስትናን መቀበል ማለት 
ከሃይማኖት በስተቀር የቀደመ ሌሎች ማንነቶችን ያጠፋል ማለት 
አይደለም፡፡ እንደምናውቀው ማንነት በአንድ መመዘኛ ብቻ የሚታይ 
ሊሆን አይችልም፡፡ ክመንቶች በመጠመቃቸው ማንነታቸው የሚጠፋ 
ቢሆን ኖሮ እስከ ዛሬ አንድም “ክመንት ነኝ” የሚል ሰው ባልተገኘም 
ነበር፡፡ ክርስቲያን ሆኖ ክመንት መሆን ይቻላል፡፡ ልክ ትግሬ ሆኖ 

ክርስቲያን እንደሚባለው ማለት ነው፡፡ እናም ክመንቶች ክርስቲያን ሆኑ 
ማት ክመንትነታቸው ቀረ ማለት አይደለም፡፡ ይህንም እነርሱም 
ጠንቅቀው ያውቃሉ፡፡  

ባንድ ወቅት ቴዎድሮስ ክመንቶችን ወደ ክርስትና አስገድዶ 
ለመቀየር አቅዶ ነበር፡፡ ነገር ግን በምክር ቤቱ አስተያየት ምክንያት 
እቅዱን ሳይተገብረው ቀርቷል (ገጽ፡ 215)፡፡ 

ይህን ጉዳይ በሚመለከት የሄንሪ ስተርን (1862) ሃሳብ ባነሳንበት ንኡስ 
ክፍል 1.2.2 ሥር በዝርዝር ስላብራራነው ተጫማሪ ሃሳብ ማቅረብ ጊዜ 
ከማባከን ውጭ ፋይዳ ስለሌለው ትተናዋል፡፡ 

ይህ የክመንቶች ተግባር ለክመንቶች ሁለት ሃይማኖታዊ ነገሮች 
እንዲኖራቸው አድርጓል፡፡ የጥንት እምነታቸውንም ክርስትናውንም 
አቀላቅለው እንዲጠቀሙ በር ከፍቷል፡፡ ክርስቲያኖች በአንገታቸው 
ዙሪያ የሚያስሩት “ማተብ” የሚባለው ባለ ቀለም ክር ዋናው 
የክርስቲያንነት ምልክት ነበር፡፡ አንዳንድ ክመንቶች ሳይጠመቁ 
ይህን ማተብ በማድረግ ክርስቲያን መስለው ይታዩ ነበር፡፡ ለምሳሌ 
በደምቢያው ጦር ውስጥ ያገለግሉ የነበሩ ሁለት ክመንት መኮነኖች 
ያሰሩት ሰማያዊ ክርና የሚጠሩበት ስም ክርስቲያን 
ቢያስመስላቸውም ክርስቲያን እንዳልነበሩ ገልጸዋል፡፡ አንድ ቃል 
ሰጭም አባቶቹ ለፖለቲካ ሲሉ ያደረጉት የማስመሰል የሃይማኖት 
ለውጥ “ከአገልግሎት ተቀንሰው ወደ መንደራቸው ሲመለሱ በቀላሉ 
የሚመለስ ነበር” በማለት ያብራራል፡ “በዛ ወቅት አንድ ሰው 
ክርስቲያን ካልሆነ ከመንግሥት አቅርቦት የመጠቀም እድሉ 
አነስተኛ ይሆናል፡፡ በመንግሥት መዋቅር ውስጥ ገብተው ሥልጣን 
ለማግኘትና ሌሎች ጥቅማጥቅሞችን ለማግኘት ክርስቲያን መሆን 
ግድ ነበር፡፡ ወታደሩ ውስጥ አንድ ክመንት ከሌሎች ሰዎች ጋር 
ካልበላና ካልጠጣ እንዴት ይቀጥላል ብለህ ታስባልህ?” (ገጽ፡ 215-
216)፡፡   

እንኳንስ ድሮ ይቅርና እኛ ተወልደን ባደግንበት ወቅት ሁሉም ክመንት 
ሙሉ በሙሉ ክርስቲያን ሆኖ እያለ በየዓመቱ ወደ ጀንዲባና አይዋርካ 
ድግናዎች ለመሥዋእት የሚሆኑ እህል ውሃ ይዞ እየሄደ የሕገ 

ልቡናውን አምልኮ ሥርዓት ይካፈል ነበር፡፡ ለዚህም ይመስላል የክመንት 
ሕዝብ 98 ከመቶው በላይ ክርስቲያን ሆኖ እያለ አማራነትን ሳይሆን 
ክመንትነትን የሚመርጠው፡፡ ምንም እንኳ አማራነት በመጠመቅ ሲሰጥ 
ቢኖርም፣ ክመንትነትን ይዘው የዘለቁ በጣም ብዙ ናቸው፡፡ በተለይም 
ይህን “ነገሮችን ከተጨባጭ ነባራዊ ሁኔታዎች ጋር በማዛመድ ውጭን 
እንደወቅቱ እየለዋወጡ ውስጥን ግን ለራስ ባህልና ወግ ታማኝ አድርጎ 
መጠቀም” አድንቆን ከማለፍ ውጭ ልንነቅፈው አንችልም፡፡ ምክንያቱም 
ሰዎች ለራሳቸው ማንነት ያላቸውን ተአማኒተት የሚያረጋግጡበት ዘዴ 
ነውና፡፡  

ስለዚህ በነበረው ትልቁ የሃገር ማህበረሰብ ውስጥ ተሳታፊ 
ለመሆንና የማህበራዊና ፖለቲካዊ ትሩፋቶች ተጠቃሚ ለመሆን 
ብዙ ክመንቶች ውጭ ውጩን ክርስቲያን መስለው በውስጣቸው 
ግን የራሳቸውን እምነት የመቀጠል ሥልት ይከተሉ ነበር፡፡ ይህን 
የሚያሳዩን አያሌ መረጃዎች አሉ፡፡ ያልተጠመቁ ክመንቶች 
ከክርስቲያን ወይም ከቤተ እስራኤላዊያን ጋር በሥራ ምክንያት 
ተገናኝተው ወደ መንደራቸው ሲመለሱ የሚያደርጉት በውሃ 
በመታጠብ ራሳቸውን የማንጻት ስርዓትና ራሳቸው ያረዱትን ሥጋ 
ብቻ የመብላት ልምምድ ክመንቶች ምን ያክል ለራሳቸው ማንነት 
እንደሚጨነቁ ያሳያሉ፡፡ ለልሂቃኑ ደግሞ የማስመሰል የሃይማኖት 
ለውጥና ከሌሎች ጋር የረጅም ጊዜ መስተጋብር ማድረግ የተፈቀደ 
ነበር፡፡ ምክንያቱም የክመንቶች ሃይማኖት ይህን ለማድረግ ታጋሽ 
ስለነበርና እንደ ቤተ እስራኤሎች አሉታዊ ዝንባሌም 
ስላልነበረባቸው ነው (ገጽ፡ 216)፡፡    

ይሄኛው ጉዳይ ከፍ ብለን ላነሳነው ክርክር ጥሩ ማብራሪያ ነው፡፡ ስለዚህ 
በዚህ ላይ የምናቀርበው አስተያየት የለንም፡፡ ምክንያቱን እንዲህ ማድረግ 
ለክመንቶች ወቅቱ ከሚጠይቀው ራስን የመጠበቅ ዘዴዎች መካከል 
አንዱ ሆኖ ስለተገኘ ነው፡፡ ላይ ላዩን እያስመሰለ ውስጥ ውስጡን 
የራሱን ማንነት ለመጠበቅ ቆርጦ ከመሥራት በላይ መሥዋእትነት 
የለም፡፡ ደግሞም የክመንቶች እምነት በልብ አይደል! ልባቸውን ከጠበቁ 
ምን ችግር አለ! ክመንቶች በጣም አስተዋይና ብልህ ነበሩ፡፡ 
“አንጠመቅም!” ብለው እንደ ቤተ እርስራኤሎች ትልቅ ጠላትነትን 

ፈጥረው ከመጥፋት ይልቅ እንዲህ ዓይነት ብልጠት የተሞላበት ዘዴን 
መጠቀም በጣም የሚያስደንቅ ነው፡፡  

የክመንት ሃይማኖትና ተከታዩ ማህበረሰብ አረማዊ አይሁዳዊ 
የሚል ስም ተሰጥቶታል፡፡ ምክንያቱም አገር በቀል አፍሪካዊ 
ሃይማኖታዊ ልምምድን ከብሉይ ኪዳን ጋር አጣምረው 
ስለሚጠቀሙ ነው፡፡ ከቤት ውጭ የሚከናወን ልዩ የሆነ አምልኮ 
ቦታ አላቸው፡፡ ጸሎትና መስዋእት የሚከናወኑባቸው እንዲሁም 
ስእለቶች የሚሰጡባቸው የተወሰኑ ጫካዎች ወይም ድግናዎች 
አሏቸው፡፡ ምንም እንኳ የተጻፉ መጽሐፍት ባይኖሩም ባለትዳር 
ቄስ አላቸው፡፡ እንደፈላሻዎቹ በጣም በከረረ መንገድ ባይሆንም 
ቅዳሜን ያከብራሉ፡፡ ልክ እንደ ፈላሻዎችና ክርስቲኖች ለሙታን 
ማስታወሻ የሚደረግ ተዝካርም ያወጣሉ፡፡ ከመጀመሪያዋ ጨረቃ 
መታየት ቀጥሎ ያለው ሐሙስ ግማሽ በዓል ይሆናል፡፡ በዓመት 
አንዴ በተራራ ላይ ይሰባሰቡና የበደል መስዋእት ይሰዋሉ፡፡ ይህ 
ከፈላሻዎቹ ሰግድ ጋር ይመሳሰላል፡፡ እንዲሁም እንደፈላሻዎቹ 
ሴቶችን በወር አበባቸው ወቅት ይለያሉ፡፡ አንዱን ሁሉን ቻይ 
አምላክን ማምለክ፣ የነብስ ዘለዓለማዊነት ማመንና ሙሴን 
የእግዚአብሄር ነብይ ነው ብሎ መቀበል ከቤተ እስራኤሎች ጋር 
ያመሳስላቸዋል (ገጽ፡ 216)፡፡ ፡  

ይህን ጉዳይ ከዚህ በፊት አንስተን ሰፊ ማብራሪያና ትንታኔ ስልሰጠንበት 
እዚህ ላይ ማብራሪ ላለመስጠት እንገደዳለን፡፡ ከዚህ በፊት የሰጠነውን 
ማብራሪያ ተመልሰን መመልከት ጠቃሚ ነው፡፡ በግራሃም ሃንኮክ 
(1985) ሥራ ላይ ያቀረብነውን ማብራሪያ ተመልክት፡፡   

የክመንቶች የይስሙላ የሃይማኖት ለውጥ የማድረግ ችሎታና 
ሲመለሱ የራሳቸውን ሃይማኖት የመከተል ሁኔታ በ1868 ዓ ም 
የኦርቶዶክስ ክርስቲያኖችንና የፕሮቴስታንት ሚሲዮናዊያንን ጫና 
ተቋቁመው ሃይማታቸውን ካሳደጉት ቤተ እስራኤሎች ጋር 
በአንጻራዊነት ሲታይ እምብዛም ግትር ያልሆነ የማህበራዊ መለየት 
ርዮተ ዓለም እንዲኖራቸው አድርጓል (ገጽ፡ 216-217)፡፡  

የዚህ ሃሳብ ትልቁ ስህተት ሃይማኖን መቀየር የራስን ማንነት ሙሉ 
በሙሉ እንደመተው አድርጎ መቁጠሩ ነው፡፡ በጣም የሚገርመው ነገር 
ደግሞ ክመንቶች የራሳቸውን ማንነት ሲከላከሉ በእልከኝነት ሳይሆን 
በብልሃት መሆኑን አለማወቅ ነው፡፡ የክመንቶች ብልሃት ዓለም አድንቆ 
ያልጨረሰውን ክመንቱ አፄ ቴዎድሮስን ወደ መንበረ ስልጣኑ 
አምጥቶታል፡፡ እናም ክመንቶች የተጠቀሙት ለዘብተኛ መንገድ አንድ 
ብልህ የጦር ጀኔራል ለራሱ የውጊያ ጥቅም ሲል ሥልታዊ ማፈግፈግ 
እንደሚያደርገው ዓይነት ነው፡፡ በማያዋጣ መንገድ መጋተር አክሳሪ 
መሆኑን ክመንቶች አሳምረው ያውቁ ነበር፡፡ ነገሮችን እያስመሰለ የልብን 
መሥራት ደግሞ ትልቅ ጥበብ ነው፡፡ ይሄን ብልሃት ለዛሬው ግትር 
ኢትዮጵያዊ ትውልድ እንደ ተሞክሮ ተደርጎ ቢሰጠውና በሕይወቱ 
ቢተረጉምው እጅግ ጠቃሚ ነው እንላልን፡፡ ብዙውን ጊዜ ጠላትን 
የሚያንበረክከው ብልሃት እንጂ ትጥቅ ብቻ አይደለም፡፡  

ከዋናው የሃገሪቱ ማህበረሰብ እይታ አንጻር ሲታይ ክመንት 
እምብዛም አደጋ ሆኖ አይታይም ነበር፡፡ እንደ ቤተ እስራኤሎች 
አይፈ’ሩም አይጠ’ሉም ነበር፡፡ በሚሠሩት ሥራ ምክንያት ማለትም 
ብረት ቀጥቃጭና ሸክላ ሰሪዎች በመሆናቸው ምክንያት “ፈላሻዎች 
ቡዳ ናቸው” በሚል ይፈሩ ነበር፡፡ ለክመንት ከፉ ስም እንጨት፣ 
እንጨት አምላኪ፣ ወይም የእንጨት ልጅ የሚለው ነበር፡፡ እነዚህ 
ስሞች የተሰጡት ደግሞ እንጨት እየተሸከሙ ወደ ከተማ 
ስለሚያመጡ፣ በድግና ውስጥ አምልኮታቸውን ስለሚያከናውኑና 
ትልቅ የእንጨት ጉትቻ ስለሚያደርጉ ነው፡፡ ይሁን እንጂ 
የእንጨት ፍፌ የሚለው ስያሜ ቡዳ ተብሎ እንደመጠራት አስፈሪ 
አልነበረም፡፡ በዚህ ምክንያት ክመንትን ተጻሮ የሚከናወን ጸሎት 
ወይም የፀሎት መጽሐፍ የለም፡፡ ፀረ-ቡዳ እና ፀረ-ፈላሻ ጸሎቶች 
ግን ብዙ ናቸው፡፡ በመሆኑም በአማራና ክመንት ከነበረው የልዩነት 
መስመር ይልቅ በአማራና በቤተ እስራኤሎች የነበረው የልዩነት 
መስመር በጣም ሰፊ ነበር (ገጽ፡ 217)፡፡  

ጸሐፊው ክፉ ነገሩን የተረዳበት ሚዛን በጣም ይገርማል፡፡ አንድ ሰው 
“ቡዳ ነው” ከሚባልና “የእንጨት ዘር ነው” ከሚባል የትኛው ይከብዳል? 
ክመንትን የጠሩት መሆን በማይችለው መጠሪያ ነው፡፡ ቡዳነት ግን 

ማንም ሰው ተምሮ ሊሆን የሚችለው ነገር ነው፡፡ ለክመንት “ሰው 
አይደሉም እንጨት ናቸው” ከማለት የከፋ ስድብ ምን ይኖራል? 
ክመንቶች የእንጨት ፍሬ ተብለው ሲጠሩ በተለመደ ትእግስታቸው 
ስለሚያለፉት እንጂ ከዚህ በላይ ከባድ የውርደት ስያሜና ስድብ የለም፡፡  

ሌላው “ክመንትን ተጻሮ የተጻፈ የክርስቲያን የጸሎት መጽሐፍት የለም” 
የሚለውም ቢሆን የተሳሳተ ነው፡፡ በእርግጥ ክርስቲያን የሚባል እንዲህ 
ዐይነት የጸሎት መጽሐፍ ከጻፈ ክርስቲያን የሚለውን የክብር ስሙን 
የተቀማ ሰይጣን አማኝ ይሆናል፡፡ ምክንያቱም በመጽሐፉ ውስጥ 
የሚቀባጥሯቸው ቃላት ምንም አይነት ትርጉም የሌላቸው ናቸው፡፡ 
በተለይ መፍትሔ ሥራይ፣ አስማተ ሥራይ፣ ቱላዳን፣ ወዘተ የሚባሉ 
መጻሕፍት ቤተክርስቲያን ውስጥ የተሰገሰጉ አስማተኞችና ሟርተኞች 
የጻፏቸው የእምነት የለሾች መጻሕፍት እንደሆኑ እናውቃል፡፡ ሠይጣንን 
ልብ ውስጥ ባለ ጠንካራ እምነት ማሸነፍ ካልቻለ የሆነ ያለሆነውን 
መቀባጠር ይጀምራል፡፡ ይህ ደግሞ ከጥንቆላና ከአስማተኛነት የተለየ 
አይደለም፡፡  

እነዚህ ቀባጣሪ አስማተኞችና ሠይጣን ጠሪዎች ክመንትን እንደ እርኩስ 
መንፈስ አድርገው ሲስሉት ኑረዋል፡፡ ለምሳሌ የሚከተለውን ተመልከቱ፡፡ 
ጀምስ ኲሪን በዚህ ረገድ የተናገረው ትክክል እንዳለነበረ መመልከት 
በዚህ እንረዳለን፡፡  

 
 (ሮዚኒ፣ 1912፡ 7) 

በዚህም ምክንያት ክመንቶች በአፄ ቴዎድሮስ ዘመን በራሳቸው 
መሬት ተጠቃሚ ባላገር ሆነው ቀጥለዋል፡፡ ምንም እንኳን 
የማስመሰል ክርስትናን ለድጋፍ ያክል ቢቀበሉም የተወሰኑ 
ክመንቶች በኢትዮጵ የሥልጣን ተዋረድ ውስጥ ከፍተኛ እርከን 
ድረስ ይወጡ ነበር፡፡ አፄ ቴወድሮስ ያለምንም ጥርጥር ክርስቲያን 
ያልሆኑት ሕዝቦች (ሙስሊም፣ ቤተ እስራኤልና ክመንት) ወደ 
ክርስትና እንዲቀየሩ ቢፈልግም ቤተ እስራኤሎችንና ክመንቶችን 
ሃይማኖታቸውን እንዲቀይሩ አላስገደደም፡፡ በዮሃንስ 4ኛ (1872-
1889) ዘመነ ሥልጣን ይህ አፄ ቴዎድሮስ ይከተለው የነበረው 
ለዘብተኛ ፖሊሲ ተቀይሮ ክመንቶች አደጋ ውስጥ ወደቁ፡፡ 
የሚመኩበትና ለዘመናት በባለቤትነት ይጠቀሙት የነበር የራሳቸው 
ርስት ወጥመድ ሆኖ መጣባቸው፡፡ “ወይ መጠመቅ አለበለዚያም 
ከርስት መነቀል” የሚል አዋጅ በዮሃንስ 4ኛ ወጣባቸው፡፡ የንጉሡን 
የግዴታ ጥምቀት “አልቀበልም” ቢሉ በመሬት መነቀል በዘለለ እንደ 
ቤተ እስራኤሎች የራሳቸው የሆነ የተለየ የገቢ ምንጭ ስለሌላቸው 
መከራ ውስጥ መግባታቸው ነው፡፡ ክርስትናን ያልተቀበለ ከርስቱ 
ይነቀላልና (ገጽ፡ 217)፡፡   

እውነት ነው! አፄ ቴዎድሮስ ከተራ ሰውነት አንስተው ወደ ንግሥና 
ያመጡትን ወገኖቹን ክመንቶችን “ሃይማኖት ቅየራ” በሚል አስገድዶ 
ማሳቀቅ አልፈለገም፡፡ ቴዎድሮስ የወገኖቹን ፍላጎት፣ ሕመም፣ ደስታና 
ራእይ አሳምሮ ያውቃል፡፡ እናም ክመንቶችንም ሆነ ፈላሻዎችን 
ሊያስቀይማቸው አልፈለገም፡፡ ራሳቸውን አሳልፈው ሰጥተውት 
ለተደራራቢ ድል ያበቁትን ወንድሞቹን እንዴት አስጨክኖት 
የማይፈልጉትን በግድ ይጫንባቸው? ቢችልና ወቅቱ ቢፈቅድለት ኖሮስ 
ካራ፣ ቅባት፣ ፀጋና፣ ወዘተ እያሉ ተከፋፍለው ሃገር ሲያምሱ የነበሩትን 
የእምነት ዐይነቶች ወደ ጎን ትቶ የክመንቶችን ሕገልቡና የንጉሥ 
እምነት ያደርገው ነበር፡፡ ግን ክርስትና የንግሥና ሃይማኖት ተደርጎ 
ስለነበር ክርስትናውን መከተል ግድ ነበረበት፡፡ ለዚህም ነው የመንግሥት 
ሠራተኛ የሆኑ ክመንቶች የማስመሰል ክርስትና ይቀበሉ የነበረው፡፡ 

ዮሐንስ 4ኛ የክመንቶችን ሞራልና ጀግንነት ለማንኮታኮት የነበረው 
መሻት ክመንቶችን አስገድድ የማጥመቅ ፖሊሲን እንዲያወጣና 

እንዲፈጸም አድርጓል፡፡ ቀደም ሲል በክመንቶች ንጉሥ አፄ ቴዎድሮስ 
ላይ ከእንግሊዞች ጋር በመሆን ያደረገውን አሻጥር በሚገባ 
ስለሚያውቁበት እንዳያምጹበት ለማድረግ ይህን የድንቁርና አዋጅ 
አውጇል፡፡ ድንቁርናው ክርስቶስ አምነህ፣ ወደህ፣ ፈቅደህ፣ እንዲሁም 
በብዙ ልመናና ጸሎት የምታገኘው እንጂ በአዋጅ ተገደህ የምትቀበለው 
አምላክ አይደለምና ነው፡፡ ክርስትና እየሞትክ የምትሰብከው እንጅ 
እየገደልክና ከርስት እየነቀልክ የምትሰብከው ሃማኖት አይደለም፡፡ 
ነገሥታቱ ከጥንት ጀምረው በኢትዮጵያዊያን ጥንታዊ ሕዝቦች ላይ ግፍ 
ሲሠሩ የኖሩት በዚህ መንገድ ነበር፡፡ እነርሱ ያልገባቸውን ክርስትና 
በሌላው ላይ ለመጫንና አደንቁረው ለመግዛት እንዲህ ሲያደርጉ ኖሩ፡፡ 
በኋላ ደጃዝማች ቢተዋ በምኒልክ ጊዜ የቁም እርስር እንዲሆን 
የተደረገበት ምክንት እኮ ከዚህ ጉዳይ ጋር የሚያያዝ ነው፡፡  

ክመንቶች ዮሐንስ 4ኛ በፈጸመባቸው የተንኮል ዐይቶች ምክንያት ቂም 
ይዘውበት ነበርና መተማ ዮሐንስ ላይ ድርቡሽ ሲገድለው ፈርሶ የሸሸው 
ወታደሩ የታጠቀውን መሳሪያ ለደጃች ቢተዋ አስረክቦ ነበር የተመለሰው፡፡ 
በዚህ ምክንያት በኋላ ምኒልክ ደጃች ቢተዋን አስጠርቶ የቁም እስር 
ፍርዶበታል፡፡ በአጠቃላይ ክመንቶች ከአፄ ዮሐንስ ሠራዊት ጋር 
አልተባበሩም፡፡ ምክንያቱም የፈጸማቸው ተግባራት እንኳንስ ሊተባበሩት 
ሊወጉት የሚያነሳሳ ነበርና ነው፡፡ የንጉሡ ተግባር የክመንት ቀደምት 
አባቶች ከፋሲለደስ ጋር የገቡትን “ሢሶ ላንጋሽ ሁለት እጅ ለነጋሽ” 
ሥምምነት የሻረና ከርስታቸው ለመንቀል ያለመ ተግባር ነበር፡፡    

ዮሃንስ 4ኛ ብዙ ክርስቲያን ያለሆኑትን ለማጥመቅ የተለያዩ 
ማስገደጃዎችን ዘርዝሮ አውጥቶ ነበር፡፡ ለቤተ እስራኤሎች ምን 
እንዳለ በውል ባይታወቅት ክመንቶች ግን “ወይ መጠመቅ 
ነበረባቸው አለበሊያ ደግሞ ከርስታቸው መነቀል አለባቸው” የሚል 
ማስገደጃ አቅርቧል፡፡ በከርከር ዮሐንስ የጉልት ስርዓትን ለተጠመቁ 
ክመንቶች አንስቶላቸዋል፡፡ በዚህ የአፄ ዮሐንስ አዋጅ ከሌሎች 
ይልቅ ብዙ ክመንቶች ተጠምቀዋል (ገጽ፡ 218)፡፡    

አዎ! ብዙ ክመንቶች ተጠምቀዋል፡፡ ወደው አምነው ሳይሆን 
የህይወታቸው መሠረት የሆነውን ርስታቸውን እንዳይነጠቁ ፈርተው 

ነበር የተጠመቁት፡፡ ድሮ ፈላሻዎች በፍጹም አንጠመቅም ብለው እስከ 
መጨረሻው ታግለው ነበር፡፡ ነገር ግን የሚገደሉት ተገደሉ፣ የሚሰደዱት 
ተሰደዱ፣ የቀሩት ደግሞ ከርስታቸው ተነቅለው ሕይወታቸውን 
ለመምራት የሚያስችላቸው ገቢ አጥተው በረሃብና ጠኔ ሊሞቱ ሲሆን 
ሳይወዱ በግድ በዘመኑ የተናቁ ተብለው የሚታወቁ ሥራዎን ማለትም 
እንደ ብረት ቀጥቃጭነትና ሸክላ ሠሪነት የመሳሰሉ ተግባራትን ተምረው 
ኑሯቸውን ለመደጎም ሲሞክሩ “ቡዳ፣ ካይላ፣ ጠይብ” እየተባሉ የመከራ 
ኑሮ እንደኖሩ ክመንቶች አሳምረው ያውቃሉና እንደዛ ዓይነት እጣ 
ፈንታ እንዳይመጣባቸው ፈርተው ተጠምቀዋል፡፡ በእርግጥ ጥምቀታቸው 
ያው ንጉሡን ለማስደሰትና ርስታቸውን ላለመነጠቅ እንጂ ሃይማኖቱ 
ገብቷቸው አልነበረም፡፡ ልባቸውን “ለይደራ አፋቸውን ለደብተራ” 
አድረገው ኑረዋል፡፡ እንኳን እነሰርሱ ሊገባቸው አስገድዶ የሚያጠምቁት 
ራሳቸው ንጉሡና ደብተራዎቹ አልገባቸውም ነበር፡፡ በትክክል 
ክርስትናው ቢገባቸውማ ኖሮ ክርስቶስን በፍቅር ይሰብኩት ነበር እንጂ 
ጦር ጎመድ ይዘው በግድ አያጠምቁም ነበር፡፡  

2.3.7. ነጋ ጌጤ (1993) 

በክመንት ሕዝብ ላይ ሙሉ መጽሐፍ የጸፈው የክመንት ትግል 
መሥራች ክቡር አቶ ነጋ ጌጤ (1993) ሲሆን፣ በድፍረት ስለ ክመንት 
ሕዝብ እውነታውን ጽፎታል፡፡ “የቅማንት ሕዝብ ታሪክ” በተሰኘው 
መጽሐፉ አንዳንድ ክመንት ጠል የሆኑ ተረት ተረት ተራቾችና የተሳሳተ 
ታሪክ ጸሐፊዎች ስለ ክመንት ለመቅበር የሞከሩትን እውነታ በሰፊው 
አቅርቧል፡፡ በዚህ መጽሐፍ ውስጥ ስለ አቶ ነጋ ጌጤ መጽሐፍ ዝርዝር 
ጉዳይ አቅርበን የራሳችን አስተያየት መስጠት ብዙም ጠቃሚነቱ 
አልታየንም፡፡ ምክንያቱም አንባቢያን መጽሐፉን ገቢያ ላይ አግኝተው 
ሙሉውን ማንበብ ይችላሉና ነው፡፡ በመሠረታዊነት ግን የአቶ ነጋ ጌጤ 
መጽሐፍ የክመንትን ታሪክ ደፍረን እንድንጽፍና የበጠለ እንድንመራመር 
ያስቻለን ፈር ቀዳጅ መጽሐፍ እንደሆነ እንመሰክራለን፡፡  

2.3.8. ያሬድ ግርማ ሃይሌ (1999) 

ያሬድ ግርማ (1999) የጎንደር ታሪክ፤ ከኢትዮጵያ ዕይታ በሚለው 
መጽሐፉ ውስጥ ስለ ክመንት ሕዝብ ታሪክ በአንድ ምዕራፍ አጠቃሎ 

አቅርቧል፡፡ በዚህ መጽሐፍ ውስጥ ያሬድ ግርማ የክመንት ሕዝብ 
ጥንታዊ የኢትዮጵያ መሥራች ሕዝብ መሆኑን ያመለከተ ሲሆን፣ 
የወንበር (እንበረም) ማዕከሉም በተለያዩ ማህበራዊና ፖሊተካዊ 
ለውጦች ምክንያት ከቦታ ቦታ እየተዘዋወረ መጥቶ አሁን ያለበት 
ጭለጋ እንደደረሰ ገልጧል፡፡ የመጀመሪያው የወንበር ማእከል 
አኹሱም (አክሱም) ነበር፡፡ ከአክሱም ወደ አቤር ተራራ (ዳሸን) 
ተዛውሮ ለረጅም ዘመናት ቆይቷል፡፡ ከዚያም ወደ አቤጀግሪኾ 
ዛውሯል፡፡ ቀጥሎም እንደቅደም ተከተላቸው ወደ ቸንከር (ደንቢያ)፣ 
ጎንደር፣ ከርከር እና ጭልጋ ተዛውሯል፡፡ ያሬድ ግርማ ከእነዚህ 
በተጨማሪም ስለ ክመንት ሌሎች ጉዳዮችንም አቅርቧል፡፡  

2.3.9. ሰማልኝ ክንዴ (2010) 

የዚህ መጽሐፍ አዘጋጅ ሰማልኝ ክንዴ (2010) “የቅማንትኛ-አማርኛ-
እንግሊዝኛ መዝገበ ቃላት” በሚለው መጽሐፉ ውስጥ በመግቢያው 
አጭር የክመንት ሕዝብን ታሪካዊ ዳራ አቅርቧል፡፡ በዚህም 
የክመንትን ታሪክ ዓለም ከማያውቀው በመነሳት እውነታውን 
ለማሳየት ሞክሯል፡፡  

እንደ አቶ ሰማልኝ ክርክር በክመንት ሕዝብ ታሪክ ላይ ሁለት 
እይታዎች አሉ፡፡ አንደኛው “ክመንት ከመካከለኛው ምስራቅ ተሰዶ 
የመጣ ሕዝብ ነው” የሚል ሲሆን፣ ሁለተኛ ደግሞ የለም “ክመንት 
ከየትም ተሰዶ አልመጣም” የምንለው፡፡ ይህ ሁለተኛ እይታ “ክመንት 
ከኖኅ ዘመን የጥፋት ውሃ በኋላ በኢትዮጵያ ኑሮውን መስርቶ የኖረ 
ሕዝብ ነው” የሚል ክርክርን ያቀርባል፡፡ ሰማልኝ ክንዴ (2010) ይህን 
ሁለተኛውን እይታ በመከተል የራሱን ክርክር በመረጃ አስደግፎ 
አቅርቧል፡፡ በተለይም የቦታ ስያሜዎች በክመንታ የተሰየሙ ሆነው 
መገኘታቸውን አጉልቶ በማሳየት የቀደምት ተመራማሪዎች ያላዩትን 
ለማሳየት ሞክሯል፡፡  

2.4. ማጠቃለያ  

በአጠቃላይ አቅማችንና ወቅቱ የፈቀደውን ሁሉ ተጠቅመን እነዚህን 
ከላይ ያየናቸውን በክመንት ሕዝብ ላይ የተከናወኑ ሥራዎች አቅርበን 
የራሳችን አስተያየት እየሰጠን የክመንትን ህዝብ ታሪካዊ የሕይወት 

ጉዞ ለማሳየት ሞክረናል፡፡ አብዛኛዎቹ በክመንት ሕዝብ ላይ የተጻፉ 
ጽሑፎች ከ18ኛው እስክ 20ኛው መቶ ክፍለ ዘመን በምእራባዊያን 
የተዘጋጁ ናቸው፡፡ የብዙዎቹ ቀደምት ጸሐፊዎች ሥራዎች ላይ 
የሚታየው ክፍተት የክመንትን ሕዝብ በቀጥታ አግኝቶ ዝርዝር 
ጥናት ከማድረግ ይልቅ ከሦስተኛ ወገን በስማ በለው በተሰበሰቡ 
መረጃዎች ላይ ተመሥረተው የተሳሳቱ መደምደሚያዎችን መስጠት 
ነው፡፡ ምንም ይሁን ምን ግን እነዚህ ቀደምት ሥራዎች የክመንትን 
ታሪክ ለማጥናት እንደመነሻ ጥናት ሆነው ስለሚያገለግሉ እንደ ተራ 
ነገር ተመልክትን ወደ ጎን የምንላቸው አለመሆናቸውን ልብ ልንል 
ይገባል፡፡   

